
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Хаана таныг оршуулсныг би мэдэхгүй ч

	Саяхан угаасан цайвар плать, бараан өнгийн хөвөнтэй цамц цагаан алчууртай нэгэн эмэгтэй хадсан тарианы талбайн нарийхан зөргөөр яаралгүй алхан явна. Ойр орчимд амьтан хүн алга. Зуны цаг нэгэнт өнгөрчээ. Тариан талбайд хүн амьтан дуугарах, хээрийн замд машин тэрэг үзэгдэх, алсад комбайн харагдахын аль алин нь үгүй бөгөөд тарианы газар бэлчих мал сүрэг ч үл үзэгдэнэ. 

	Их зам дагуулан алсыг ширтвээс намрын тал нүд алдам үргэлжилнэ. Тэр талын дээгүүр хөвөн цагаан үүлс алгуурхан нүүнэ. Хээрийн салхи үл мэдэгдэм үлээн сэвэлзэж хатсан агь өвс хулсыг хийсгэн голын хөндийг чиглэнэ. Өглөөний шүүдэрт чийг даасан өвс ногоо үнэртэнэ. Ийнхүү тариа хадсаны дараа тал нутаг амарч байгаа ажээ. Удахгүй тэнгэр муухайрч бороо асгаад анхны цас газар дэлхийг бүрхэж, шуурга тавьж эхэлнэ дээ. Гэтэл одоо энэ газар нам тайван байна. 

	Энэ эмэгтэйд битгий саад хийе. Тэрээр зогсож гал цог нь буурсан нүдээрээ эргэн тойрныг удтал ажиглалаа. 

	— Сайн байна уу, тал минь гэж тэр эмэгтэй аяархан асуухад

	— Сайн, сайн байна уу. Толганай минь. Чи ирэв үү? Яасан их хөгшрөө вэ. Цал буурал болжээ. Тулуур тулчхаж хэмээн эх газар хариуллаа. 

	— Тийм ээ, их хөгширч байна. Дахиад нэг жил өнгөрлөө, тал чиний хувьд ч гэсэн бас нэгэн тариа хадалт өнгөрлөө. Өнөөдөр үхэгсдээ дурсах өдөр шүү дээ. 

	— Тийм ээ, би мэдэж байна. Толгонай чамайгаа хүлээсэн юм. Чи минь энэ удаа ганцаараа ирэв үү?

	— Дахиад л ганцаараа ирсэн байгаа биз. 

	— Тэгэхээр чи түүнд бас л юм яриагүй байгаа юм биз дээ. Толгонай минь!

	— Тийм ээ зүрхэлсэнгүй. 

	— Энэ тухай түүнд чинь хэзээ ч хэн ч хэлэхгүй гэж бодож байна уу? Ямар нэгэн хүн зориуд ам алдахгүй гэж бод оо юу?

	— Үгүй, яагаад тэр билээ? Эрт орой алин боловч түүнд бүх юм тодорхой болно. Одоо овоо том болж хүн хараас өөрөө дуулахаар боллоо шүү дээ. Гэвч минийхээ хувьд тэр минь нялх амьтан. Тэгээд би яриа өдөхөөс үнэндээ айж байна. 

	— Толгонай, ер нь хүн юмны үнэнийг мэдэж байх учиртай шүү дээ. 

	— Тийм л дээ. Ганцхан яаж түүнд хэлэх бил ээ? Миний мэдэж байгаа юм төрөлх тал чиний минь мэдэж байгаа юм, ер хамаг амьтны мэдэж байгаа юмыг ганцхан тэр минь мэдэхгүй байна. Юмны учрыг мэдээд ирмэгц өнгөрсөн явдлыг юу гэж үзэх бол, үнэн учрыг ухаан санаа, сэтгэл зүрхээрээ ухаж чадах болов уу? Даанч нялхаараа шүү дээ. Тийм учраас амьдралаас нүд буруулчихгүй зоригтой эгц ширтэж байхын нь тулд би яаж байх бил ээ, юу хийх бил ээ гэдгээ бодож байна. Ай халаг, зүгээр л үлгэр шиг ганц хоёрхон үгээр хэлчхэж болдог ч болоосой доо. Сүүлийн үед би өөрөө гэнэт үхчхэж болох шүү дээ гэдэг ганцхан зүйл бодох боллоо. Өвөл өвдөөд хэвтэж байхдаа одоо ч өнгөрлөө гэж бодсон сон. Тэгэхдээ үхлээс айгаагүй юм шүү, үхэл ирдэг юм аа гэхэд дургүйцэх юм алга, ганцхан түүнд үнэн учрыг хэлж нүдийг нь нээлгүй, хамаг юмыг өөртэйгөө хамт аваад явчих вий дээ л гэж айсан юм. Миний тэгж бантаж байхыг тэр минь яаж ойлгох вэ дээ... Намайг өрөвдөөд сургууль хичээлээ ч орхиод, яг л эх шигээ миний орноос холдохгүй «Эмээ, эмээ! Юм уух уу, эсвэл эм уух уу? Аль дулаан хучих уу?» гээд л байсан сан. Би хэлж зүрхлээгүй, хэл эргэж өгсөнгүй. Тэр минь даанч гэнэхэн цагаан амьтан. Цаг яваад л байдаг, би чухам хаахнаас нь яриагаа эхэлье дээ гэж бодоод байсан. Ингэвэл ч дээр болов уу, тэгвэл ч дээр болов уу гээд янз янзаар бодлоо. Бодоод бодоод нэг л бодол орж ирнэ. Чухам ямар цаг байсныг, амьдралыг үнэн зөв ойлгуулахын тулд би түүнд зөвхөн өөрийнх нь тухай бус, зөвхөн түүний хувь заяа төдийгүй, өөрийгөө ч, өөрийнхөө үзсэнийг ч, энхрий тал чамайгаа ч ер бид бүхний хамаг аж байдлыг ч санах сэжиглэх юмгүй уначхаад сургуульдаа очдог тэр дугуйных нь тухай ч цөмийг ярих хэлэх хэрэгтэй байдаг. Чухам ингэж л яривал үнэн болж болох юм. Амьдрал биднийг нэгэн бөөн юм болгон зуурч, нэгэн зангилгаагаар уясан байхад хасах ч юм алга, нэмэх ч юм алга. Гэтэл насанд хүрсэн хүн болгоны ч учрыг нь олмооргүй тийм явдал болсон байдаг. Санаа сэтгэлээрээ ойлгоё гэвэл түүнийг амсаж үзэх хэрэгтэй... Тэгээд л бодол болоод байна... Үүнийг миний үүрэг гэж мэдэж байна, хэрэв санаснаа гүйцэтгэдэг юм бол үхэхэд юу нь аймшигтай байх вэ. 

	— Суу, Толгонай. Битгий зогс, чиний хөл муу. Наад хадан дээрээ суу, хоёулаа бодъё. Чи анх хэдийд энд ирснээ санаж байна уу, Толгонай минь!

	— Түүнээс хойш даанч их юм хувирсан болохоор санахад хэцүү л байна. 

	— За чи санахыг хичээгээд үз. Бүр эхнээс нь санахыг хичээ, Толгонай минь!

	Санах юм бараг алга даа. Намайг жаахан байхад тариа хадаж байсан цагаар ийш нь хөтөлж авчраад бухлын сүүдэрт суулгаж орхидог сон. Намайг уйлуулахгүй санаатай талхны хэлтэрхий өгөөд үлдээдэг сэн. Сүүлд овоо том болсон хойноо үр цацах гэж өөрөө гүйж ирдэг болж билээ. Тэгэхэд би сэглийсэн үстэй мөн ч хурдан хүүхэд байсан. Хүүхэд гэдэг бодох санах юмгүй, дэггүй загнасан сайхан ч нас газар даа! Шар талаас малаа суурь сууриар нь туугаад уулын сэрүүн, өвсний соргогт гаргаж байсныг санаж байна. Одоо бодох нь ээ би мөн ч тэнэг байж. Адуу тэр их талыг бүрхээд л орж ирнэ. Тэр адууны хөлд дайрагдвал юу ч үлдээхгүй шүү дээ, тоос нь гэж бүтэн мод газар битүү үлддэг сэн. Гэтэл би буудайн дунд нуугдаж байгаад үнэг туулай шиг гэнэт ухасхийн босож адуу үргээдэг байлаа. Адуу мал хамраа дуугарган үргэж бусгахад адуучид намайг хөөж 

	— Ээ, сэгсийсэн муу золигийг! гэж хашхиралдана. Би бултахдаа сайн, шуудуу дагаад л гүйчихнэ. Шарласан ноостой хонин сүрэг өдөр дараалан үүгээр өнгөрөхөд сүүл нь гавганалдаад товор товор явах нь яг л мөндөр асгах шиг байдаг сан. Хоолой ам нь сөөсөн пад хар царайтай улс хонь тууна. Бас баян айлын тэмээн цуваа явж, тохошноосоо хөхүүртэй айраг ганзагалсан байдаг сан. Залуу сайхан охид хүүхнүүд жороо хангал унаж, торгон дээлтэй явах бөгөөд ногоон тал нуга, цэвэр тунгалаг ус мөрнөө дуулалдана. Би гайхаж хоцроод нэг мэдэх нь ээ тэднийг даган зөндөө хол явчихсан байдаг сан. Тэднийг далд орон ортол харан хоцрохдоо «Би хэзээ эдэн шиг сайхан дээл, цацагт алчууртай болох бол!» гэж мөрөөдөн зогсдог байлаа. Би тэгэхэд хэн байж вэ? Барлаг ядуу айлын хөл нүцгэн жаал байж. Манай өвөг аавыг өрөнд унагаж газар хагалдаг хүн болгосон юм гэнэ бил ээ, тэгээд манайхан цөм үеийн үед газар хагалдаг улс болсон хэрэг. Гэвч би торгон дээл өмсөөгүйдээ дутсангүй сайхан хүүхэн болсон юм. Сүүдрээ харах дуртай, явдал дундаа сүүдрээ хараад л яг л толинд үзэхийн адил байдаг сан... Би мөн ч сонин хүн байсан шүү. Тариа хадаж байх цагаар Суванкултай анх дайралдахдаа арван долоотой байсан. Тэр жил Суванкул Дээд Таласаас манайханд ирж айлын барлаг болсон байлаа. Би одоо ч гэсэн нүдээ аниад бодохоороо Суванкул тэр үед ямар байсныг яг санадаг юм. Ёстой залуу, арван ес орчим л настай байсан байх даа... Тэр цамцгүй тул, хуучин хөвөнтэй цамц нүцгэн мөрөндөө тохчхоод, утуулсан юм шиг хүрэн хар явдаг сан. Шанаа нь харласан зэс шиг гөлтгөнөөд, хальт харахад туранхай нарийхан мэт боловч цээжиндээ бяртай, төмөр шиг бат бэх гартай сан. Ажил хийнэ ч гэж лут, тийм ажилтай хүн тэр хавьд л байгаагүй юм даг. Улаан буудай хадахдаа зовох юмгүй, цэвэрхэн хадна хадуурын чимээ гараад тариа унаж байх нь л харагдана. Ажил хийхийг нь хараад баймаар улс байдаг шүү дээ. Суванкул чухам л тийм хүн байсан юм. Би бас л хувиа өгөхгүй сайн хаддагт тооцогддог ч түүнээс аргагүй л хоцордог байлаа. Суванкул урагшаа хол явчхаад надад тусалж намайг өөртэйгөө зэрэгцүүлэхээр эргэж ирдэг сэн. Би тэгэхээр нь жаахан шар хөдлөөд уурлаж:

	— Байз, чамайг гуйсан хүн алга. Их юм болов оо? Би өөрөө дөнгөнө гээд хөөдөг байлаа. 

	Гэтэл тэр ер уурладаггүй нэг мушилзаад өөрийнхөөрөө л болно. Тэнэг би яах гэж тэгэхэд уурладаг байв аа?

	Бид хоёр дандаа хамгийн түрүүнд ажилдаа ирчихнэ. Үүр дөнгөж тэмдгэрэх төдий болж, хүн амьтан босох болоогүй байхад бид хоёр хэдийнээ тариан дээрээ очиж байдаг сан. Суванкул айлын цаад зам дээр намайг заавал хүлээнэ. 

	— Чи ирчихээ юү? гэж тэр надаас асуухад нь

	— Би чамайг аль эрт явчихсан байх даа гэж бодсон хэмээн би надгүйгээр яавч явахгүй гэдгийг нь мэддэг хэр нь үргэлж л тэгж хариулна. 

	Тэгээд л хоёулаа яваад өгнө. 

	Гэгээ тусахад хамгийн түрүүнд мөнх цаст сардигууд алтан өнгөөр гялбалзаж талын салхи тунгалаг хөх мөрөн рүү эрчлэн үлээнэ. Тэр зун цагийн туяа бид хоёрын хайр сэтгэлийн туяа байжээ. Хоёулаа явах цагт бүх дэлхий үлгэрийн юм шиг хачин өөр болчихдог сон. Онгичуулж дагширсан зэгэл тал, энэ ертөнцийн хамгийн сайхан тал болчихно. Бид хоёртой цуг үүрийн болжмор өглөөг угтана. Тэр болжмор тэнгэрт тэртээ дээр тогтчихоод хүний зүрх шиг тэрүүхэндээ чичивгэнэн хөдөлж, жиргэх дуунд нь юутай уужим аз заяа агуулагддаг байсан гэж санана. 

	— Хараач, бид хоёрын болжмор жиргэлээ! гэж Суванкул хэлнэ. 

	Болжмор хүртэл бид хоёрын байсан нь сонин хэрэг шүү!

	Сартай шөнийг яана! Магадгүй, ийм шөнө хэзээ ч дайралдахгүй байж болно. Тэр нэгэн орой Суванкул бид хоёр сарны гэрэлд ажиллахаар үлдэж билээ. Асар том тэргэл саран, тээр харлан харагдагч уулын хяр дээгүүр гараад ирмэгц тэнгэрийн олон одод хоромхон зуур ярсхийн түглээ. Тэр однууд Суванкул бид хоёрыг харж байсан шиг надад санагдсан юм. Бид хоёр хонхрын амсар дээр Суванкулын хөвөнтэй цамц дэвсээд хэвтсэн сэн. Шуудууны амсрын овгор шороо бид хоёрын дэр болжээ. Ёстой зөөлхөн дэр байсан юм шүү. Энэ бол бид хоёрын анхны шөнө байжээ. Тэр өдрөөс хойш бүх насаараа хамт... Суванкул ажилд боргишиж ширэм шиг хүндэрсэн гараараа миний дух, нүүр үсийг зөөлөн илэхэд нь хүртэл би түүний алгаар дамжуулан зүрх нь юутай баяр жавхлантай булгилан байгааг мэдэрч байсан юм. Би тэгэхэд:

	— Суван, бид хоёр жаргалтай болно, чи юу гэж бодож байна, тийм үү? гэж шивгэнэхэд

	— Хэрэв газар ус хоёрыг бүгдээрээ адилхан хувааж аваад бид ч гэсэн өөрийн тарианы газартай болж, өөрийнхөө тариаг хагалж, суулгаж, цайруулах юм бол бид хоёрын жаргал тэр болно. Түүнээс илүү жаргал хүнд хэрэггүй, Толгон минь. Тариа тарьдаг хүн үрээ суулгаад, ургацаа хурааж л байвал жаргах нь тэр гэж хариулсан юм. 

	Түүний энэ үг яагаад ч юм надад нэг сайхан санагдаад санахаас л аятайхан болдог байлаа. Би Суванкулыг чанга тэврээд борлож гандсан халуун нүүрийг нь удтал үнсэж билээ. Дараа нь бид хоёр шуудууны усанд орж, бие биедээ ус цацан бөөн инээдэм зугаа боллоо. Ус цэвэрхэн, гялтганан долгилж уулын салхины үнэр ханхална. Тэгснээ бид хоёр гар гараасаа барилцаад гэдрэг харан дуу гаралгүй тэнгэр өөд од мичдийг ширтэн хэвтэв. Тэр шөнө жигтэйхэн их одтой байсан сан. 

	Бас тэр саруулхан шөнө газар дэлхий бидний адил жаргалтай байсан юм. Газар ч гэсэн мөн өөрцгүй сэрүүн тунгалаг, нам тайванд таашаан байсан хэрэг. Бүх тал тэр аяараа хачин нам гүм, шуудууны ус хааяа пал пүл хийгээд морин зээргэнийн үнэр хамар цоргиж, толгой дуниаруулах нь уул цэцгийн яг цэцэглэх үе байсан агаад хааяа нэгэн зүгээс агийн үнэр халуун оргих мэт ханх тавихад хонхрын эргийн тариан түрүү найган ганхалзаж, аяархан сэрчигнэнэ. Ердөө л ганцхан удаа тийм шөнө тохиосон ч байж болох юм. Шөнө дунд, яг шөнө дүлийн үес би тэнгэр өөд хартал Тэнгэрийн заадас од мичдийн дундуур мөнгөлөг өргөн зурвас болон бүх огторгуйг хөндлөн гулд өнгөрсөн үзэгдлээ. Би Суванкулын үгийг санаж өнөө шөнө ямархан нэгэн лут том тариачин эр огторгуйгаар бөөн сүрэл тэвэрч хивэг, үр цувуулан асгасаар өнгөрсөн ч юм бил үү гэж бодлоо. Тэгээд хэзээ нэгэн цагт бидний мөрөөдөл биелбэл миний Суванкул ч гэсэн анхныхаа сүрлийг яг ингээд л үтрэмээсээ аваад явах байх даа гэж дүрслэн бодлоо. Энэ бол өөрийн гэх тариатай болсны анхны тэвэр болох юм. Тийнхүү анхилам сайхан сүрэл тэврээд явахад нь түүний явсан мөрөөр яг л ийм тариан зам үлдэнэ. Намайг ингэж мөрөөдөж байхад од мичид ч надтай хамт мөрөөдөж ер энэ бүхэн биелээсэй гэж гэнэт учир зүггүй бодогдоод ирмэгц би анх удаа эх болсон газартаа хүний үг хэлээр хандсан билээ. Би: «Газар минь чи бид бүхнийг омруу дээрээ тогтоож байна. Хэрэв чи бидэнд зол жаргал өгөхгүй бол чи газар гэж байсны хэрэг юу бил ээ, бид ч хүн болж төрөх хэрэг юу бил ээ? Газар аа, бид чиний хүүхэд, бидэнд зол жаргал заяаж, жаргалтай сайхан болгооч!» гэж хэлсэн юм. Би тэр шөнө ийм л үг хэлсэн хүн дээ. 

	Өглөө сэрээд харсан чинь Суванкул дэргэд минь байсангүй. Хэдийд боссоныг нь бүү мэд, лав л тун эрт боссон байх. Ойр тойронд улаан буудай шинээр боогоод тавьчихсан үзэгдлээ. Өглөө эрт түүнтэйгээ цуг ажил хийгээгүйдээ тун их гонсойлоо... 

	— Суванкул аа, чи юунд намайг сэрээсэнгүй вэ? гэж би хашхирлаа. 

	Тэр миний дууг сонсоод эргэж харав. Тэр өглөө ямар байсныг нь би санаж байна. Нүцгэн цээж нь харлан, хүчирхэг мөр гар нь хөлөрсөндөө гялалзан байсан юм. Суванкул дороо зогсож намайг таньж ядах мэт этгээд сайхнаар инээмсэглэн гайхаж хараад алгаараа нүүрээ арчиж

	— Би чамайг унтаг гэж бодсон юм гэлээ. 

	— Өөрөө унтах чинь яасан бэ? гэвэл

	— Одоо би хоёр хүний орноос ажиллана шүү дээ гэж тэр хариулав. 

	Би тэгэхэд дотроо хэчнээн баярлавч нэг их гомдсон юм шиг бараг л бархирах шахсан билээ. 

	— Өчигдөр хэлсэн ам чинь хаа байна? Чи бид хоёр нэг хүн шиг ав адилхан байна гэсэн шүү дээ гэж би түүнийг зэмлэв. 

	Суванкул хадуураа чулуудчихаад гүйн ирж намайг гар дээрээ өргөн үнсэх зуураа:

	— Яг одоогоос эхлээд бүх юманд яг нэг хүн шиг байна. Миний хайрт болжморхон минь хонгор минь!.. гэж энхрийллээ. 

	Тэр намайг гар дээрээ өргөөд явж байхдаа заримдаа болжмор л гэнэ, бас инээдтэй өхөөрдсөн янз янзын нэр өгөхөд би хүзүүгээр нь тэврээд инээж хашхирч, хөлөө савчин байв. Гагцхүү жаахан хүүхдийг болжмор хэмээн өхөөрддөг боловч тийм үг сонсоход ямар сайхан байсан гэж санана!

	Энэ үед нар дөнгөж уулын цаанаас цухуйж байв. Суванкул намайг тавиад мөрөөр минь тэвэрч гэнэт нарны зүг хашхирах нь тэр. 

	— Хөөе, нар аа, миний авгайг хараач! Ямар байна, хараач! Харсныхаа төлөө надад гэрэл туяагаа өг! гэж хашхирлаа. 

	Түүнийг үнэнээсээ хэлсэн, тоглосон алин болохыг бүү мэд, яагаад ч юм би гэнэт уйлчихлаа. Цээжээр бөөн бөөн баяр бялхаад ирмэгц би биеэ барьж ер чадаагүй билээ... 

	Би одоо тэр үеийг санаад уйлахчаа болж байна. Тэр нулимс одоогийнхоос шал өөр, хүнд ганцхан удаа заяадаг нулимс байсан шүү дээ. Бидний мөрөөдсөнөөр амьдрал маань биелэгдээгүй гэж үү? Биелэгдэх нь биелэгдсэн. Суванкул бид хоёр аж байдлаа улаан гараараа зохиож өвөл зуны аль ч цагт зээтүүгээ гараас салгаагүй хөдөлмөрлөсөн улс даа. Их ч хөлс асгасан, их ч ажил хийсэн. Тэр үед шинэ байдалд ороод байшин барьж хэдэн малтай боллоо. Нэг үгээр хэлэхэд хүн шиг л амь зуух болсон юм. Хамгийн сайхан юм гэвэл бид хоёр түүгээд авсан юм шиг гурван хүүтэй боллоо. Одоо болсон хойно хааяа дотор харанхуйлаад санаанд оромгүй бодол орж ирэх юм. Би яах гэж хонь мал шиг нэг ойноосоо өнгөрөв үү, үгүй юу төрдөг байв аа, бусад шиг гурав дөрвөн жил болоод төрдөг байсан бол ийм явдал болохгүй ч байсан байж магад гэж боддог юм. Эсвэл тэд төрөөгүй бол бүр ч сайн байх байж гэж бас бодогдоно. Үрс минь, би гашуудах бачуудахдаа ийм үг хэлж байна. Би эх хүн шүү дээ, эх хүн... 

	Тэд минь хэдийд энд ирснийг санаж байна. Суванкул анхны трактор авчирдаг өдөр байсан юм. Суванкул бүхэл намрыг өвөлтэй нь голын тэртээ талд очиж тракторын түр сургуульд суусан юм. Бид тэр үед трактор гэгч чухам юу байдгийг сайн мэдэхгүй байлаа. Суванкул шөнө орой болтол тэндээ байна, явган явахад хол ч газар байсан, би түүнийг өрөвдөн бас жаахан санадаг ч байлаа. 

	— Чи ямар юмаа хийж ийм юмтай зууралдав аа? Бригадын дарга байхад чамд муу байсан хэрэг үү... гэж би түүнийг зэмлэнэ. 

	Гэтэл Суванкул хэзээний тайван байдлаар инээмсэглээд

	— Толгон минь битгий олон юм ярь. Хүлээгээд л бай, хавар болоход чи үзнэ. Тэсэж л үз гэдэг сэн. 

	Би тэр үгийг уурлаж муу санасандаа хэлээгүй, гэртээ ганцаараа хэдэн хүүхэдтэйгээ үлдэх, гэрийн ажлаас гадна хамтралын ажил энэ тэр гээд л амаргүй байсан л даа. Би ч үглэхээ дорхноо болчихно. Суванкул замд даарч, өл хоолгүй явсаар ирэхэд нь өөдөөс нь загнаж ам өчгийг нь авч байх гэж бодохоос өөрт эвгүй болно. 

	— За яах вэ, наашаа галд ойрт, хоол чинь хөрчихсөн гэж сүрхий уучлал үзүүлж байгаа мэт үглэдэг сэн. 

	Чухам дотроо бол би Суванкулыг зүгээр нэг юманд яваагүй гэдгийг ойлгоно л доо. Түр сургуульд суучихмаар бичигтэй хүн тэр үед манайханд байсангүй, тэгэхээр нь Суванкул сайн дураараа очиж: «За би явъя, бичиг үсэгт ч суръя, алив намайг бригадын ажлаас чөлөөлөөд орхи» гэсэн юм. 

	Санал өгөх ч яах вэ тэгээд өнгөрлөө, харин бэрх юм ч тулгарсан даа. Одоо санахад сонин ч цаг байж дээ, хүүхэд нь эцэгтээ ном зааж байсан цаг. Касым, Маселбек хоёр маань сургуульд байсан болохоор багш боллоо. Орой үдэш манайх гэж яг л сургууль шиг болно. Тэгэхэд ширээ гээч юм байсангүй. Суванкул газар хэвтчихсэн үсэг бичих болоход, гурван хүүхэд гурван талаас нь ам амандаа зааж, аав чи харандаагаа тэгш барь л гэнэ, бичиг чинь муруй боллоо л гэнэ, гараа хар л даа, чичрээд байна, ингээд бичихгүй юу, дэвтрээ ингэж барь гэх мэтээр заан сургана. Тэгснээ гэнэт хоорондоо маргаж би чамаас илүү мэднэ гэлцэж бие биедээ батална. Өөр юманд бол ч аав нь ганцхан зандраад болиулчих байсан хэр нь ийм үед ёстой багш нарын ам харж байгаа юм шиг их л хүндэтгэн хүлээнэ. Нэг үг бичнэ гэж махаа идэж дуусна. Суванкулын нүүрээс бөөн хөлс дусалж үсэг ном бичээгүй, харин хөөргөний дэргэд лантуу барьж байгаа юм шиг л болно. Дэвтэр юм уу, цагаан толгой барьчхаад үл мэдэгдэх хачин юм ярилцахаар нь хараад байхад инээд хүрмээр 

	— За аавыгаа зүгээр байлга л даа. Та нар яах гэсэн юм бэ, лам болгох гээ юү? Суванкул чи ч гэсэн, нэг сумаар хоёр туулай буудах гэх хэрэггүй, эсвэл лам бол, эсвэл тракторч бол гэж би үглэнэ. 

	Суванкул уурлаж, над руу харах ч үгүй толгой сэгсэрч доороос санаа алдаад

	— Чи ийм хэцүү юм болоод байхад тоглоом хийж байх ч гэж дээ гэж хэлнэ. 

	Нэг үгээр хэлэхэд инээдтэй ч, эмгэнэлтэй ажил байсан юм. Тэглээ ч гэсэн Суванкул маань санасандаа хүрч салсан шүү. 

	Хавар эрт, дөнгөж цас барагдмагц цаг дулаарсан үе байлаа. Гэнэт хот айлын цаана нэгэн юм харжигнаж паржигнах нь тэр. Айл хунарын хоорондуур үргэсэн адуу хуй салхин мэт өнгөрлөө. Би хашаанаасаа гүйж гарвал ногооны газрын цаана трактор явж байв. Ширмээр хийсэн бөөн хар юм л байсан. Трактор дорхноо гудамжинд ойртож, хүмүүс тал талаас нь цугларлаа. Яг л зах дээрх шиг морьтой, явган хүмүүс түлхэлцэн чихэлдэж гарав. Би ч гэсэн хамар хашааныхаа хүүхнүүдтэй тэр зүг гүйлээ. Гэтэл хамгийн түрүүн харсан юм минь манай хүүхдүүд байв. Гурван хүү маань эцгийнхээ дэргэд трактор дээр гарчихсан бие биеэсээ бат гэгчээр бариад явж байлаа. Эрэгтэй хүүхдүүд исгэрч шүгэлдэн малгайгаа чулуудахад манай гурав тун ч маадгар инээмсэглэн туйлын ихэмсэг явна. Өнөө хэд чинь хар өглөөгүүр гол руу гүйлдсэн нь аавынхаа тракторыг угтсан юм байж л дээ. Тавихгүй байж магадгүй гээд надад хэлэхээсээ айсан байж. Би ч нөгөөдүүлээсээ айж юу ч болох юм билээ гэж бодоод хашхирч гарлаа. 

	— Касым, Маселбек, Жайнак, гайгүй ээ та нарыг! Одоохон буу гэм! гэсэн чинь моторын дуунд өөрийнхөө ч дууг сонссонгүй. 

	Харин Суванкул миний бодлыг ойлгоод над руу инээвхийлэн толгой дохиж, битгий ай, юу ч болохгүй гэж зангалаа. Тэгэхэд Суванкул тун ч бардам, жаргалтай, маш залуужсан шиг харагдсан юм. Үнэндээ цэл залуухан, хар сахалт идэр эр байсан юм чинь дээ. Чухамхүү яг тэр өдөр л би хөвүүд маань эцэгтэйгээ ямаршуу адил болохыг нь анх харж билээ. Ялангуяа ахмад Касым, Маселбек, хоёр нь Суванкулыг яг дуурайсан нь ялгах юм үгүй харласан зэс шиг тийм л хар хүрэн шанаатай байв. Миний муу отгон Жайнак намайг илүү дуурайсан, цайвар царайтай энхрий хар нүдтэй юм сан. 

	Трактор зогсолгүй явсаар айлын ойрх цагаан газраас өнгөрөхөд бид ч хойноос нь цөмөөрөө цуварлаа. Трактор яаж газар хагалахыг үзэх хүслэн их байсан хэрэг. Гурван том дугуй хутга атрын хөрсөнд амархан шигдэж азарганы дэл шиг далбагар далбагар хөрс онгичин мөр гаргамагц бид цөм хашхиралдаж шуугилдан урд хойноо оролцон хамраа дуугарган гэдрэг суусан морьдоо ташуурдан хагалсан мөр дагалаа. Би яагаад гэнэт олноос хоцорч тасарснаа мэдэхгүй юм, нэг мэдэх нь ээ ганцаараа үлдчихээд явж чадахаа байчихсан байлаа. Трактор цаашаа улам холдсоор миний тамир тэнхээ барагдаад араас нь харсаар хоцров. Гэвч тэрхэн үед над шиг жаргалтай хүн энэ хорвоод байгаагүй ээ! Би юунд нь их баярласнаа мэдээгүй. Суванкулыгаа анхны трактор авчирсанд юм уу, эсвэл хүүхдүүдээ том болоод аавтайгаа адилхан болсонд нь юм уу, бүү мэд. Би тэдний араас харан уйлж аяархнаар: «Хүүхэд минь та нар ингээд л аавтайгаа үргэлж хамт яваасай! Та нар аав шигээ хүн болох юм бол надад өөр юу ч хэрэггүй!.. » гэж хэлсэн юм. 

	Тэр үе бол эх болсон миний хамгийн сайхан үе байв. Ажил хийнэ гэдгийг ч үзүүлээд өгдөг, ажил л хийгээд баймаар байдаг юм сан. Хүн эрүүл энх, хөл гар нь бүтэн л бол ажил хийхээс сайхан юм хаа байх вэ дээ?

	Цаг хугацаа өнгөрч, хөвүүд маань ч нэг мэдэхэд нэг жилийн улиангар шиг суга өсөх нь тэр. Тус тусынхаа замыг сонгоцгоолоо. Касым аавынхаа замаар орж тракторч болоод сүүлд нь комбайнч болов. Нэг зун голын цаад эргийн уулын бэл дэх Кайндын хамтралд жолооч хийлээ. Тэгээд хойтон жил нь комбайнч болоод төрсөн тосгондоо ирсэн юм. 

	Эх хүн, хүүхдэдээ цөмд нь адилхан хайртай, бүгдэд нь л амиа тавьж байдаг боловч би Маселбектээ арай илүү хайртай түүгээрээ бахархдаг байв. Тэгээд ч тэр үү, салах үед түүнийгээ л их санадаг байсан. Хөөрхий тэр минь өд сөдөө хамгийн түрүүн гүйцсэн дэгдээхэй шиг гэрээсээ хамгийн түрүүн гарсан юм. Хар багаасаа хичээлдээ сайн, уншаагүй ном үгүй, идэх талхны нь оронд ном л байвал болдог байсан юм. Бага сургуулиа дуусгаад шууд хот орж багш болохоор явлаа. 

	Хамгийн бага Жайнак маань хувиа өгөмгүй сайхан хар хүү боллоо. Нэг хэцүү нь гэвэл гэртээ бараг байгаагүй. Түүнийг хамтралын эвлэлийн хорооны нарийн бичгийн даргаар сонгосон тул хурал цуглаан, бүлгэм дугуйлан, ханын сонин гэх мэтийн түм буман ажилтай байх. Хүүгээ өдөр шөнөгүй алга байхаар нь уур хүрээд:

	— Хар хэсүүлч минь, чи гармони хөгжмөө ор дэртэйгээ аваад хамтралын конторт очиж суувал таарна. Гэр орон, эх эцэг чинь хэрэггүйгээс хойш чи хаана ч явсан хамаа юу гэж нэг бус удаа зэмлэдэг байлаа. 

	Гэтэл Суванкул хүүгээ өмөөрч, намайг яншиж байхад дуугүйхэн шиг байснаа, хэрэг намжсан хойно ярианы далимд

	— Эх нь сандрах хэрэггүй. Хүн амьтантай нийлж сураг. Дэмий чалчаад явдаг юм бол би гартаа оруулж чадна гэдэг сэн. 

	Тэр үес Суванкул ч хуучин бригадын даргынхаа ажилд шилжиж тракторыг нь залуучууд жолоодох боллоо. 

	Касым маань гэрлэж, анхны бэр манай босго алхсан нь хамгийн чухаг юм боллоо. Тэд яаж танилцсаныг бүү мэд, асуусан ч үгүй, зунжингаа голын тэртээ жолоо барихдаа л танилцсан бололтой, Кайндаас л авчирсан юм даг. Алиман бол хөрслөг бор царайтай залуухан хүүхэн байлаа. Нүдэнд дулаахан хөнгөн шалмаг бэртэй боллоо гэж эхлээд баярлалаа. Удсангүй түүндээ амь шигээ хайртай болж, миний санаанд жигтэйхэн таарлаа. Охинтой болох сон гэж үргэлж мөрөөдөж явдгаас ч болсон байж болох юм. Зөвхөн үүнээс ч биш байх, ерөөсөө л тэр минь ухаантай, ажилсаг, шил шиг тунгалаг цэвэр амьтан байлаа. Би төрсөн үр шигээ хайрладаг боллоо. Бэртэйгээ таарахгүй явдал зөндөө л байдаг, гэтэл би гэж гялайх нь тэр. Ийм бэртэй байсан цагт жаргахгүй яах вэ дээ. Ер нь жинхэнэ хиймэл бус жаргал, миний ухаж байгаагаар бол зүгээр нэг тохиодоггүй, зуны өдрийн аадар шиг гэнэт буугаад ирдэггүй хүнийг мэдээгүй байхад амьдрал, хүн амьтанд яаж ханддагт тааруулан аяндаа ирдэг юм. Атга чимхээр цугларсаар, үгүйгээ байгаа нь нөхсөөр бидний жаргал гэж хэлдэг тэр зүйл бий болдог ажээ. 

	Алиманыг манайд ирсэн тэр жилийн зун санаанаас гардаггүй юм. Тариа талх эрт боловсорч, бас гол мөрөн эрт эргээ халилаа. Тариа хадахаас хэдхэн хоногийн өмнө ууланд их аадар орж, уулын цасыг чихэр хайлуулах мэт урсгаж билээ. Хөндий жалгаар их ус хөөсрөн бууж, том том гачуурыг орвонгоор нь урсган бяц татлан хаяж, ялангуяа эхнийхээ шөнө тун ч аймаар үүр цайтал голын ус хүрхрэн шуугилаа. Өглөө болсон хойно харвал хуучин байсан арлуудыг юу ч үгүй болтол ховх татчихсан байв. 

	Гэвч цаг дулаан байлаа. Улаан буудайн тариалан доогуураа ногоорч, дээгүүрээ шаргалтана. Тэр жилийн зун ургац сайн тул тариа ногоо халиуран ганхаж өргөн талыг бүрхсэн нь үзүүр төгсгөлгүй мэт байв. Тариа хураалт хараахан эхлээгүй ч бид комбайн орох мөр гарган гараар хадаж байсан цаг. Ажил болоход Алиман бид хоёр зэрэгцэн холбоотой юм шиг явах тул зарим авгайчуул намайг ичээх санаатай:

	— Бэртэйгээ уралдаж явснаас гэртээ яс амар сууж байхгүй юу. Өөрийгөө бодох хэрэгтэй шүү гэдэг байв. 

	Би тэгж боддоггүй байлаа. Гэртээ суугаад байвал юун өөрийгөө бодсон болох вэ... Үнэндээ ч би зүгээр сууж чадахгүй байсан биз. Тариа хадах их дуртай сан. 

	Алиман бид хоёр ийнхүү цуг ажиллаж байв. Тэгэхэд үзсэн юмаа хэзээ ч мартдаггүй юм. Биднийг тэнд байхад тарианы захад нэгэн зэрлэг замба цэцэг ургасан нь доороосоо дээд оройгоо хүртлээ битүү бүрхсэн том цагаан ягаан цэцэгтэй тул хадуурын ирэнд өртөгдөж улаан буудайтай хамт унаж ирлээ. Нэг харсан чинь манай Алиман тэр цэцгээс нэгэн баглаа хийгээд надаас нууцгайлан аваад явж байна. Би сэмхэн хараад, энэ цэцгээ хааш нь аваачдаг бол? гэж ажиглав. Алиман комбайн хүрээд цэцгээ гишгүүр дээр нь тавьчхаад дуугүйхэн буцаад гүйлээ. Комбайн замын дэргэд бэлхэн зогсоод ургац хураахыг хүлээж байсан цаг. Түүн дээр хүн алга. Касым нэг тийшээ явсан байжээ. 

	Би юу ч мэдээгүй хүн болж, Алиманыгаа зовоохгүйг хичээв. Тэр минь тун зовомтгой бүрэг байсан, харин би хүүд минь хайртай юм байна гэж бодоод битүүдээ тун их баяртай байлаа. Яасан сайн юм бэ, бэр минь, чамдаа баярлалаа гэж би дотроо баяр хүргэсэн юм. Тэрхэн мөчид Алиман ямаршуу байсныг одоо хэр нь санадаг юм. Улаахан алчуур, цагаан платьтай, том гэгчийн баглаа цэцэг барьчихсан баярлаж зүггүйтсэндээ царай нь ягаарч туяараад, нүд нь гялалзаж байсан сан. Залуу нас гэдэг тэр дээ! Ай, Алиман минь, мартахын аргагүй бэр минь! Жаахан охин шиг цэцэгт дуртай билээ. Хавар цас хунгарласан хэвээрээ байхад тэр минь яргуйн түрүүчийг аваад ирдэг сэн... Ай, Алиманхан минь!.. 

	Маргааш нь тариа хурааж эхлэв. Тариа хураалтын анхны өдөр хэзээд баяр жавхлантай байдаг. Энэ өдөр баргар царайлсан хүнийг би ер үзээгүй. Ийм баяр хэн ч зарладаггүй, гэвч баяр жавхлан хүмүүсийн бие махбод алхаа гишгээ, дуу шуу, нүдэнд... тодрон байдаг. 

	Тэр ч байтугай хөнгөн морин тэрэгний тар тархийх, тарган цатгалан морины гүйдэл хатираанд энэ баяр, жавхлан байдаг юм шүү. Яг үнэнийг хэлэхэд тариа хураалтын эхний өдөр хэн ч олигтой ажил хийдэггүй юм. Байсхийгээд л инээдэм наргиан, шоглоом тоглоом болно. Тэр өглөө бас л олон амьтан бужигнаж тоглоом шоглоом боллоо. Цовоо сэргэлэн дуу тарианы нэг захаас нөгөө захад дуулдана. Гэвч хамгийн хөгжөөнтэй газар нь бидний байгаа гар хадуурын хэсэг байв. Учир нь энд бүхэл бүтэн айл гацаа болмоор залуу хүүхнүүд, охид байсан юм. Мөн ч хэцүү улс шүү. Гай болоход, яг энэ үеэр манай Касым МТС-ээс шагнуулсан дугуйгаараа тэдний хажуугаар өнгөрөх гэж явтал өнөө зүггүй хүүхнүүд бариад авлаа. 

	— Алив, комбайнч аа, буугаадах. Чи яагаад бидэнтэй мэндэлдэггүй юм бэ, их зантай болоо юу? Алив бидэнд мөргө, өөрийнхөө авгайд мөргө! гэж тэд шуугилдлаа. 

	Тал талаас нь шахаж, Касымыг Алиманы хөлд мөргүүлэн уучлал гуйлгалаа. Касым сандарч түгдрэн,

	— Уучлаарай, эрхэм хадуурчид минь, баахан эвгүй юм боллоо. Одоогоос эхлээд бүтэн модны цаанаас л толгой бөхийн ёсолж явъя гэлээ. 

	Гэвч Касым ингээд салсангүй. 

	— Одоо чи биднийг хотын дэгжин хүүхэн шигээр дугуйндаа суулгаад давхи, хурдан давхина шүү! гэж хүүхнүүд шаардлаа. 

	Тэгээд түлхэлцэж байж ээлжлэн суугаад давхиулж өөрснөө хойноос нь гүйлдэн, инээддээ унаж тусна. Зүгээр суугаад байсан бол нэг хэрэг, гэтэл тэд хашхирч чарлаж, дэвхцэж цовхчино. 

	Касым инээдээ барж гүйцээд дөнгөж хөл дээрээ тогтон

	— За боллоо, чөтгөрүүд минь намайг тавиач! гэж гуйлаа. Гэвч наадуул нь тавьдаггүй шүү. Дөнгөж нэг нь буумагц, нөгөөдөх нь бариад авна. 

	Касым бүр арга барагдаад үнэнээсээ уурлаж:

	— Та нар чинь юу болов оо, солиороо юу? Шүүдэр хатчихлаа, комбайнаа хөдөлгөх хэрэгтэй байдаг! Та хэд ажил хийх гэж ирсэн улс уу, тоглох гэж ирсэн хүмүүс үү! Больцгоо одоо! гэлээ. 

	 Ер тэр өдөр хэчнээн их инээдтэй наадтай байсан гэж санана. Тэр өдрийн тэнгэр гэж цэлмэгээс цэлмэг нартай сайхан байлаа!

	 Бид ажилдаа ороод, хадуур гялсхийлгэхийн үеэр нар айхтар халааж тоо томшгүй дэвхрэг царцаа дуугаралдлаа. Бие халтал нэг хэсэгтээ эвгүй байдаг, гэтэл тэр өдөр би өглөөнөөс баяртай байсан хэвээр байв. Сэтгэл санаа,нэг л тэнүүн тэнэгэр. Харсан бүхэн, сонссон бүхэн цөм л надад зориулагдсан юм шиг намайг жаргахад зориулсан юм аятай бүгд ер бусын гоо үзэсгэлэн төгөлдөр байж билээ. Нэгэн морьтой хүн тариан тэнгис дундуур шумбах мэт давхин одохыг харахад сэтгэл сэргэм байлаа. Тэр хүн Суванкул ч байсан юм билүү? Хадуур хангинах, улаан буудайн унах, хүн инээх ярилцахыг сонсоход сайхан. Ойрхноор Касымын комбайн чих дөжиртөл наржигнан өнгөрөхөд баярлам байлаа. Касым жолооныхоо дэргэд зогсчихоод бүнхэр лүү урсах мэт хүрэнтэн буух тарианд алгаа тосож, шинэхэн тариаг үнэрлэн явах нь байсхийгээд л харагдана. Би ч гэсэн болсон тарианы бүлээн халуун сүү шиг үнэрээр амьсгалж, толгой эргэх шиг болно. Комбайн бидний харалдаа зогсоод, Касым уулын оргилоос хашхирах мэт:

	— Хөөе, морьтой хүн, бушуулаарай! Битгий саатуул! гэж хашхирлаа. 

	Алиман домботой айраг шүүрч:

	— Би бушуухан гүйгээд уух юм аваачиж өгөөд ирье гэлээ Тэгээд комбайн руу гүйлээ. Тэр минь комбайны шинэхэн гаргасан мөрөөр гүйхдээ гоолиг, залуу, улаахан алчуур цагаан платьтай, гартаа домбо бариагүй харин халамжтай авгайн дуу авч яваа юм шиг харагдсан сан. Түүний бүх юмыг харахад л хайр сэтгэл бялхаж байх шиг байдаг сан. Би яагаад ч юм гэнэт «Суванкулдаа айраг өгөх юм сан» гэж бодоод ийш тийшээ хартал тэр минь юун байх билээ дээ. Тариа хурааж эхлэх үеэр бригадын даргыг олоход бэрх, өдрийн өдөржин морин дээр явж, ажил ихтэй тул үргэлж л нэг захаас нөгөө зах руу давхина... 

	Орой болоход хээрийн үдлэгийн газар шинэ ургацын талх бэлэн болчихсон байлаа. Энэ талхны гурилыг эртнээс бэлтгэдэг юм, биднийг хоёр долоо хоногийн өмнө тарианы зах хадахад тэндээс хурааж цайруулаад бэлтгэдэг заншилтай. Би насандаа шинэ ургацын анхны талх олныг идэж үзсэн, тэгсэн боловч анхны зүсэм талх амандаа хүргэх болгондоо л ариун даллагад ам хүрч байгаа мэт санадаг юм. Энэ талх хэдий хар бор, гурилаа шингэдүүлж зуурсан шиг нялцгайдуу ч гэсэн амт шимт, ер бусын үнэр нь энэ ертөнцийн юутай ч зүйрлэмгүй байдаг юм. Түүнээс нар салхи, шинэ ногоон сүрэл, утаа тортог аль аль нь үнэртдэг. 

	Гар хадуурчдыг өлсөөд хээрийн үдлэгийн газар ирж шуудууны эргийн зүлгэн дээгүүр таран суух үед нар хэдийнээ хэлбийгээд улаан буудайн тарианы тэртээ захад ойртсон мэт байлаа. Урт бөгөөд тунгалаг үдэш болмоор төлөвтэй. Бид гэрийн хажуугийн зүлгэн дээр цугларав. Суванкул хараахан ирээгүй, удахгүй ирэх ёстой, харин Жайнак хэзээний алга болсон байв. Тэр ахынхаа дугуйгаар улаан булан руу давхиж ямар нэгэн хуудас цаас өлгөхөөр явжээ. 

	Алиман зүлгэн дээр алчуураа дэлгээд болсон алим гаргаж тавив. Бас халуунаараа бин авчирч шар исгэлэн ундаа аягаллаа. Касым шуудуунд гараа угааж, дэлгэсэн бүтээлгийн дэргэд суугаад яаралгүй бингээс хэмхлэн:

	— Халуунаараа байна, ээжээ аваач, та шинэ талхны түрүүчийг ид гэж хэллээ. 

	Би талхыг наманчлан аваад хэсгийг эмтэлж амандаа хийвэл нэг л этгээд амт үнэр амтагдав. Энэ нь комбайнчийн гарын үнэр, шинэ үр тариа, халсан төмөр керосины үнэр байлаа. Би дахин эмтэлж идэхэд керосин үнэртэж байсан боловч тийм сайхан амттай, талх урьд хожид хэзээ ч идэж үзээгүй билээ. Учир юун гэвэл тэр бол миний хүүгийн талх, түүнийг хүү минь комбайнчийн гараараа барьж байсан шүү дээ. Тэр бол зон олны минь талх, тариа тарьсан хүмүүс, тэрхэн үед хүүтэй минь хамт хээрийн үдлэгийн газар сууж байсан хүмүүсийн барьсан талх байлаа. Ариун талх шүү! Миний зүрх хүүгээ гэсэн сэтгэлээр бахархан булгилсан боловч хэн ч мэдсэнгүй. Би тэр, мөчид эх хүний жаргал үндэснээс иш ургадаг шиг ард олны жаргалаас гардаг юм байна гэдгийг мэдэж авсан юм. Ард олны хувь заяанаас ангид эх хүний хувь заяа байж болохгүй. Яаж ч шаналлаа гэсэн миний амьдралд юу ч тохиолдлоо гэсэн би энэ үзлээ буруу гээгүй байна. Ард олон амьд байгаа цагт би амьд байж байна. 

	Тэр үдэш Суванкул завгүй байсан тул удтал ирсэнгүй. Харанхуй ч боллоо. Залуучууд голын жалганд түүдэг асааж дуу шуу болцгоов. Тэр олон дуун дотор Жайнакийн дуу танигдаж байсан юм. Тэр минь гармоничин, хамгийн гол хүн нь байжээ. Би хүүгийнхээ дууг таниад дотроо: «Хүү минь дуул, залуу халуун үедээ дуул. Дуу хүнийг ариутгаж хүнтэй нөхөрлүүлдэг юм. Хожим наад дуугаа сонсохдоо энэ үдэш хамт дуулж байгаа нөхдөө санах болно» гэж хэлж билээ. Би дахин хүүхдүүдээ бодож эхэллээ, эх хүн угаасаа тийм байдаг биз. Касымыгаа айл өрх толгойлох хүн боллоо гэж бодлоо. Хавар Алиман тэр хоёр тусгаарлана байшин барьж эхэлсэн аж ахуйтай эд хогшилтой болно. Тэгсээр байтал би ачтай болно. Ер нь Касымд нэг их санаа зовдоггүй байв. Ажилд яг л эцэг шигээ, амрахыг мэддэггүй. Бүр харанхуй болчихсон байхад ч комбайнаа мушгисаар л байв. Хадах газраас нь жаахан үлджээ. Трактор, комбайн хоёр гэрлээ асаалаа. Бас Алиман цуг явна. Хадлан тарианы үед цуг байна гэдэг олдошгүй зүйл билээ. 

	Гэнэт Маселбекаа санаж жаахан гутарлаа. Түүнээс өнгөрөгч долоо хоногт захиа ирсэн юм. Энэ зуны амралтаараа ирж чадахгүй гэж бичсэн байв. Түүнийг хүүхдүүдтэй хамт Иссык Куль нуур луу пионерын зусланд дадлага хийлгэхээр явуулжээ. За яах вэ яах ч арга алга нэгэнт л тийм мэргэжил сонгосноос хойш санаанд нь тохирсон л юм байлгүй. Хаана ч явлаа гэсэн амар мэнд л явбал боллоо гэж би бодлоо. 

	Суванкул их орой ирлээ Тэр хам хүм идсэн болоод бид хоёулаа гэр өөдөө зүглэлээ. Өглөөгүүр гэрийн хавийн ажил төрөл зөндөө. Оройн хувьд манай хөрш Айша авгайд малаа даатгасан байв. Айша авгай бол бие муутай, байсхийгээд л хэвтчихдэг хүн. Нэг өдөр хамтралын ажилд яваад л хоёр өдөр хэвтэнэ. Эмгэг нь ч эмэгтэй хүний л өвчин, ууц нуруу нь өвдөөд ганц хүү Бекташтайгаа гэртээ хоцорно. 

	Биднийг гэртээ ирэхэд бүр шөнө болчихсон байлаа. Сэвэлзэх төдий салхитай сарны гэрэл тариан түрүүг аятайхан гэрэлтүүлсэн шөнө байлаа. Дэлбэрч гүйцсэн шарилжийн түрүүг дөрөө шүргэхэд халуун бүлээн тоос бурхийн морин зээргэнэ цэцэглэсэн нь үнэрээр нь андашгүй байлаа. Энэ шөнө нэг л дотно, байв. Сэтгэлд эвгүй ч болох шиг. Би Суванкулын ард сундалдан зөөлөн мааюуз доороо дэвссэн юм. Суванкул намайг үргэлж урдаа, эмээл дээрээ суулгах гэдэг боловч би ард нь сууж бүснээс нь барьж явах дуртай сан. Бүхэл өдөржин хөндлөн гулд давхиж ядраад байн байн тонгосхийн үүрэглэж, гэнэт цочихлоороо морио давиран дуу шуу ч үгүй яваа нь хүртэл надад хэчнээн дотно байсан гэж санана. Би түүнийхээ бөгтөр болж байгаа нурууг хараад толгойгоо унжуулан бодол болж: «Суван минь, чи бид хоёр хөгширч байна. За яах вэ, цаг өнгөрч л байна. Гэхдээ дэмий суугаагүй шүү. Энэ бол хамгийн гол зүйл. Тун саяхан л залуу байцгаасан юм сандаа. Он жил юутай түргэн өнгөрнө вэ. Тэгсэн ч амьд явахад сайхан юм даа. Бид бас эрт больж байх шиг байна. Хийх юм зөндөө хоёулаа өнө удаан аж төрөх юм сан... » гэж өрөвдөн бодлоо. 

	Тэгээд би нуруугаа цэхэлж, толгойгоо өргөөд тэнгэр өөд хартал цээжин дотор нэг юм зарсхийгээд явчхав. Тэртээ дээр тодоос тод оддын дунд Тэнгэрийн заадас тэр жилийнх шигээ мөнгөлөг өргөн зам татуулан огторгуйн дундуур өнгөрсөн харагдлаа. Бас л ямар нэгэн хүн шинэ ургацын сүрэл асар томоор тэврээд, замдаа сэгсчин хаялсаар явсан мэт санагдав. Тэр дээр алтан өнгөт сүрэл хивэг түрүү хөдлөх шиг харагдаад бүр сэвэлзэх салхинд үлээгдэх, мэт байв. Хивэг дундаас үр цухуйх нь ч харагдах шиг болов. «Ай бурхан!» миний санаанд тэр анхны шөнө бидний хайр дурлал, залуу нас, нөгөө лут том тариачин цөм нэг мөсөн урган орж ирэхэд би учиргүй их гайхлаа. Бидний мөрөөдөж байсан бүхэн цөм биелэгдэж шүү дээ! Тийм ээ газар ус манайх болж бид газраа ч хагалсан, үрээ ч цацсан, өөрийнхөө тариаг ч цайруулсан, ингээд ирэхэд бид хоёрын анхныхаа шөнө бодож байсан маань биелэгдэж шүүдээ. Бид хоёр тэр үед шинэ цаг шинэ аж байдал бий болно гэдгийг яаж мэдэх вэ дээ. Гэвч жир хүний жирийн бодол мөрөөсөл маань цаг үеийн хүслэн, сайн сайхан, шударга үйлийн хүслэнтэй нийлсэн байж шүү. Би ийм бодолд автагдаад дув дуугүй, хөдлөх ч үгүй явлаа. Суванкул гэдрэг эргэж:

	— Толгонай, чи унтаж явна уу? Ядарсан биз, одоо гайгүй ээ мөдхөн гэртээ хүрнэ. Би бас л их ядарчээ гэж хэлээд хэсэг дуугүй явснаа

	— Шинэ гудамжаар орох уу? гэлээ. 

	— Тэгье гэж би хариуллаа. 

	Шинэ гудамж хот айлын цаад захын хоосон талбайд баригдаж байлаа. Гудамж гэх юм тэр үед хараахан алга байсан юм. Хавар залуу гэр бүлд зориулан хэдэн байшингийн суурь тавьсан билээ. Энд тэнд хана туурга босгосон харагдана. Касым, Алиман хоёр ч бас эндээс байшингийн суурь авсан байв. Чухам ийм учраас бид хоёр үүгээр дайрч, юу хийж байгааг нь харах гэсэн юм. Ургац хурааж байгаа үед өдрийн цагаар хувийн ажил хийх ганц минут олдох нь бэрх байдаг. Касым Алиман, Жайнак гурав бүр хавраас эхлэн тоосго цохисон нь одоо үелүүлэн хураасан хэвээрээ хатжээ. Суурийн чулууны шуудуу ухаж түрүүчийн долоо хоногт голын чулуу авчирч дүүргэсэн юм. Ус нэмэхээс өмнө амжиж авсан нь яамай. Хашааны дунд уул овоо шиг чулуу овоолсон байна. Суванкул залуусын хийсэн ажлыг хараад сүрхий баярлав. 

	— За яах вэ эхийг нь тавьжээ. Чулуу нь хүрээд илүү гарах юм байна. Тариа хурааж дуусмагц ханаа босгож байшингаа оройлно үлдсэн аар саар юмыг нь хавар гүйцээнэ биз. Өвөл болохоос нааш тэртэй тэргүй амжихгүй. Миний хэлдэг зөв үү, Толгонай чи юу бодож байна? гэж Суванкул хэллээ. 

	— Зөв хамгийн гол нь дээвэр туургаа босгоод авах хэрэгтэй бусад нь бүтэж ядах юмгүй гэж би хариулаад Жайнакийнхаа хэлдгийг гэнэт санаж инээд хүрээд

	— Харин манай Жайнак хурал дээр тогтоол гаргаж шинэ гудамжийг Комсомолын гэж нэрлэх болсон гээд л яриад салдаггүй юм. Тэгэхэд нь Алиман дооглож «Чи минь Насреддин шиг төрөөгүй хүүхдэд нэр өгнө гэгч болж байх шив. Чи урьдаар авгай ав, байшин босгож гудамж гарга, тэгсэн хойноо тэр нэрээ бодохгүй юу?» гэдэг юм. Тэгэхээр нь Жайнак «Чи юу ч ойлгохгүй байна» гэж маргадаг юм гэж ярилаа. 

	Суванкул түүнийг сонсоод толгой сэгсрэн инээвхийлж:

	— Үнэндээ жаахан тэсвэргүй төрсөн хүүхэд юм шүү дээ. Гэхдээ гудамжны нэрийг онож л олсон байна. Энэ бүх барилга чинь залуу шинэ эздийн юм чинь дээ. Бид олширч улс амьтан жил ирэх тутам өсөж үржиж байна. Хотондоо багтахаа байгаад шинэ гудамж гаргаж байна. Сайхан юм. Гудамж байгуулчихсан хойно нь хараад хүүгийн маань үг зөв байж гэж бодох цаг ирнэ дээ... гэлээ

	Бид хоёр ингэж ярилцаж байсан тэрхэн мөчид энэ шөнө маань бүх шөнөөс хамгийн бузар муухай нь болно гэдгийг даанч сэжиглэсэнгүй билээ. 

	Толгонай, толгойгоо дээш нь болго биеэ барь. 

	— Зүгээр Би яавал зохих вэ? Хичээж үзье. Төрөлх газар минь тэр өдрийг санаж байгаа биз дээ?

	— Санамж байна... Толгонай минь би ер мартдаггүй шүү дээ. Дэлхий ертөнц бий болсноос хойших бүх юмны мөр надад үлдсэн шүү Толгонай. Түүх болгон номд ордоггүй, түүх бүхэн хүний ой ухаанд үлддэггүй харин надад цөм үлддэг юм. Толгонай чиний амьдрал ч гэсэн надад миний сэтгэлд үлдсэн шүү. Би чиний ярихыг сонсож байна, Толгонай, Өнөөдөр чиний ярих ээлж. 

	Маргааш өглөө нь нар гараагүй байхад бид ажилдаа гарлаа. Тэр өдөр бид голын жалганы шинэ зурвасыг хадаж эхэлсэн юм. Тэр хэсэг газар комбайн явахын аргагүй байсан бөгөөд тариа нь бүр хатчихсан ер нь ч тариа захаасаа эхлэн боловсордог шүү дээ. Бид эгнээгээрээ ороод хоёр хоёр боодол тавиад байтал голын цаад талаас морьтой хүн учир зүггүй давхих нь харагдав. Тэр хүн голын цаадах тосгоны захын байшингуудаас гараад тоосон зам татуулсаар хуйхуунд хөөгдсөн юм шиг бут сөөг зэгс хулсан дундуур торохгүй давхилаа. Юу юугүй голын эргийн хайранд тулсан боловч мориныхоо амыг татсангүй ус руу шууд орлоо шүү. Бид гайхан нуруу тэнийлгэцгээж энэ хүн ямар хэрэгтэй болоод ингэж давхиа юм бол доохно нь хоёр мод хэртэйд гүүр байсаар атал юунд түүгээр эс гарна вэ? гэлцлээ. Тэр морьтой хүн нэгэн орос залуу байв. Тэр залуу зээрд азаргаа давирсаар ус руу ороход бид мэл гайхаж яах нь энэ вэ үхэх гэж байна уу? гэж бодлоо. Ийм үед голын усаар тоглоно гэж байх уу, ус нэмсэн үед морь байтугай тэмээ ч далд орно, ясаа ч олж авахгүй цаг байлаа. 

	— Эй, эй чи яах нь вэ зогсооч болиоч! гэж бид хашхиралдав. 

	Тэр залуу бидэн өөд нэг юм хашхираад гараа далласан боловч голын шуугианд бид юу ч дуулсангүй зөвхөн уртаар үргэлжлүүлэн:

	—... ай-айн... гэхийг нь сонслоо. 

	Бид юу ч ойлгосонгүй. Тэгтэл тэр хар хүү зээрд азаргаа нэг цоройлгоод ташуур өгч хөл алдууллаа. Ус ч яах ийх зуургүй түүнийг халбилзуулан нөмөрч авахад чихээ хулмайлгаж хамраа сартайлган тургих азарганы нь толгой шоволзож эхлэв. Дээр нь явсан хүн хоёр гараараа дэлээс нь зуурчээ. Малгайг нь ус аваад явчихлаа. Тэр нь урсгал усны долгионд эргэлдэн хөвж харагдана. Бид ганга даган уруудан гүйлдэх зуур тэр хүн урсгалд цохиулан уруудсан боловч эвийг нь олоод эрэгт жишүү ойртсоор байв. Түүнийг тэртээ доош нь аваачиж бүр тээрмээс доогуур гаргав. Бид цөм хэсэг амран амьсгаа авцгаахад зарим маань тэр хүнийг магтан «Эр хүн байна!» энэ ер нь хэн бэ, нэрийг нь мэдэж авах юм сан гэлцэнэ. Өөр нэг нь:

	— Нэг согтуу амьтан л байгаа биз, солиорч явахад нь та нар сүйд болж гүйлдлээ! гэв. 

	Бид ингээд санаа амарч ажилдаа орлоо. «Үнэндээ ч эрүүл хүн юу боллоо гэж ингэх вэ дээ» гэж би дотроо бодлоо. 

	Касымын комбайн гэнэт чимээгүй болж зогсоход би юманд бодсонгүй. Касым тэр өдөр тээрмийн дэргэд хадаж байсан юм. Арааны оосор мултрах юм уу, гинж тасрах ер ажлын үед юу эс эвдэрдэг билээ дээ. Алиман надаас холгүй хадаж явлаа. Гэтэл гэнэт жигтэй муухай аймаар чанга дуугаар:

	— Ээж ээ! гэж хашхирлаа. 

	Би цочин харвал тэр минь цонхийж цайгаад хадуураа гараасаа алдаж байв. 

	— Яав аа? Могой байна уу? гээд би түүн рүү ухасхийв. 

	Алиман дуугарсангүй. Би түүний айж дүрлийсэн нүдээрээ ширтэх зүг хараад таг болчихлоо. Комбайны дэргэд хашхираан шуугиан болоод, тал бүрээс нь тариан дундуур хүн гүйлдэж, морьтой нь мориороо, морин тэрэгтэй нь тэргэн дээрээ босчихсон шилбүүрдэн давхиж харагдав. 

	— Ээж ээ, нэг л юм болж дээ гээд Алиман тэр зүг гүйлээ Хэн нэгэн хүний:

	— Нэг нь хутган доогуур орсон байхаа даа! Эсвэл голд ороогдсон байх! Гүйе! гэх үг чихэнд сонсогдов. 

	Гар хадуурчид Алиманы хойноос гүйлдэв. 

	«Бурхан минь! Бурхан тэнгэр минь!» гэж би гүйдэл дундаа залбирсаар шуудуу харайхчаан болоод цаана нь унаж, дахин босоод гүйлээ. Аяа, би тэгэхэд буудайн дундуур яаж гүйсэн гэж санана! Намайг хүлээгээч гэж хашхирах гэхлээр хоолой гардаггүй. 

	Намайг арайхийж хүрэхэд комбайны дэргэд бөөн үймээн болж байв. Юу ч дуулдах юм алга, ойлгох ч юм алга. Би олон дундуур түлхэн орж: «Байзнаач, зам тавиач!» гэхэд хүмүүс ч зам тавьж өгөв. Комбайны дэргэд зэрэгцэн зогссон Касым, Алиман хоёрыгоо хараад сохор юм шиг салгалсан гараа сарвайсаар хүү рүүгээ зүтгэтэл Касым өөдөөс минь алхаж, намайг тэврээд

	— Ээж ээ, дайн боллоо! гэв. Касымын тэгж хэлэх нь нэг л холоос дуулдах шиг болов. 

	Би, энэ юу гэсэн үг болохыг ойлгоогүй юм шиг хүүгээ ширтэн гөлөрчихлөө. 

	— Дайн ий? Дайн гэж би хэлэв үү? гэж би дахин лавлан асуув. 

	— Тийм ээ, ээж минь, дайн эхэлжээ гэж Касым хариулав. 

	Энэ үгний цаана чухам ямархан утга байгааг тэр үед би бас л сайн мэдэхгүй байжээ. 

	— Юун дайн! Яагаад дайн болдог бил ээ? Чи дайн гэж хэлэв үү? гэж би энэхүү этгээд аймшигт үгийг дахин дахин асуугаад, дараа нь огт санаандгүй байж байгаад гэнэт ийм мэдээ сонсож айсандаа мэгшиж гарлаа. 

	Нулимс нүүрээр минь урсаад, хүүхнүүд намайг хармагт бас уйлаан хайлаан боллоо. 

	— Чимээгүй! Алив дуугүй болоод орхи? гэх эрэгтэй хүний дуу олны дундаас дуулдав. 

	Тэр хүнийг, энэ явдал худал гэж хэлэх бий гэсэн шиг бүгдээрээ түүний амыг харан нэгэн зэрэг дуугүй болцгоов. Гэтэл тэр хүн юу ч хэлсэнгүй. Өөр хүн ч юм хэлсэнгүй. Зөвхөн үнэхээрийн нам гүм болсон тул голын ус пул пал цалгилах нь дуулдана. Хэн нэгэн хүн доороос уртаар санаа алдаад хөдөллөө. Хүн бүхэн чих тавьсан боловч үг хэлэх хүн гарсангүй. Дахиад нам гүм болж, зөвхөн ойрхон нисэх шумуул жингэнэхээс өөр юм эс дуулдав. Тэгэхэд Касым маань хүрээлэн зогссон олныг нэгэнтээ тойруулан хараад өөртөө хэлж байгаа юм шиг аяархнаар:

	— Одоо шалавхан тариагаа амжуулах хэрэгтэй, тэргүй бол цасанд дарагдана шүү гэж хэлээд хэсэг дуугүй байснаа гэнэт дээгүүр харж жолоочдоо:— Юу гэж зогсоо вэ? Мотороо асаа! Та нар юу хараа вэ? Тариагаа хурааж дуусгахгүй бол та нарт л муу юм болно! Алив ажилдаа оръё гэлээ. 

	Олон түмэн ч хөдлөв. Тэгэхэд л би сая голын тэртээгээс ирсэн орос хүүг харлаа. Тэр хүү доороосоо дээрээ хүртэл усан хулгана болоод норж хар бараан болсон азарганыхаа цулбуурыг барин зогсож байв. Хүмүүсийг тал тал тийшээ хөдлөхөд тэр залуу гэнэт сэрсэн мэт бодлогоширсон шар толгойгоо алгуурхан өргөж мориныхоо олмыг чангалав. Би тэр хар хүү маш залуухан, яг л миний Жайнак шиг боловч гагцхүү өндөр, өргөн мөртэй болохыг нь ажсан юм. Үс нь норж духандаа наалдаад уруул хацар дээгүүр нь шинэхэн шалбарсан үзэгдэж нүд нь яг хүүхдийнхээрээ боловч тэрхэн мөчид машид сэтгэл зовсныг илтгэн байсан тул, энэ хүү дөнгөж саяхан бага насаа орхиж өнөөдөр,

	өнөө өглөө эрийн цээнд хүрснийг би ойлгосон билээ. Тэр гүнээр санаа алдаж, мориндоо мордсон хойноо манайхны нэг хүүхдэд

	— Алив, найзаа чи одоо давхиад дарга, бригадын дарга нарыг олж, одоохон районы хороон дээр оч гэж хэлээдэх. Би явъя, өөр хоёр хамтралд хэл хүргэх хэрэгтэй байна гэж хэлээд морио залав. 

	Түүнээс үг сонссон залуу, орос хар хүүг зогсоож:

	— Байзнаарай, малгай чинь усанд явчихсан байна. Май миний малгайг өмс, өнөөдөр бузгай халуун байна гэлээ. 

	Бид давхин одох залуу хүүгийн араас харж удтал зогссон бөгөөд салхин мэт хурдлах азарганы дөрвөн туурайн доор замын хуурай хөрс тажигнах нь сэтгэлд түгшүүр төрүүллээ. Боссон тоосонд төдхөн морьтой хүн үзэгдэхээ болив. Гэтэл бид зогссон хэвээр, хүн бүхэн дотроо юм бодон байснаа гэнэт трактор комбайн паржигнан асахад овгосхийн цочиж бие биеийгээ харж билээ. 

	Энэ минутаас шинэ байдал буюу дайны байдал эхэлсэн юм... 

	Бид тулалдааны нүргэлэхийг дуулаагүй ч сэтгэл зүрхний түгшилт, хүн хашхиралдахыг мэдэрч байлаа. Би энэ өндөр насыг наслахдаа тийм аагим халууныг үзсэнгүй. Чулуун дээр нулимахад шаржигнаад ууршиж байсан юм шүү. Тариа ч дорхноо хоёр гурав хоногт боловсорч, тэнгэрийн хаяа хүртэл шаргалтан нэлмийгээд, хүн хадахыг л хүлээж байв. Ямар ургасан гэж санана! Яарч сандраад зөндөө их юмаа хаяж гээгдүүлж байгаагаа харахад хэцүү байж билээ. Хэчнээн их тариа хаягдаж, замд гишгүүлж үрэгдсэн гэж санана. Бид сүрлээ боох завгүй яарч, сандран тэр чигээр нь ацдаад хаяж, бушуухан л цайруулах машинд оруулах гэсэн тул, явах замд зөндөө их асгарч хаягдлаа. Энэ ч яах вэ, үүнээс хэцүү нь хүмүүсийг харах 


байлаа. Өдөр болгон цэрэгт татагдаж, үлдсэн нь ажлаа хийгээд л байв. Үдийн аагим халуунд ч, бүгчим зуны шөнө ч тариагаа хадах нь хадаж, цайруулах нь цайруулж, зөөх нь зөөж нойр хоолоо умартаад ,гар хумхихгүй цөм ажиллана. Харчуул улам цөөрсөн тул ажил их болсоор байв. Хөөрхий муу Касым минь, хүч хүрэлцэхээ больсон зүйлийг ганцаараа давна гэсэн мэт комбайнаа хурдлуулсаар л байв. Тарианы ажил ч улам сунжрав. Касымын комбайн өдөр шөнөгүй дуу таслалгүй тариаг үе үеэр нь ханаруулан хадсаар байвч, нэг хэсгээс нөгөө хэсэгт битүү тоос татуулан хүрсээр байвч ажил маш их байлаа. Энэ хэдэн хоногт Касым комбайнаасаа ч буусангүй, жолоогоо ч тавьсангүй. Тэрээр хорон салхинд өдөржин зогсож хураагаагүй тарианы ихийг харан элээ мэт зогсдог сон. Хүүгээ харах, түүнийхээ пад харласан нүүр, хонхойж тураад сахал самбайндаа дарагдсан хацрыг нь харахад өрөвдөлтэй байсан юм. Дотор сэтгэл бачимдана гэдэг жигтэйхэн. «Хүү минь уначих нь дээ» гэж дотроо бодовч хэлж зүрхэлсэнгүй. Түүний ууртай гялалзах нүдээр хэзээ ч бууж өгөхгүй, эцсийн цагаа иртэл тариан дээр байна даа гэж бодогдоно. 

	Тэр цаг нь ч ирлээ. Алиман комбайн руу нь гүйж очоод ирэхдээ уруу царайлчихсан ирлээ. 

	— Дайчлах хуудас иржээ? гэж тэр аяархан хэлэхэд

	— Хэзээ? гэж би асуулаа. 

	— Дөнгөж саяхан тосгоны зөвлөлийн тахар авчирсан байна. 

	Бусад олны адил эрт орой алин боловч манай Касымын ээлж ирнэ гэдгийг мэдэж байсан юм. Тэглээ ч гэсэн энэ мэдээг сонсмогц хөл минь бохисхийгээд явчихлаа. Сульдсан гар минь дааж давшгүй өвдөөд хадуураа хөсөр алдаж, өөрөө ч лагхийгээд суучхав. 

	— Тэнд юу хийнэ вэ, юмаа төхөөрөх хэрэгтэй шүү дээ гэж би арай ядан, чичиргэнэсэн уруулаа эвлүүлж ядан дуугарахчаан болов. 

	— Оройхон очно гэж байна. Ээж ээ, би явъя, аавд та хэлээрэй. Өнөөдөр Жайнак маань харагдсангүй. Хаагуур яваа юм бол? гэхэд нь

	— Яв даа, Алиман минь яв. Гурилаа зуур. Би удахгүй очно гэж түүнд хэллээ. 

	Би тэр газраа суусан хэвээр хоцров. Удаан суусан шүү. Толгойноосоо унасан алчуураа ч авах тэнхэл байсангүй. Тэгж суухдаа шоргоолжнууд цувж явахыг харав. Тэд бас л хөдөлмөрлөж, үр тариа сүрэл зөөж байсан боловч дэргэдээ өөрсдөөс нь дутуугүй ажилч хөдөлмөрч хүн уйтгарт баригдаад сууж байгааг мэдсэнгүй. Тэр хүн энэхэн минутад өчүүхэн биет хөдөлмөрчин шоргоолжинд боловч атаархан сууж байгааг сэжиглэсэнгүй. Тэр шоргоолжнууд өөрийнхөө ажлыг тайван хийсээр л байлаа. Хэрэв дайн болоогүй бол шоргоолжинд атаархах уу даа, хэлэхэд ичгэвтэр юм болно биз. 

	Энэ завсар Жайнак хөнгөн морин тэргээрээ давхиж ирэв. Жайнак тариаг өртөөнд буулгах ажил эрхэлсэн Комсомолчдын хэсэгт ажиллаж байсан юм. Ахынхаа дуудагдсаныг дуулаад намайг аваачих гэж ирсэн бололтой. Жайнак тэрэгнээс үсрэн бууж миний алчуурыг газраас аваад толгой дээгүүр минь тохлоо. 

	— Ээж ээ, гэртээ харья гээд намайг сугадаж босгов. 

	Бид хоёр замдаа юм ярьсангүй. Сүүлийн хэд хоногт Жайнак танигдашгүй болтлоо хувирч, их л төлөв намбатай болжээ. Тэр минь нөгөө тахар орос хүүтэй нэг л адилхан юм шиг санагдаад байв. Түүний нүдний харц бас л ширүүн болжээ. Энэ хэдэн өдөр Жайнак бас л залуу настайгаа салах ёс гүйцэтгэжээ. Олон хүн залуу настайгаа салах ёс хийсэн юм... Жайнакаа бодож явтлаа Маселбекаасаа захиа аваагүй удсанаа гэнэт саналаа. «Тэр маань юу болж байгаа бол? Цэрэгт яваа болов уу. Яагаа бол? Яагаад захиа өгөхгүй байна? Яахаараа алгын чинээхэн юм өгөхгүй байна? Гэрээ мартаж эх эцгээ орхиод хот газар алга болоогүй биз. Одоо ямар юмных нь сургууль байх бил ээ, гэртээ ирвэл таарна, тэнд хийх юм байх биш» гэж би тэргэн дээр сууж явахдаа бодоод Жайнакаас

	— Жайнак аа чи өртөө рүү явдаг хүн байна, дайн удахгүй дуусах болов уу, чи юм сонсов уу? гэж асуулаа. 

	— Үгүй ээж ээ, удна байхаа гэж Жайнак минь хариулаад

	— Манайхан тун базаахгүй байна. Германд хөөгдөөд л байна. Манайхан нэг газар дайсныг тогтоож цөм цохих л юм бол бид орох сон. Ингэх цаг удахаа больсон байх гэж бодогдоно хэмээн хэлэв. Тэр морио шавдаж, хэсэг дуугүй байснаа над руу эргэж, — Ээж ээ, та айж байна уу? Их айж байна тийм үү? Ээж та юм бодоод сэтгэлээ зовоогоод яах юм. Харж л байгаарай бүх юм зүгээр болно гэж нэмэв. 

	Ай тэнэгхэн хүү минь ингэж хэлээд намайг тайтгаруулах гэсэн байж. Бодохгүй байж болох байсан гэж үү дээ? Би нүдээ боож, чихээ бөглөлөө ч гэсэн бодохгүй байж яаж чадах вэ?

	Гэртээ ирсэн чинь Алиман уйлж суулаа. Гурилаа ч зуураагүй байв. Уур хүрээд «Чиний бусдаас илүү чинь аль вэ ганц чиний хар хүн яваагүй цөм л явж байна. Уйлж унжаад хөдлөхөө ч болио юу. Ингэж байж болохгүй. Бид хойшдоо яаж аж төрөх юм бэ?» гэж хэлээд ичээмээр санагдсан боловч тэгж зэмлэсэнгүй. Түүний залуу насыг өрөвдсөн юм даа. Ер нь анхнаас нь эхлээд хамаа намаагүй хэлсээр байсан бол хожим өөрт нь амар байх байсан ч юм уу. Бүү мэд. Ёстой бүү мэд тэгэхэд л юу ч хэлээгүй өнгөрсөн юм даг. 

	Касым бүр нар жаргах дөхүүлээд ирлээ. Түүнийг хашааны хаалгаар цухуйнгуут Алиман тогоо тулгаа орхиод уйлаан хайландаа ороод гүйн хүрч хүзүүнд нь зүүгдчихлээ. 

	— Би ганцаараа үлдэхгүй, чамгүйгээр яаж байх юм бэ, үхнэ! гэлээ. 

	Касым шууд комбайнаасаа буугаад ирсэн тул шороо тоос, шавар шавхай, тос, ус болжээ. Тэр мөрнөөсөө авгайнхаа гарыг хөндийрүүлээд

	— Алиман, жаахан байз л даа. Би их муухай байна. Чи надад саван, алчуур өгөөч, би голд очиж оръё гэлээ. 

	Алиман эргэж намайг харахад би учрыг ойлгож хоосон хувин өгөөд

	— Ирэхдээ ус аваад ирээрэй гэж хэллээ. 

	Тэр үдэш, тэр хоёр голоос их л орой ирсэн сэн, сар бараг гараад байсан цаг. Намайг гэрийн ажлын ихэнхийг нь хийхэд Жайнак маань хамжилцаж байв. Шөнө дундын хэрд Суванкул ч ирлээ. Би түүнийг хаашаа алга болчхов оо гэж хүлээж ядаж байсан юм. Гэтэл Суванкул бүр өдөр байхад ууланд гарч, жороо хулаа барьж ирсэн байлаа. Бид Касымыг трактор барьж эхэлж байх цагт унаган байхад нь Касымдаа гэж худалдан авсан билээ. Тэр бол хойд хоёр хөл цагаан, явдал хурдан дөрвөн туурай нь тачигнаж байдаг сайхан жороо сон. Айл хунарт мэдэхгүй хүн үгүй, залуу хүүхнүүд хүртэл:

	 

	... Замаар явахыг нь сонсоод 

	Зүгээр суухын аргагүй... 

	 

	гэж дуулалддаг байсан юм шүү. 

	Аав нь хүүгээ явахынхаа өмнө жороо хулаараа ганц өдөр ч болов явагдаа гэж бодсон байжээ. 

	Бид өглөө эрт тосгоноосоо гарч цэргийн хороо руу зүглэлээ. Алиман бид хоёр Жайнакийн тэргэнд сууж, Касым, аавтайгаа хазаар мориор явав. Тэгэхэд хамгийн их ид татлагын үе байсан юм. Эр хүн ч олон байсан цаг. Намайг засмал зам руу харахад түм буман амьтан, нэг үзүүр нь Их хавцалд хүрч байхад нөгөө үзүүр нь харагдахгүй байлаа. Тэр олон, тосгон суурин бүхнээс цугларсан бөгөөд морь унах нь морь унаж, үхэртэй нэг нь үхэр унажээ. Районы төвд хүн амьтан, унаа хөсгийн олонд гишгэх зай алга. Энд хүүхэд хөгшид цөм цугларчээ. Цөм л өөр өөрийнхөө хүмүүсийн дэргэд бөөгнөрч, хөдлөх бүрийд нь л дагана. Зарим нь уйлж байхад, зарим нь нэлээн юм балгачихсан харагдана. Гэвч ард түмэн гэдэг тэнгис далай гэсэн үг, тиймээс гүйхэнтэй гүнзгийтэй ч байдаг юм гэлцдэг нь талаар бус ажээ. Энд ч гэсэн, энэхүү үдлэгийн шуугиан дотор ч гэсэн хэлэх үгээ хэлж, тэр ч байтугай олон түмнийг хөгжөөж дуу дуулж, гармони хөгжмийн аянд бүжиглэж байгаа хатан зоригтой харчуул цөөн бус байлаа. Энд киргиз орос дуунууд ээлжлэн сонсогдож, «Катюшийг» цөмөөрөө, дуулалдаж байв. Би чухамхүү тэгэхэд л энэ дууг мэддэг болсон юм. 

	Цэрэгт татагдсан улс цэргийн хорооны том хашаанд багтсангүй тул тэднийг хэд хэдэн эгнээ болгон, тосгоны гол гудамжинд жагсаагаад, хүн бүхний овог нэрийг дуудлаа. Цугласан олон таг чимээгүй болж, амьсгалаа даран чагнав. Дайнд явж байгаа улсыг харахад л хоолойнд бөөн хар юм тээглэж байв. Тэд цөм зориуд ялгасан юм шиг цэл залуухан, хүдэр чийрэг эрс байлаа. Ёстой л амьдарч баймаар, ажиллаж баймаар хүмүүс байв. Нэрсийн дарааллаар дуудах бүхэнд нэр гарсан хүмүүс «байна» гэж хэлээд бидний зүг харна. «Суванкулов Касым» гэдэг нэр сонсмогц өөрийн эрхгүй давхийн цочиж, өр өвдөөд нүд харанхуйллаа. Касым минь «байна» гэж хариулав. Харин Алиман миний гарыг чанга базаад «Ээж ээ» гэж шивгэнэв. Би яах билээ дээ, хагацна гэдэг хэчнээн хүнд аймшигтайг мэдэж байсан, гэхдээ зовлон тохиолдсон үед олон түмнээсээ ангид байж хэн чадах билээ. Ай, Алиман минь, миний Алиман цэрэг дайны хэрэгцээ, улс орны хэрэгцээг мэдэж л байсан байх, би түүн шиг эр нөхөртөө хайртай хүүхнийг энэ насандаа үзээгүй юм шүү. 

	Бид, нэг хоноод цэрэг явуулна гэдгийг сонсоод тэр өдөртөө гэртээ харьцгаасан билээ. Касым: та нар энд зүдэрч байгаад юугаа хийх вэ, гэртээ хариад байж бай, би замдаа ороод гарна гэж хэлсэн юм. Аз болоход манай хамтрал их замын дэргэд байж. Бид Суванкулын морийг Алиманд орхиод, өөрснөө тэргэнд сууж бусад нөхөдтэйгөө буцав. Жайнак цэрэгт татагдагсдыг тэргээрээ өртөө хүргэж өгөх байсан тул мөн районы төв дээр хоцров. 

	Шөнө эзгүй гэртээ ороод би ч дураараа уйлж гарлаа. Суванкул цай чанаж, аагтайгаас нь надад хийгээд албаар уулгаж дараа нь:

	— Толгонай, чи бид хоёр ямаршуу байлаа! Бид хоёр энэ улстай хамт л хүн болсон шүү дээ. Тийм учраас зовлонгоо ч жаргалаа ч тэгш хуваалцъя. Юм сайн байхад бүгдээрээ л сайхан байсан, гэтэл одоо болоход хүн бүхэн хувиа бодож, хувь заяандаа гомдох хэрэг үү? Үгүй ээ, тэгвэл үнэнч бус явдал болно. Маргааш чи биеэ бариарай, харин Алиман сүйд болно гэдэг бол өөр хэрэг, цаадах чинь чи бид хоёр шиг юм үзсэн амьтан биш. Чи бол эх хүн. Энийг санах хэрэгтэй. Бас дайн сунжраад ирвэл би ч явна. Маселбек ч нас нь боллоо, түүний маань ч авч байж болно. Шаардлага гарвал цөмөөрөө л явна. Ийм учраас Толгонай минь юу ч болж магадгүй гэж биеэ бэлтгэх хэрэгтэй... гэж хэллээ. 

	Маргааш нь үдээс хойш цэрэг явуулж эхэллээ. Касым Алиман хоёр цуваанаас түрүүлэн давхижээ. Гэрээрээ дайрч салах ёс хийхийг Касымд зөвшөөрсөн юм байж. Алиманы нүд булдруу болтлоо хавдсаныг үзвэл замын турш уйлсан бололтой. Касым биеэ барьж, сэтгэлээ чангалахыг хичээх боловч бас л амаргүй байлаа. Харин Касым яагаад тэгэх болсныг ойлгодоггүй юм. Алиманаас айгаад тэгсэн юм уу, аль эсвэл жаахан гайгүй салах гэж бодсон юм уу, ямар боловч мориноос буунгуутаа биднийг өртөөн дээр очсоны хэрэггүй гэж шууд хэлдэг байна. Трактор комбайны жолооч нарыг тариа хадаж дуустал татахгүй шийдтэй юм гэнэ, тийм учраас эргээд ирж ч магадгүй гэлээ. Үнэхээр тийм шийд байсан эсэхийг бүү мэд. Хэрэв тушаал амжиж ирвэл биднийг өртөөн дээрээс буцаах байх гэж хэлэв. Одоо бодоход тэр минь Алиманыгаа, биднийгээ өрөвдөөд тэгсэн байжээ. Өртөө ороход бүтэн өдөржин газар, тэндээс юун эргэж ирэхтэй мантай билээ. Тэгэхэд би үнэмшсэн юм. Хүн үхэн үхтлээ итгэл тасардаггүй гэдэг. Гэвч түүнийг үдэхээр их зам руу явж байхдаа нэгэнт эргэлзэж эхэлсэн билээ. 

	Бидний замд тариа хураалтад Касымтай цуг ажиллаж байсан хүмүүс цөм салах ёс хийлээ. Гар хадуурчин, зөөвөрчин үтрэм цайруулагчид гүйлдэж ирлээ. Комбайн ч ойрхон байв. Касымын туслахууд комбайнаа ойр шиг зогсоогоод наашаа ирцгээв. 

	Дархан хүн дайнд мордохдоо алх дөштэйгөө салах ёс хийдэг гэдэг. Манай Касым хийдэг ажилдаа мастер, дархан нь байсан юм. Комбайн зогсмогц Касым нутгийнхантайгаа ярилцаж байснаа зам руу харлаа. Тэрхэн эгшинд морьтой, тэрэгтэй түрүүндээ улаан тугтай дайчлагдагсдын цуваа замд гарч ирж байлаа. 

	— Май, ааваа барьж бай! гэж хэлээд Касым хул мориныхоо цулбуурыг Суванкулд өгөөд өөрөө комбайн руу алхлаа. Касым комбайндаа хүрмэгц тойрч тал талаас нь сайн хараад гишгүүр дамжин гүйн гарлаа. Тэгснээ:

	— Эшенкул ээ, яваад бай! Хуучнаараа нэг сайн явъя! гэж тракторчдоо хашхирав. 

	Моторууд дуулдах төдий асаж эхлэхэд комбайн ч хүржигнэж, гинж нь харжигнаад цайруулдгаасаа бөөн сүрэл хаяж, улаан буудайн тариа руу орлоо. Касым халуун салхинд нүүрээ тавьж өгөн инээж, мөрөө тэнийлгэн явахдаа бүхнийг умартсан мэт байв. Тэрээр тракторчтойгоо нэг юм хашхиралдаад, толгой дохин ойлголцож, тарианы талбайн булан хүрээд эргэж хадлаа. Комбайн хээрийн шувуу шиг тариан дундуур нисэх нь тэр. Бид ч гэсэн цөм энэхэн минутад дайныг мартжээ. Хүмүүс цөм нүдэндээ цогтой зогсож, Алиман бүхнээс илүү бахдан байв. Алиман алгуурхан комбайны өөдөөс алхахдаа аяархан инээж явав. Комбайн зогслоо. Бид дахиад л баргар царайлав. Гэтэл манай хөрш авгай Айшагийн хүү Бекташ Касым руу гүйн хүрч, уйлан үнсэж гарлаа. Тэр жаал арван гуравтай, комбайн дээр сүрэл бухалдагчаар ажиллаж байсан юм. Би байдгаараа хашхирмаар санагдсан боловч уруулаа тас хазан Суванкулын захисныг бодоод яаж ч зүрхэлсэнгүй. Касым Бекташийг гар дээрээ өргөж үнсээд, жолооны дэргэд тавьж өөрөө гишгүүрээр нь алгуурхан буулаа. Бид ч түүнийг тойрлоо. Касым энд өөрийнхөө туслагч нар, жолооч, тракторчидтой салах ёс хийв. Яаралгүй болохгүй боллоо. Дайчлагдагсдын цуваа хэдийн бидэнтэй зэрэгцэн иржээ. 

	Бид Касымыгаа ингэж л үдсэн юм даа. Түүнийг мориндоо мордохоор завдтал Алиман, хөөрхий миний Алиман том улсыг ч хүүхдийг ч харсангүй дуу алдаад мөрнөөс нь зуурчихлаа. Алиманы нүүр цусгүй цайгаад, зөвхөн нүд нь гялалзаж байлаа. Бид түүнийг арай хийж салгахад, тас дайраад дахиад нөхөртөө зүүгдчихэж байв. Ийнхүү жаахан хүүхэд шиг Касымын гараас зүүгдээд хөлийг нь дөрөөлүүлэхгүй. 

	— Байгаач дээ? Жаахан байл л даа! Ганцхан минут бай л даа! гээд л гуйж гарлаа. 

	Касым үнсэж аргадан:

	— Алиман аа, чи минь битгий уйл даа? Чи харж л байгаарай, би маргааш өртөөн дээрээс буцаад ирнэ! Надад итгэ! гэж хэлнэ. 

	Тэр үеэр Суванкул бэрдээ хандаж:

	— Алиман чи явалц, зам хүртэл гаргаж өгөөд ир. Харин бид эндээ салах ёс хийе. Саатуулаад яах вэ гэж хэлээд хүүгийнхээ гараас барьж, аяархнаар

	— Миний өөдөөс хар гэв. 

	Тэр хоёр өөд өөдөөсөө ширтэлцлээ. 

	— Чи миний хэлснийг ойлгосон уу? гэж эцгийгээ асуухад

	— Ойлгосон, ааваа гэж хүү нь хариулав. 

	— За явдаа, сайн яваарай! гэж хэлээд Суванкул мориндоо мордож, эргэж ч харалгүй давхиад явчхав. 

	Касым надтай салах ёс хийж байхдаа

	— Маселбекаас захиа ирвэл хаягийг нь надад явуулаарай гэж хэлсэн юм. 

	Касым Алиман хоёр жороо хулаа хөтөлсөөр зам руу явлаа. Би тэр хоёроос нүд салгасангүй. Цуваа их замаар өнгөрч эхэллээ. Эхлээд Алиман Касымын дөрөөнөөс нь бариад гүйхэд Касым тонгойж сүүлчийн удаагаа нэг үнсээд, морио их жороогоор нь тавилаа. Гэтэл Алиман агтын тоосон дундуур хойноос нь гүйсээр байж билээ. Би араас нь очиж, гэртээ авчирсан юм. 

	Маргааш өдөр нь оройхон хэрд Жайнак өртөөнөөс буцаж ирэхдээ, эмээлгүй морийг нь тэрэгнийхээ араас уячихсан ирж билээ. 

	Алс газар тулалдаан болж цус урсаж байхад манай ажил бол бидэндээ тулалдаан байлаа. Касымын хэлдэг зөв боллоо. Бид хэчнээн чармайсан ч тарианы сүүлчийг талбай дээр нь ч, үтрэм дээр ч цас, дарж орхилоо. Энд тэнд авч амжаагүй байсан төмс цасанд булуулав. Эрэгтэйчүүл өдөр бүхэн фронтод явна. Бид өглөөнөөс үдэш болтол хамтрал дээрээ ажиллаж ярьдаг юм маань ганцхан дайн, тэнд ямар байгаа, юу болж байгааг ярилцах бөгөөд шуудан хүргэгч бол айл бүхний хамгийн хүслэнт хүн боллоо. 

	Касымыг явуулснаас хойш долоо хоноод байхад Маселбекаас маань захиа ирлээ. Тэр анхныхаа захианд, хамт сурдаг нөхөдтэйгөө цэрэгт татагдлаа, одоохондоо энэ хотдоо байж байна гэсэн билээ. Маселбек уулзаж учирч чадсангүй гэж сэтгэл зовсны хэрэггүй, ийм юм болно гэж хэн мэдэх бил ээ, харамсах юу байх вэ, хамгийн гол нь ялаад буцах хэрэг л байна гэсэн байв. Хоёр дахь захиагаа Новосибирскээс ирүүллээ. Энд даргын сургуульд сурч байна гэж бичээд өөрийнхөө зургийг явуулсан байв. Тэр зураг нь одоо шиллэсэн хэвээрээ өлгөөтэй байгаа боловч тун бүдэг болсон. Сайхан зураг шүү, цэрэг хувцас их зохиод, өтгөн хар үсээ толийтол самнасан, харин нүд нь үл мэдэг гуниглан бодлогоширсон харагддаг юм. Тэр л янзаараа одоо болтол зүүдэнд минь ордог... Алиман маань Маселбекийг ахынхаа хуримд ганц өдрийн чөлөөтэй ирэхэд нь л үзсэн билээ. 

	— Ээж ээ, хараач, манай Маселбек сайхан залуу юм аа гэж Алиман зургийг үзэж байхдаа хэлээд

	— Тэгэхэд би түүнийг бүтээлгийн цаанаас сайн харж чадаагүй бэр хүн байж эрээгүй ширтэж байх нь эвгүй байсан сан. Маселбек маань эндээ ирээд өөр шигээ, боловсролтой сайхан хүүхэн авчхаад байвал мөн гоё оо! Тийм үү, ээж ээ, тэгвэл сайхан аа! гэдэг сэн. 

	Би түүнийг зөвшөөж, тийм өдөр ирэхийг мөрөөдөн хүлээх болсон юм. 

	Өвлийн дунд сар хүртэл миний сэтгэл юутай ч гэсэн нэлээн тайван байлаа. Хөвүүдээс захиа тогтмол аваад овоо гайгүй байв. Тэгтэл Касымаас бид фронтын зүг хөдөлж байна гэсэн захиа авлаа. Битүү айгаад зүрх шимшрэх болов. Бас Суванкулыг байсхийгээд цэргийн хороон дээр дууддаг болов. Комисс л гэнэ. Тайлан тооцоо л гэнэ, дахин тайлагнах л гэнэ. Суванкул бүр цэргийн хороо, хамтралын бригадын ажил хоёрын хооронд шогшсоор байгаад ядарч гүйцлээ. Хамтрал бригадын даргагүйгээр гар мухар болно гэсэн үг шүү дээ гэж санахаараа Суванкулыг цэрэгт татахгүй байх гэж бодогдоно. Гэтэл түүнийг татлаа. Энэ сургийг цасанд булагдсан тариа ялган цайруулж байхдаа сонссон юм. Би сонсмогц ацаа сүрэлд хатгасан хэвээрээ хүйтэн ишинд нь хацраа наагаад учраа олж ядан удтал зогсов. Яах вэ, цаашид яаж байх вэ? Хоёр хүү маань тэнд очсон, одоо дээрээс нь хар хүн минь тэр фронт руу явах нь... 

	Тэгж байтал Суванкул давхин ирж мориноосоо буугаад над руу алхаж:

	— Гэртээ харья, юмаа бэлтгэе гэж хэллээ. 

	Би морь унаж, Суванкул явдал дундаа ярилцахад эвтэй байг гээд хажуугаар минь явган явлаа. Гэвч ярих үг гарч өгдөггүй ихэнх цагаа дуугүй өнгөрөөв. Энэ нь ярих юм үгүйдээ бус ярья гэх нь ээ дотор сэтгэл харанхуйлаад хэцүү байснаас тэгсэн юм. Ийнхүү би морьтой, тэр явган явсан билээ. Харанхуй хар үүл тэнгэрийг бүрхээд Шар талын зүгээс хүйтэн салхи салхилж явган шуурга тавьж эхэлж байв. Ойр тойрныг харахад эл хуль зэврүүн ажээ. Хүн ч үгүй, дуу шуу ч үгүй, хөдлөх юм ч үгүй, бүрхэг бүүдгэр хүйтэн байлаа. 

	Суванкул тамхи угсруулан татсаар л явав. Тэгснээ миний гарыг бариад:

	— Даарч байна уу? гэж асуулаа. 

	Би юу ч хэлсэнгүй. Тэр ч бас нэг юм хэлэх гэснээ болив бололтой. Магадгүй би ингээд хөвүүдийнхээ хойноос мордлоо. Эргэж ирэх хувь тавилан байх, үгүй юм уу... Үүрд салах ч гэж байгаа байж болох юм. Хэрэв тийм бол яая гэх вэ, бид хоёр өчнөөн жил эвтэй сайхан байсан шүү дээ. Хэрэг тохиолдвол бие биеэ уучилна. Хувь заяа хаашаа эргэхийг хэн мэдэх вэ?» гэх мэтээр бодсон санаснаа хуваалцах гэсэн байж ч болох юм. Ийм үг хэлэх байсан юм уу, аль эсвэл өөр юм хэлэх байсан уу, мэдэх арга алга, юутай ч гэсэн тэгэхэд миний нүүр өөд ширтчихээд уруулаа жимийн дуугүй байсан. Түүний хүрэн сахалд буурал сууж эхэлснийг би тэгэхэд л харж билээ. Түүнээс өмнө би яагаад ч юм ер ажиглаагүй байжээ. 

	Би энэ талбай дээр залуу насандаа Суванкултай дайралдсанаа, хэрхэн хорин хоёр жил хамт хөдөлмөрлөж хөлсөө асгаруулж, үр хүүхэд өсгөсөн тариа талх тарьсан, ер бүх амьдралаа хоромхон зуур нүдэндээ харах шиг болсон юм. Ингэж салах юм, ингэж хагацах цаг ирж болох юм гэдгийг хэзээ ч бодоогүй, ой ухаандаа оруулаагүй явжээ. Зун цаг, тариа хураалтын эхний өдөр Суванкул бид хоёр энэ замаар морьтой явж байснаа саналаа. Тосгоны захын шинэ гудамж эзгүй дутуу орхигдсоныг Алиман Касым хоёрын байшингийн сууринд бөөн чулуу тоосго овоолоостой хэвтээг хараад уйлж, мориныхоо дэлэнд нүүрээ наалаа. Намайг зөндөө удаан уйлахад Суванкул тэвчин явснаа эцэст:

	— Толгон чи, одоо нэгмөсөн уйлж ав, энд харах хүн алга, харин үүнээс хойш амьтан хүнд нулимсаа харуулж болохгүй. Чи одоо зөвхөн гэрийн эзэн, Алиман Жайнак хоёрын ахмад төдийгүй миний оронд бригадын даргаар үлдэнэ. Өөр хүн алга гэж хэллээ. 

	Би улам хайлж

	— Ямар үхсэний чинь бригадын дарга вэ? Ийм үед чи тийм юм хэлж яаж чадна вэ? Надад юу ч хэрэггүй. Бүр дуулахыг ч хүсэхгүй байна! гэлээ. 

	Гэтэл орой нь намайг хамтралын захиргааны конторт дуудлаа. Тэнд манай шинэ дарга, фронтоос шархтаад ирсэн Усенбай, Суванкул бас хэд хэдэн өвгөд настан байв. Усенбай шууд надад хандаж:

	— Одоо яая гэх вэ, Толгонай гуай минь, эр хүн шиг бүсээн чангалаад бригадын даргын морийг унах хэрэг гарлаа даа. Манай газар ус, хүн ардыг танаас илүү мэдэх хүн алга. Бидний шүд зууж фронтод явуулж байгаа бригадын шилдэг дарга маань итгэж байгаа тул бид танд улам ч их итгэж байна. Өөр арга алга. Толгонай гуай, маргаашаас эхлээд ажилдаа орогтун гэж хэлэв шүү. 

	Настан буурлууд бас л сургамж өгөв. Нэг үгээр хэлбэл намайг ятгаж бригадын дарга болохыг зөвшөөрүүлж авлаа. Тийм ээ, зөвшөөрөхгүй байж яаж болох билээ дээ? Бид яаж амьдарч байгаагаа ойлголгүй яах вэ дээ? Миний Суванкулын эцсийн даалгавар энэ байсныг бодох нь ээ ч би зөв юм хийжээ. Тэр шөнө Суванкул ер унтсангүй, өглөө болтол надад сургамж өглөө. Хаварт бэлтгэж эхэл, зүтгүүрээ амраа, анжис, борной, хөнгөн морин тэргээ засварла... Олон хүүхэдтэй, өвгөд эмгэдтэй айлыгаа сайн харж байгаарай... Энийг ч тэгэх хэрэгтэй, тэрийг ч ингэх хэрэгтэй... гээд л миний хонгор хар хүн сэтгэлийн минь нар тийм л ажилч хүн байсан юм сан даа... 

	Өглөө болон болтол гадаа битүү шуураад салхи хөндий янданг хүнгэнүүлэн байв. 

	Бид Суванкулыгаа бас л их зам дээр үдсэн юм. Тэр минь өөрийнхөө үе чацуутан хижээл хүмүүстэй хамт Жайнакийн тэргэнд суугаад цасан шуурган дундуур давхин орж бараа тасарсан билээ. Аяа, ямар хүйтэн байсан гэж санана, хүйтэн салхи хацар нүүр час хийлгэж байсан сан. Би байн байн эргэж харсаар нус нулимсандаа хахаж цацан алгуурхан буцсан билээ. 

	Тэр өдрөөс эхлэн,. Усенбай даргынхаа хэлсэн ёсоор бүсээн чангалаад, морь унаж, бригадын даргын үүрэгт ажилд орлоо. Одоо ч гэсэн энэ ажил хүн болгон хийчих амархан юм биш, гэхдээ тэр үед дааж давах аргагүй бэрх ажил байсан юм шүү. Эрүүл чийрэг эр хүн нэг ч алга, байгаа нь өвчтэй хазгар доголон, бусад ажлын хүн гэвэл эмэгтэйчүүд, охид, хүүхэд өвгөчүүл байлаа. Олсноо фронтод өгнө. Гэтэл аж ахуйн тэрэг дугуйгүй, морины тоног гэж хэдэн тасархай,сур, жааванз эвдэрхий, дархны газар түлшгүй. Бид улаан харгана түүж түлээд, төмрийн дархны хөөргөний галыг таслахгүй байлаа. Айл амьтны аж байдал хуучин шигээ биш болоод өлсгөлөнд автах боллоо. Тэглээ ч гэсэн бид хамтралынхаа ахуй албыг зогсоочихгүйн тулд байдаг чадлаараа зүтгэсэн юм. Одоо бодоход, заримыг нь магтаж очно, заримыг нь хараах гэж очно бараг үс гэзгээсээ ч зулгаалцах дөхнө, ер нь элдэв бусын юм үзжээ, тэгэхэд ёстой үзээгүй юм алга санагдана.. Тэр үед ямар байсан ч би одоо ард түмэн сандраагүй, ард түмэн хэвээрээ үлдсэнд тэдний хөлд мөргөхөд бэлхэн байна. Тэр үеийн эмэгтэйчүүд одоо эмгэд болж, тэгэхэд хүүхэд байсан улс аль хэдийн эх эцэг гэр бүлийн тэргүүлэгч нар болжээ. Тэд тэр цагийг аль эрт мартсан нь лав, гэтэл би тэднүүсийг харах болгондоо тэгэхэд ямаршуу байсныг нь санадаг юм. Миний нүдэнд хувцас хунар, өл хоолгүй байсан тэр чигээрээ буугаад ирдэг. Тэр үед тэд хэрхэн ажиллаж байсан, хэрхэн ялалт хүлээж байсан хэрхэн уйлж байсан, хэрхэн хатуужиж байсныг би цөмийг санаж байна! Эд нар үхэшгүй гавьяа байгуулснаа мэдэхгүй байна. Хэчнээн их юм амсаж, бэрх хэцүүгийн хүндэд нуруу бөгтийсөн ч гэсэн бригадын дарга хийж байсандаа би хэзээ ч харамсдаггүй. Би үүр хаяарч эхлэхээс авхуулаад л хөл дээрээ байдаг байсан, хамтралын хашаа хүрээ, дараа нь бүтэн өдөржин морин дээр нэг ийш„ нэг тийшээ, нэг үе тал руу, нэг үе уул өөд давхиж, орой болоход эргэж ирээд конторлож шөнө дөл болгоно. Ингэсээр яваад өдөр өнгөрөхийг мэддэггүй байжээ. Энэ явдал намайг аварсан ч байж болох юм. Зарим цагт хүмүүс бачимдаж уурласандаа намайг зүхэж, заримдаа барьж авч, ажил хаяж байсан ч гэсэн надад гомдох юм алга. Ийм үед би ихэнх ажлаа Жайнак Алиман хоёртоо тохдог байсан. Тэр хоёр өдөр шөнөгүй ажиллаж байсан бөгөөд би тэднийгээ хайр найргүй хөөж гаргадаг байсандаа ч гэмшдэггүй. Тэгэхгүй бол элдэв юм бодогдоод сэтгэлээр унацгаах байсан байх, нэг айлаас гурван хүн нь дайнд очоод байхад бодох юм байлгүй яах вэ дээ? Касымаас сураг тасраад хоёр сар болов. Алиман бид хоёр тэртэй тэргүй аймшигт юмны тухай бие биедээ хэлэхгүйн тулд нүд буруулан өнгөрдөг болов. Бид хоёр үг ярилцдаг юм аа гэхэд ажил төрөл, гэр ахуйнхаа энэхэн тэрхнийг хэлэлцдэг байлаа. Яг л хүүхэд шиг санахгүйг хичээж байсан хэрэг. 

	Өвлийн нэгэн өдөр би өглөө эртлэн төмөрчдөд туслахаар очсон байв. Энд манайхан ажлын морьдоо тахалж байсан юм. Нэг хартал, манай Усенбай дарга наашаа учир зүггүй хатируулж явна. Алгын чинээ цаас барьсан нь танд ирсэн яаралтай цахилгаан гэлээ. Би ч багтраад явчихлаа. Дархны газар алх дөш нийлэх нь түг түг гээд яг л миний цээжийг дэлсэж байх шиг болов. Миний царай, царай биш болсон бололтой. 

	— Толгонай гуай, та яав аа? Энэ чинь Новосибирскээс Маселбекаас ирсэн цахилгаан шүү дээ. Алив наашаа ирээд аваадах айх юмгүй! гэж манай дарга хэлээд эмээл дээрээс бөхийж, цаасыг надад өглөө. Тэгээд

	— Та бушуухан өртөөн дээр оч, хүү тань түүгээр өнгөрнө, уулзаж учраад явъя гэсэн байна. Би танд морь тэрэг, овьёос өвстэйгөөр бэлтгүүлчихлээ. Бушуухан, явах замд бэлтгэгтүн гэлээ. 

	Миний баярласан гэдэг жигтэйхэн! Сандрахдаа, дэмий л дархны газар дотуур ийш тийш тэвдэн гүйж, яах ч учраа олохоо байлаа. Дархнууд намайг яв гэж:

	— Бид өөрснөө чадна. Та бушуухан өртөө рүү оч, тэгэхгүй бол хожимдоно шүү гэлцлээ. 

	Би ч гэр лүүгээ гүйлээ. Ер юу болох гэж байгааг ч гүйцэд ухсан юм алга. Ганцхан Маселбек өртөөн дээр ирэх гэж байгаа, Маселбек маань нүүр учиръя гэж байгаа гэдгийг л мэдэж байв. Гадна хүйтэн байсан боловч гүйсэндээ халууцчихлаа. Гүйдэл дундаа солиотой хүн шиг:

	— Нүүр учиръя гэдэг чинь юу гэсэн үг вэ? Хүү минь би чамдаа мянган мод газар байсан ч далавчтай юм шиг явган гүйгээд очно шүү! гэж ганцаараа ярьж явлаа. 

	Ай ээж нь ээж нь... Ээж нь тэрхэн үес хүүгээ хаашаа аль зүгт явж байгааг ер бодоогүй юм. 

	Гэртээ гүйж ирээд, яарч сандарч байж янз бүрийн амттан хийж мах чаналаа. Маселбек маань ганцаараа яваагүй нь мэдээж, зон нөхөдтэйгөө яваа биз. Гэрийнхээ юмаар тэднээ дайлаг гэж бодлоо. Тэр бүхнийгээ арьсан туламд хийж аваад Алимантайгаа өртөө орлоо. Эхлээд би Жайнактайгаа явъя гэтэл тэр минь явахгүй гэлээ. 

	— Үгүй дээ, ээж ээ, Алиман маань явсан нь дээр, би эндээ хоцроод ажлаа хийж байя. Ингэсэн нь дээр гэж хэлсэн юм. 

	Хожим нь отгон хүүгээ зөв юм хийснийг би ойлгож билээ. Тэр хэдий бага ч ухаантай жаал байсан юм шүү. Жайнак тэр өдрүүдэд Алиманы сэтгэл санаа яаж зовж шаналж байгааг нь ойлгож байсан бололтой юм. Жайнак Алиманы ажиллаж байсан өвсний хашаа руу гүйж очоод, бэргэнийгээ дуудаад ирсэн юм. Би бэрийгээ тийм баяртай байхыг хараагүй удсан байлаа. Царай зүс нь сэргээд, надаас илүү тэвдэж намайг яаруулан:

	— Ээж ээ, түргэлээрэй, бушуулаарай. Үстэй дээл тань энэ байна, өдөн алчуур тань энэ байна хувцаслаарай, за одоо явъя! гээд л байсан сан. 

	Замдаа ч гэсэн байж сууж чадахгүй

	— Алив гуядаарай, түргэлье! гэж хөтчийг яаруулан, зарим газар өөрөө хөтчөөс урт жолоог нь аваад морьд шавхуурдан нарийхан дуугаар хашхирч явлаа. 

	Хөнгөхөн тэрэг дагтаршсан замаар саадгүй явж, морьд омголон, тостой голтой дугуйнууд аяархан тар тар хийн явав. Явах замын туршид сэтгэл сэргэм зөөлхөн ч цас бударч, нэлээд хүйтэн байв. Алиман цасанд хучуулаад харахад хэчнээн хөөрхөн байснаа өөрөө мэдсэнгүй. Түүний толгой, оготор дээл, цухуйсан бужгар үс дээлийн зах дээр цас зузаан тогтож, бумбагар бор хацар нь ягаан туяатай болоод, эрвэгэр хоёр хар нүд, яралзсан цагаан шүд нь хэчнээн сайхан байсан гэж санана. Залуу насанд юм бүхэн, тэр ч байтугай цас хүртэл хүнд зохидог ажээ. Алиман тун ам завгүй явлаа. Маселбекийг галт тэрэгнээс буугаад ирэхэд та дуугүй байгаарай, таныг таних нь уу, үгүй юу л гэнэ. Маселбекийн араас нь сэмхэн очоод нүдийг нь таглаад авна, тэгэхээр юу гэх бол, ямар амьтан ингэж дэмий тэнэглэж байдаг байна аа? гэх байхдаа л гэнэ. Ингэж ярьчхаад өөрөө инээж хөхөрнө. Ай, Алиманхан, миний хонгор бэр минь дээ! Өөрийгөө яагаад тэгж хөөрч байсныг нь намайг мэдэхгүй явна гэж бодоогүй байсан юм байхдаа. Тэгснээ ярьж гарна. Алиман гэнэт дуугүй болсноо, инээхээ болиод аяархнаар:

	— Маселбек Касымтай жигтэйхэн адилхан шүү. Ихэр юм шиг хоёр тийм ээ, ээж ээ? гэлээ. 

	Би дуулаагүй юм шиг л яваад байлаа. Алиман дуугүй болоод жаахан бодлогоширсноо дахиад л хөтөч хар хүүгээс жолоог нь авч морьд шавдаж гарав. 

	Бид оройхон хэрд өртөөн дээр ирлээ. Бид хоёр тэрэг зогсонгуут л зам дээр гүйлдэн гарав. Маселбек удахгүй ирэх ёстой байдаг. Гэтэл зам дээр нэг ч амьтан алга. Бид ойр хавийг хараад, сэтгэл гонсойж өнчрөөд хаашаа явах юу хийхээ мэдэхээ болив. Зам төмрийн хоорондох дэр модон дээгүүр явган шуурга шуурна. Бух тэрэг урагш хойшоо төмөр харжигнуулан түг таг хийлгэн хөдөлж цантаж царцсан вагоноо чирнэ. Утасны төмөр салхинд улигнан исгэрнэ. 

	Бид үүнээс урьд галт тэрэг хүлээж үзээгүй түл хэдийд галт тэрэг ирэх мэтийг хүн амьтнаас асуухаа ч мэдсэнгүй. Ингэж байтал алсаас бух тэрэгний яндангийн дуу сонсогдож галт тэрэг цухуйлаа. 

	— Ирлээ, ээжээ! гэж Алиман хэлэв. 

	Миний өвдөг чичрээд, нэг л аймшигтай болов. Галт тэрэг түргэн ойртон ирж, бух тэрэг нь өнгөрөн цасан дундуур үзэгдэхээ болиод зогслоо. Бид хоёр вагоны хажуугаар гүйлдлээ. Вагонууд пиг дүүрэн хүнтэй, эмэгтэйчүүд хүүхдээс гадна цэргийн хүн ч олон байв. Тэд, юун улс, хаашаа явж байсныг хэн мэдэх вэ. Бид вагон болгоны хажууд зогсоод:

	— Наана чинь Суванкулов Маселбек байна уу? Энд чинь Суванкулов Маселбек гэдэг хүн байна уу хэлж өгөөч! гэж гуйлаа. 

	Зарим хүн, мэдэхгүй юм аа гэж хариулна, зарим нь дуугүй байна, бас зарим нэг нь бүр доог хийсэн мэт байна. Бид хоёрыг гүйлдэж байх зуур, галт тэрэг ч хөдөлж яваад өглөө. Манай өртөөн дээр ердөө л гуравхан минут зогсдог юм байжээ. Бид барьж байсан шувуугаа алдсан юм шиг хоцорлоо. Тэгтэл бид хоёр дээр төмөр замчин оготор дээл, эсгий гуталтай настай орос хүн хүрч ирэв. Би түүнийг галт тэрэг ирэхэд угтан очиж байсныг харсан юм. Тэр хүн, биднээс ямар хүн хүлээж байгааг асуув. Би учраа хэлж, Маселбекийн цахилгааныг өглөө. Тэр хүн нүднийхээ шилийг хийж удаан гэгч нь уруулаа хөдөлгөн уншаад:

	— Танай хүү цэргийн вагоноор ирэх юм байна. Ямар вагон, хэдийд үүгээр өнгөрөхийг нь мэдэх юм алга. Хэрэв саатахгүй бол өнөө шөнө маргааш ирэх ёстой. Бас үүгээр яваад өнгөрчихсөн ч байж магадгүй. Одоо өдөр бүхэн өчнөөн төчнөөн вагон нааш цаашаа өнгөрч байна, зарим нь зогсохгүй шууд өнгөрч байгаа цаг гэж хэллээ. 

	Бид бүр уруу царайлж гүйцлээ. 

	— Ай, энэ дайн уу, мөн ч хэцүү юм даа гэж тэр төмөр замчин хэлээд, — Хамаг юмыг урвуулж гүйцлээ. Та нар гадаа зогсоод юугаа хийх вэ? Өртөө рүү оч, тэнд хүлээх өрөө бий. Тэндээ сууж байгаад галт тэрэг ирэхээр нь гарч хараад байхгүй юу... Өөр арга алга гэв. 

	Өртөөний хүлээх өрөөнд арваад хүн байв. Тэд цөм урт вандан дээгүүр хэвтжээ. Амьдралын эрхшээлд хөөгдөн зам харгуй, өртөө буудлаар явж сурсан улс бололтой тэнд байхдаа ч гэртээ байгаа юм шиг давгүй байцгаана. Зарим нэг нь унтаж байхад, нөгөө зарим нь юм ярилцан тамхилж, хоёр нь буланд суугаад төмөр аягаар буцалсан ус ууж, уруул амаа түлэх шахан үлээж байхад, бас нэгэн хүн гитар тоглож аяархан дуу аялан сууна. Хагархай, тоос шороонд дарагдсан арван сувагт дэнлүү ёлтойн анивчиж, тортог хаялна. Алиман бид хоёр бүдэг харанхуйд нүдээ дасгаад бас л нэг вандангийн үзүүрт суув. Жаахан суутал, галт тэрэг дуугарах чимээ гарахад бид ч хаалга руу гүйлдлээ. Харанхуйд салхи хүчтэй салхилж дээлийн хормой хотыг хүү татах шахна. Дан ганц таваарын вагонууд байлаа. Нэг ч цэрэг хүн харагдсангүй, гэвч бид цуваа даган гүйлдэж:

	— Наана чинь Суванкулов Маселбек байна уу? гэж хашхиралдлаа. 

	— Суванкулов Маселбек наана чинь байна уу? гэж дахин дахин асуусан боловч нэг ч хүн хариулсангүй, хүн ч алга. Биднийг өртөөний байшинд эргэж ороход тэнд байгсад цөмөөрөө унтчихжээ. 

	— Ээж ээ, та жаахан хажуулж амар, би галт тэрэг ирэхийг харж байя гэж Алиман минь хэлэв. 

	Би бэрийнхээ мөр түшээд дуг хийгээд авъя гэсэн чинь юун нойр байх билээ. Яаж ч нойр хүрэх вэ дээ? Чихээрээ байтугай сэтгэлээрээ галт тэрэг ойртохыг мэдэрч, мянганы газраас газар үл мэдэг доргилохыг нь мэдэж суугаа хүн чинь унтах нойрны тухай бодохын аргагүй байлаа. Галт тэрэг хаанаас ч ирсэн ялгаагүй, бид хоёр туламтай юмаа аваад ухасхийн зам дээр гардаг байв. 

	Цуваа өнгөрөх боловч, Маселбек маань нэгэнд нь ч байсангүй. Шөнө дундын хэрд дахиад л газар доргиж эхлэхэд бид яарч сандран гадагшаа гарлаа. Хавцлын хоёр үзүүрээс дуу хадаагаад хоёр галт тэрэг хоёр талаасаа ирж явав. Бид хоёр тэвдэж учраа олохоо болиод хоёр замын дунд орчхов. Галт тэрэгнүүд чих дүлийрэм орилолдоод хурдаа нэмэн нэмсээр хоёр талаас дайрах мэт орж ирлээ. Дугуй тавжигнаад салхи исгэрч биднийг цасаар булж бараг вагон доогуур хийчих гэж байв. 

	Алиман гэнэт

	— Ээж ээ! гэж хашхираад надаас шүүрч, намайг дэнлүүний шонд шахаж тэврээд тавихаа байчхав. 

	Би цахилгаан мэт гялалзан өнгөрөх цонхнуудыг харан, гэнэт Маселбек минь харагдах вий, хүүгээ яваад өнгөрөхөд нь харахгүй өнгөрчих вий хэмээн нүд салгахгүй байв. Хүүгээ гэсэн сэтгэлээр өвдөн байгаа миний зүрх шиг, зам төмөр хурдлан өнгөрөх дугуйны хүндэд дарагдан ёолох мэт байлаа. Галт тэрэгнүүд хоёр тийшээ өнгөрч, араасаа цасан тоос татуулан холдсон хэр нь бид хоёр дэнлүүнд наалдсан хэвээрээ удтал зогссон юм. 

	Бүүр үүр цайтал Алиман бид хоёр борви бохийсонгүй, байсхийгээд л гарч цуваа даган гүйлдлээ. Үүр цайхын өмнөхөн шуурга гэнэт намдсан үед баруунаас бидний урьд үзээгүй цуваа ирлээ. Вагон нь цөм шатанхай орой нь ховхорхой, хаалга нь эвдэрхий. Тэр цуваанд нэг ч хүн алга, Хоосон вагон дотор ёстой л хүүрийн газар шиг нам гүм. Утаа тортог, шатсан төмөр, будгийн үнэр ханхална. 

	Өчигдрийн маань оготор хар дээлтэй төмөр замчин дэнлүү барьсаар ойртон ирэхэд Алиман түүнээс аяархнаар:

	— Энэ юун цуваа вэ? гэж асуув. 

	— Бөмбөгдүүлсэн цуваа гэж наадах нь мөн л аяархан хариулав. 

	— Одоо тэгээд хааш нь аваачиж байгаа юм бэ? гэвэл нь

	— Засварт гэж төмөр замчин намхан дуугаар хэлэв. Би энэ яриаг сонсоод энэ вагонд явсан хүмүүсийг, утаа униар, хашхираан орилоон, гал дөлөн дунд амиа алдсан хүмүүсийг, гар хөлгүй бологсдыг, үүрд сохор дүлий бологсдыг бодлоо. Энэ бөмбөг гэдэг чинь зөвхөн дайны зах сэжүүр шүү дээ. Тэгвэл жинхэнэ дайн гэдэг нь ямар байх нь вэ?

	Эвдэрхий цуваа өртөөн дээр удтал зогсоод алгуурхан хөдөлж, уйтгар хүрэм түржигнэсээр хаашаа одсоныг бүү мэд, яваад өглөө. Бид түүний араас харж Маселбек минь энэ эвдэрхий цувааны ирсэн газар луу очиж байгаа юм шүү дээ гэж бодоод сэтгэлдээ бөөн хар юмтай хоцров. Тэгвэл Касым маань яагаа бол? Суванкул юу болж байгаа бол? Рязанийн хавьд байна гэж бичсэн сэн. Тэр газар нь фронтоос тийм ч холгүй байх шүү... 

	Өглөө болов. Морины идэх өвс дуусаад явах цаг ч боллоо. Гэтэл Маселбек маань үүгээр өнгөрөөгүй байвал яах вэ? Өчнөөн их хүлээгээд эцэст нь уулзахгүй бол гомдолтой бус уу? Алиман бид хоёр янз янзаар бодож, янз янзаар таалаа. Гэвч явж зүрхэлсэнгүй. 

	Өчигдрийнх шиг салхитай хүйтэн өдөр болох төлөвтэй байв. Өртөө байдаг хавцлыг салхины саравч гэж нэрлэдэг нь талаар бус ажээ. Тэгтэл үүл хөөгдөөд нар гарав. «Ай халаг, хүү минь энэ нар шиг гэнэт гараад ирдэг ч болоосой, ганцхан удаа ч болов хараад хоцрох сон» гэж бодлоо. 

	Тэгж бодтол алсад галт тэрэгний дуу хадлаа. Галт тэрэг зүүнтэйгээс яваа бөгөөд маш хүчтэйгээр хоёр дахин дуугарахад нь хавцлаар нэг цуурайтлаа. 

	Газар доргиж, зам төмрүүд хүнгэнэв. Утаа уур савсуулан улаан дугуй, улаан галаа улалзуулсаар хоёр хар бух тэрэг хүржигнэн харжигнан өнгөрөхөд араас нь танк, их буу брезентээр бүтээж хажууд нь винтовтой, үстэй дээлтэй цэрэг зогссон харагдаж, вагоны хаалгаар цэргүүд үзэгдсэн боловч хурдан явсан тул нүүр, шинель, дуу дуулах, үг хэлэх, гармони хөгжим, балалайка дуугарах нь хальт мулт үзэгдэж сонсогдоод, өнгөрч байлаа. Бид юу ч харж чадсангүй. Энэ завсар улаан шар хоёр дарцаг барьсан нэг хүн хүрч ирээд чихэнд тулж:

	— Зогсохгүй ээ! Зогсохгүй! Зайлцгаа! Замаас зайлцгаа! гэж хашхираад бид хоёрыг түлхэж гарлаа. 

	Яг энэ үед бидний дэргэдээс:

	— Ээжээ ээ! Алима-аан! гэж хашхирах дуулдлаа. 

	Хүү минь! Маселбек минь! Ай бурхан тэнгэр! Тэр минь бидэнд тун ойрхон өнгөрлөө. Вагоноос бүх биеэрээ цухуйгаад нэг гараараа хаалганаас зуурч, нөгөө гартаа малгайгаа барьж даллан хашхирч салах ёс хийлээ. Би зөвхөн «Маселбек!» гэж хашхирснаа л санаж байна. Гэвч тэрхэн хугацаанд хүүгээ яг хэвээр нь харж амжсан юм. Салхинд үс нь хийсээд, шинелийнх нь хормой далавч шиг дэрвээд, нүд нүүрэнд нь баяр жавхлан өрөвдөл хайрын аль алин нь байсан юм! Би түүнээсээ хараа салгалгүй хойноос нь гүйлээ. Хажуугаар цувааны сүүлчийн вагон шуугин өнгөрсөн боловч би дэр модон дээгүүр гүйсээр яваад уналаа. Ай би юутай их уйлж хашхирсан гэж санана! Төрсөн хүү минь тулалдааны талбар луу очиж байхад би салах ёс хийхдээ хүйтэн төмөр тэврээд хоцорлоо. Галт тэрэгний дугуйн түг түгхийх нь холдон холдсоор дуулдахаа болив. 

	Одоо хэр нь тэр цувааны дуу надад сонсогдож хангинаад байх шиг байдаг юм. 

	Алиман уйлан хайлан гүйцэж ирээд хажууд минь сууж намайг босгох гээд чадахгүй гар хөл нь салганан уйлж унжив. Тэгж байтал сумчин орос хүүхэн хүрч ирээд бас л «Ээж ээ! Ээж ээ!» гэж байгаад уйлав. Тэр хоёр намайг замын хажуу руу гаргаад өртөө рүү хөтлөн явлаа. Энэ үед Алиман надад нэгэн цэрэг малгай өгч:

	— Май, ээжээ. Маселбек маань өгсөн юм гэж хэллээ. Намайг вагоны араас гүйж явахад хүү минь над руу малгайгаа чулуудсан юм байжээ. 

	Би гэртээ харихдаа тэр малгайг нь цээжиндээ наан гараас салгахгүй барьж явлаа. 

	Тэр малгай одоо манай гэрийн хананд өлгөөтэй хэвээрээ. Урдаа таван хошуутай жирийн цэрэг хүний чихэвчтэй бор малгай л даа. Хааяа түүнийг аваад нүүрээ дотор нь хийхлээр хүүгийн минь үнэр хэвээрээ үнэртэж байдаг юм. 

	Төрөлх газар минь, хэлээч төрсөн хүүгээ ганцхан удаа хальт хараад хоцорч шаналж зовсон эх хэдий үед байсан юм бэ?

	— Мэдэхгүй байна. Толгонай минь. Чиний үзсэн шиг дайныг дэлхий ертөнц үзээгүй юм шүү. 

	— Тэгвэл хүүгээ тэгж их хүлээсэн эхийн хамгийн сүүлч нь би болоосой. Бурхан минь хүйтэн төмөр тэврээд, замын дэр модыг толгойгоороо дэлсэж байх хүн битгий гараасай. 

	— Чамайг эргэж ирэхийг алсаас харахад хүүтэйгээ уулзаж чадаагүй гэдэг нь илт байж билээ. Чиний царай зэвхийж шарлаад, нүд чинь галгүй болж, удтал өвчилсөн хүн шиг байсан юм. 

	— Бүтэн сар дэмийрч халуурч хэвтсэн нь ч дээр байсан байх. 

	— Хөөрхий миний Толгонай. Тэр жил чиний үсэнд буурал сууж эхэлсэн юм. Урьд юутай өтгөн их үстэй байлаа даа... Тэгээд чи үг дуу цөөнтэй, ширүүн ааштай болсон. Ийшээ дуугүй ирээд, мөн л уруулаа тас зуусаар буцдаг байсан. Гэвч би бүгдийг ойлгож байсан, би чиний нүдийг хараад л чамд хэчнээн хэцүү байгааг мэддэг байсан юм. 

	— Тийм ээ, эх дэлхий минь, өөрийн мэдэлгүй тийм болдог юм байна. Би ганцаараа байсан бол ч өөр хэрэг. Гэтэл дайнд хорлогдоогүй нэг ч хүн, нэг ч айл байгаагүй шүү дээ. Амиа алдсан гэсэн хар цаас ирэхэд нэг өдөр манай тосгоны хоёр гурван айл нэг зэрэг уйлаан хайлаан болж, хараал занал эхэлдэг байсан, тэгээд ирэхийн цагт уур хилэн шатаад өшөө авах их хүслэн бадардаг сан. Чухамхүү тэр үед бригадын дарга байсандаа би бахархдаг юм. Өөрөө ч зовлон амсаж, өрөөл бусдын ч зовлонг амсалцаж, олон түмэнтэйгээ өлсөх, даарах бүх бэрхийг хуваалцсан билээ. Ийм ч учраас би тэссэн юм, бусдын төлөө ч тэсвэрлэсэн юм, тэргүй бол би сэтгэлээр унаж дайны тоосон дунд няц даруулах байсан байх. Тэгэхэд дайн гэгчид ганцхан арга байдаг юм байна, тэр нь үзэлцэх, тэмцэх ялах л арга юм гэдгийг ойлгож билээ. Тэгэхгүй л бол үхнэ гэсэн үг! Ийм ч учраас төрөлх тал минь, би морьтой давхиж ирээд чамайг зовоолгүй дуугүй мэндлээд, дуугүй хэвээрээ л буцдаг байсан юм. 

	Нэг өдөр Касымаасаа захиа авлаа. Би мориндоо үсрэн мордоод уруу өөдийг ялгалгүй, гуу шуудууг харайлган цас хунгар умбачуулан учир зүггүй давхиж аргал овоолж байсан Алиман, Жайнак хоёр дээрээ ирлээ. Би тэдэндээ:

	— Сайхан мэдээ авлаа! гэдгээ л товчоор хашхирч чадав. 

	Би тэднийгээ баярлуулахыг бодолгүй яах вэ дээ! Касымаас бүтэн хоёр сар сураг тасраад, яасныг нь мэдэхгүй байсан юм чинь. Касым маань Москвагийн дэргэд хоёр удаа тулалдаад хоёуланд нь амьд гарлаа гэж бичсэн байв. Германчууд бидэнтэй үзэж шүдээ мохоод зогссон, тэдний хороог түр амраахаар гэдрэг татсан гэж бичжээ. 

	Алиман яаж баярласан гэж санана! Тэрэгнээс үсрэн бууж Жайнакийн араас хөөж гүйцээд:

	— Ээж ээ, та яасан сайн хүн бэ? гэж хашхираад баярласандаа гар нь чичиргэнэн захиаг шүүрч авсан боловч уншиж чадахаа болиод зөвхөн л

	— Амьд байна! Эсэн мэнд явна! гэж хэлж байлаа. 

	Тэгж байтал хүүхнүүд гүйлдэн ирж түүнийг тойрон авав.

	— За алив, Алиман, уншаадах, хар хүн чинь юу бичээ вэ? Манайхныг мэдэж байж ч магадгүй гэлцлээ. 

	Алиман:

	— Одоохон, одоохон уншъя! гэсэн хэр нь ганц мөр ч уншиж чадсангүй. 

	Жайнак тэссэнгүй:

	— Алив цааш нь, амьтанд уншиж өгье гээд захиаг нь авч чангаар уншлаа. 

	Алиман явган сууж, газраас бөөн бөөн цас аваад духаа жигнэлээ. Алиман Жайнакийг уншиж дуусахад боссон боловч нүүрээ ч арчихаа мартаад, нүүрэн дээгүүрээ зам гарган урсах хайлсан цасыг хайхралгүй баяр хөөр болон зогсов. Тэгснээ:

	— За, одоо ажилдаа орцгооё! гэж намуухан хэлээд цасан дундуур алхаж билээ. 

	Алиман аяархан, тал тал тийш хараачлан явахдаа чухам юу бодож явсныг нь хэн мэдэх вэ, магадгүй зун энэ газраар нөхөртөө өгөхөөр домботой юм бариад гүйж явснаа ч санасан байж болох юм. Эсвэл энд хэрхэн Касым комбайнтайгаа салах ёс хийснийг ч санасан байж болох юм. Миний харахад Алиман өөртөө дотно эрхэм бүхнээ дахин шинээр бодож явах шиг байсан. Нүд нь нэгэн үе инээмсэглээд, нэгэн үе болиод, их замын зүг удтал ширтэхдээ лав тэр замаар жороо хул хэрхэн тавжигнатал давхисан, өөрөө Касымын хойноос хэрхэн гүйснээ бодсон байх. 

	Гэтэл Жайнак хажуугаас нь шоглон:

	— Алив та сэрээч, ухаан орооч, Одоо таныг бүх хүрээ хотоороо доог хийнэ гэдгийг мэдэж байна уу. Ай чааваас даа захиа уншиж чадахгүй байна гэнээ? Би Касым ахад захиа бичиж, танай авгайг нэгдүгээр ангид оруулсан, үсэглэл заалгаж байгаа гэж бичье дээ! гэж гааруулав. 

	Алиман түүнийг цохиж, хоёулаа тэрэг рүүгээ бие биеэ хөөн гүйлдэв. 

	Би ганцаараа юм бодсоор явав. Миний хөвүүд шиг харчуул ард олноо хамгаалахгүй бол хэн хамгаалах билээ! Гагцхүү тэд минь амьд мэнд ирвэл боллоо. Харин бусад талаар гэвэл ялалт үзтэлээ арьс яс боллоо ч гэсэн амьд байж, бүхнийг тэсвэрлэх л хэрэг байна. Бушуухан л ялах юм сан! Энэ бол зөвхөн ганц миний хүслэн биш бүх ард түмний хүсэл мөрөөдөл байсан тул би үүний төлөө юу ч хийхээс буцахгүй байсан юм. 

	Тэр ч байтугай хамгийн бага, гэртээ үлдсэн ганц хүү Жайнакаа фронтод очиход шүд зуугаад дуугүй өнгөргөж чадсан билээ. Жайнак минь тэгэхэд арван найм ч хүрээгүй байсан шүү дээ. 

	Өвлийн эцсээр түүнийг байсхийгээд л цэргийн хороон дээр дууддаг боллоо. Тэгэхдээ ганц түүнийг бус олон хүүхдийг дуудаж, цэргийн жагсаалын сургууль хийлгэдэг болсон. Гэвч энэ бол байнга байдаг зүйл тул би онц их санаа зовсонгүй. Тэнд аваачиж арваад хоног элдээд гэр гэрт нь буцаадаг байсан юм. Гэтэл нэг өдөр яагаад ч юм дорхноо ердөө маргааш нь эргээд ирлээ шүү. 

	— Яахлаараа чамайг ийм түргэн тавив аа? Бүрмөсөн чөлөөлөв үү? гэж намайг гайхахад

	— Үгүй, ээж ээ, маргааш дахиад л очно. Нэг өдрөөр гэртээ харихыг зөвшөөрсөн. Энэ удаад биднийг нэлээн удаах байх, та санаа зовсны хэрэггүй гэж Жайнак хариулав.. 

	Би юу болох гэж байгааг гадарлалгүй хэлсэн үгэнд нь үнэмшлээ шүү. Алсын замд явах гэж байгаа юм шиг тэр өдөр нэг л хачин байсан юм чинь. Бүхэл өглөөжингөө алх хадаас хоёр барьж яваад эвдэрсэн ханзарсныг хадаж сэлбэлээ. Дараа нь бөөн түлээ хагалаад, аргалаа овоолж, малын саравчны хучлага өвсийг ялгаж хатаалаа. Орой ирээд харсан чинь хороо хашаагаа цэвэрлээд мориныхоо жүчээг зассан байна. Аав нь гэртээ байхдаа морьдоо гаднаа байлгах дуртай сан. 

	— Одоо түүнийг засаад юугаа хийх вэ, зун засах цаг гарна шүү дээ гэж би хэллээ. 

	Тэгэхэд хүү минь, завтай байгаа үедээ хийж авахгүй бол хожим хийх цаг олдохгүй гэж хариулсан юм. Тэгж байхад ч гэсэн би юм боддоггүй, бодох ухаангүй байсан хүн шүү. Тэр минь сайн дураараа, комсомолын уриагаар фронтод очих гэж байжээ. Бүр Жайнакийгаа замд гарчихсан хойно нь энэ тухай мэдсэн юм. Жайнак өртөөн дээрээс нэг найзаараа захиа явуулсан байлаа. Хөөрхий муу хүү минь, захиа бичсэн ч гэсэн салах ёс гүйцэтгэлгүй дуугүй яваад өгч болно гэж үү? Намайг галзуурах байсан ч хэлээд явах хэрэгтэй байсан юм. Тэр захиандаа, дуугүй таг чиг явсныг минь Алиман та хоёр уучилна уу, гэсэн байв. Зовлонгийн түргэн нь дээр гэдэг би та нарыг битгий их шаналаасай, миний шийдсэнийг нэгмөсөн дуулаад л дорхноо эвлэрнэ байх гэж бодсон гэж бичжээ. Магадгүй Жайнакийн зөв ч байж болно, хэн мэдэх вэ. Миний улаан нүүрэнд хэлэх нь мэдээжийн хэрэг хэцүү байсан байх намайг уйлж, сүйд майд болоод боль гэж гуйж гувшина ч гэж айсан байж болох юм.. 

	Одоо хэр нь, түүнээсээ хагацаад өдий олон жил болчихсон хойно ч би эх дэлхийтэйгээ ярьсан шигээ түүнтэйгээ ярьж явдаг юм. Жайнак аа, миний үгийг сонс! Чи минь санаа зовсны хэрэггүй, би чамд яасан ч гомдохгүй. Би тэгэхэд чамайг уучилсан, Жайнакхан минь, миний муу отгон, хөгжилтэй хөөрхөн үр минь! Яагаад салах ёс гүйцэтгэлгүй намайг ганцаарыг орхиод явах болов оо, яагаад идэр залуу нас, ирээдүйн амьдралаа орхиод явах болоо вэ? гэж намайг ойлгож ядаж байгаа байх гэж чи бодож байгаа биз. Чи дүрсгүй, шуугиур хар хүү байсан тул чамайг хүнд хайртай гэдгийг тэр болгон мэддэггүй байсан байх. Чи бидний шаналанг зүгээр хараад сууж байж чадахаа болихоороо явсан биз. Чи хүн, хүн хэвээрээ үлдээсэй, дайн хүний чанарыг битгий эрэмдэглээсэй, хүний цагаан сэтгэл, эрмэлзэх хүслийг битгий хордуулаасай гэж бодсон биз. Үүний тулд чи бүхнийг хийсэн. Ертөнц дээр зөвхөн сайн үйл хэрэг үлдэж, саар муу нь аяндаа алга болдог. Тэгвэл чиний хийсэн сайн үйл хэвээрээ үлдсэн. Чи аль хэдийн үхэж, сураггүй алга болсон. Би шүхэрч боллоо гэж бичсэн байсан. Бас гурван удаа дайсны ард гарсан гэж бичсэн. Тийнхүү чи дөчин дөрвөн оны харанхуй нэгэн шөнө, партизануудад туслахаар нөхдийн хамт онгоцноос үсрэн буугаад сураггүй болжээ. Чи тулалдаанд алуулсан ч, зэрлэг суманд оногдсон ч, дайсанд олзлогдсон ч, өрх намагт шигдсэн ч, ер мэдэх юм алга. Хэрэв чи минь амьд яваа бол өдий удахад ганц боловч сургаа гаргах байсан шүү дээ. Тийм ээ, Жайнак минь, чи тэгээд л алга болж билээ. Чи даанч залуугаараа, дөнгөж арван наймхантайдаа явсан болохоор хүмүүсийн ой ухаанд тийм тод үлдээгүй юм. Гэвч би чамайг яг тэр хэвээр чинь санаж намайг хайрлаж өрөвдсөн дээрээс надад хэлж зүрхлэлгүй фронтод явсныг чинь байн байн санадаг юм. Чи өртөөн дээр, нэг хүүхдэд оготор дээлээ өгснийг чинь санаж байна. Дөрвөн хүүхдээ дагуулаад дүрвэж яваа эх хүнтэй өртөөн дээр дайралдаад, дээл хувцасгүй том хүүг нь өрөвдөхдөө өөрийнхөө оготор дээлийг өгчхөөд дан цамцаараа даарч дагжсаар ирснийг чинь санаж байна. Магадгүй тэр хүүхэд чинь одоо том хүн болчхоод чамайг тэр үеийн байдлаар чинь дотроо санаж байж болно, яагаад гэвэл чи одоо түүнээс олон насаар дүү, цаад хүн чинь олон насаар ах байгаа шүү дээ. Гэвч чи түүнд багш нь байжээ. Сайн юм зам дээр зүгээр хэвтэж байдаггүй, зүгээр явахад олддоггүй биз дээ. Хүн бие биеэсээ сайн юмыг сурч явдаг юм. 

	Аяа, одоо юу ч гэх вэ дээ, хэлээд хэлээд тус болох биш. Дайн хэчнээн хүн хөнөөв өө. Хэрэв дайн болоогүй бол миний Жайнак гэдэг сүү шиг цагаан сэтгэлтэй сайхан хүн энэ дэлхий дээр байх байж шүү дээ!

	Хүү минь, чи наддаа амьдралын арван хоёр цэцгээс ганцыг боловч тастаж өгөөгүйд чинь би гомддог юм. Чи дөнгөж эр биед хүрч байсан болохоор, ямар бүсгүйд дуртай байсныг чинь ч би мэдэхгүй... 

	Миний сэтгэлийн эцсийн зул бадарч байна, удахгүй тэр минь ч бөхнө. Гэвч би газар хагалах үеэр намайг аваачих гэж нэгэн өвгөний ирсэн тэр ёрын өдрийг тов тодхон санаж байна. 

	Хавар эртийн цагт юм сан. Яргуй цэцэг арай дэлбэрээгүй дөнгөж борнойдож эхэлж байсан үе. Шар талын зүгээс бүлээн салхи үлээж, уринш хатаад, газар нутаг ногоорч байсан үе юм сан. 

	Тэр өдөр бид яг газар хагалгаандаа орж байлаа. Би тракторын хойноос галгиулан, газрын чийг үнэрлэн явж байхдаа Суванкул, Касым хоёроос маань яагаад захиа ирэхгүй удаад байна даа гэж бодож явсан сан. 

	Гэтэл энэ үеэр манайхны нэгэн өвгөн тийм ч их яаруу хэргээр бус бололтой ирлээ. Би түүнд:

	— Өвгөн гуай, цагаа олж ирлээ дээ, газраа сайн хагалахыг ерөөлгөж авъя гэлээ. 

	Тэр өвгөн мориноосоо буулгүй сахлаан илэн байж: 

	— Тариа будааг ивээн тэтгэгч Дыйкан-баба үүгээр ирэх болтугай, ус үер шиг ургац ногоо гартугай гэж аяархан залбиран хэлээд, надад хандаж, — Толгонай чамайг районоос ирсэн нэг дарга дуудаж байна. Конторт хүрээд ир гэсэн. Би чамайг аваачих гэж ирлээ гэв. Би ч:

	— За тэгье, одоохон явъя, өвгөн гуай! гэлээ. 

	Би анжисчид дээрээ очиж, орой ирээд ажлыг чинь шалгана гэж урьдаас сануулаад өвгөний хамт тосгон руу гэлдэрлээ. Намайг дарга дуудсанд гайхах юм байсангүй. Жирийн хэрэг ялангуяа тарианы ажил эхэлсэн үед янз янзын дарга нар ийшээ ирдэг билээ. Бид хоёр, энэхэн тэрхнийг дүнгэр дүнгэр ярилцан явах зуур өвгөн яриан завсраа болгоомжтойхноор:

	— Ийм хэцүү бэрх цагаар зон олондоо хөдөлмөрлөж байгаад чинь би их баярлаж явна. Чи эм хүн ч гэсэн бидний толгой болжээ. Толгонай минь, биеэ барих хэрэгтэй, эмээлдээ бат суух хэрэгтэй. Хэрэв хэрэг тохиолдвол бид бүгдээрээ чамайг тулж түшиж, чи ч гэсэн бидэндээ түшиг болох ёстой. Хүний хувь заяа гэдэг бол уулын жим шиг уруудаж өгсөж, хааяа заримдаа ангал нүхэнд ч тулах цаг байдаг. Нэг хүний дааж давахгүй юмыг нийт олноор давж болдог юм... Манай амаргүй аж байдал ийм л хойно гэх мэтээр ярилаа. 

	Өвгөн бид хоёр манай хашаанд дөхөж иртэл гадаа маань улс амьтан бөөгнөрөөд байх шиг харагдав. Би тэдний толгой цухалзахыг харсан боловч юманд тоосонгүй. Өвгөн гэнэт миний цулбуураас барьж, намайг харалгүйгээр:

	— Толгонай, буугаарай, чи түргэлэх ёстой гэж хэлдэг байна. 

	Би гайхаш алдан түүнийг харвал, өвгөн мориноосоо бууж миний тохойноос татасхийн:

	— Толгонай чи буух ёстой гэж дахин хэлэв. 

	Чухам юү болсныг сайн ойлгоогүй хэвээрээ хэр нь сэтгэл түгшүүрлэн үхсэн мэт болоод яарахыг алгуурлан байтал Алиман гурван хүүхний хамт гэр лүүгээ ирж явахыг нь харлаа. Тэд тэр өдөр суваг шуудуу цэвэрлэх ажилтай байсан юм. Алиман зээтүү мөрлөсөн явах бөгөөд дөхөж ирмэгц нэг эмэгтэй Алиманаас зээтүүг нь авч харагдав. Тэгмэгц л бүгдийг мэдлээ. 

	— Та минь яав аа? Яах нь энэ вэ? гэж би гудамжаар нэг дуу алдав. 

	Намайг хашхирмагц Айша гуайн хашаанаас хэдэн авгай гүйлдэн ирж, юм ч ярьсангүй намайг гараас минь бариад:

	— Толгонай минь, сэтгэлээ барь, бид шонхруудаасаа салжээ. Суванкул, Касым хоёр маань үрэгдсэн байна гэж хэллээ. 

	Тэрхэн эгшинд Алиман хэрхэн дуу алдан чарлахыг би сонсов. Тэнд байгсад цөмөөрөө:

	— Боорумой, боорумой — ах дүү нар минь! хэмээн шуугилдаж гарав. \

	Би түүнээс өөр юм сонссонгүй, чих таг дүлийрлээ. Чанга хашхирснаасаа болоод тэгж дүлийрсэн биз. Гудамж дайвалзаад гэр байшин, мод хад нурах шиг болов. Аймшигтай нам гүмийн дунд миний нүдэнд тэнгэрт байгаа үүл ч үзэгдэх шиг, дуугаа хураан ярвайсан хүмүүсийн царай ч харагдах шиг. Нэгэн хүн миний гарыг атгаж байсныг би тавиулах гэж байдаг хүчээр тэмцлээ. Хэн намайг барьж байгаа, дааманы дэргэд юун улс цугласныг ойлгож мэдсэнгүй. Би зөвхөн Алиманыг л харлаа. Тэр минь галзуу мэт цовхчиж дүүлэн, нүүр амаа зад ураад үс гэзэг нь задарч хувцас нь урагджээ. Хэдэн эмэгтэй түүний гарыг ард нь барьж байх бөгөөд Алиман хамаг тэнхээгээрээ зүтгэн учиргүй чанга чанга чарлаж байсан тул би юу ч ойлгосонгүй. Би ч гэсэн түүн өөд тэмүүллээ. Бушуухан түүнд хүрч туслах гэсэн ганцхан хүсэл л надад байв. Гэвч бид хоёрыг уулзтал бараг бүхэл зуун жил өнгөрөх шиг болсон юм. Алиманыг миний хүзүүгээр зүүгдэн хачин муухай сөөнгө дуугаар

	— Ээж ээ, бид хоёр хоёулаа бэлэвсэрчээ! Заяагүй бэлэвсэн авгай нар болжээ! Бидний нар жаргалаа! Муухай хар өдөр! Ээж ээ! Муухай хар өдөр! гэж хашхирахыг нь сая л ойлголоо. 

	Тийм ээ, бид хоёр бэлэвсэрсэн байв. Хадам эх, бэр хоёр бэлэвсэн болоод хувь заяандаа гомдон уйлж бие биеийгээ нус нулимсаараа будаж байсан хэрэг. 

	Гэхдээ Алиман бид хоёрт удтал уйлж, унжих боломж гарсангүй. Долоо хоноод байхад хамтралчид амь үрэгдэгсдийн дурсгалыг бас дахин хүндэтгэхээр ирээд бидэнд:

	— Бүтэн жил ч эмгэнэл зарласан багадна. Бид тэднийг үүрд дурсана, гэхдээ амьд үлдсэн нь амьдрах хэрэгтэй. Тэдний үзээгүй юмыг Маселбек Жайнак хоёр үзэх болно. (Тэр үед Жайнакаас бараг долоо хоног тутамд захиа авдаг байсан юм). Энэ хоёр маань ялаад ирэх болтугай. Харин та хоёрыг ажилдаа орохыг зөвшөөрч байна. Одоо үр цацах цаг, газар хүлээхгүй... Зүрхээ чангалагтун. Биднээс битгий сал. Энэ маань дайснаас авах өшөө болог гэж зөвлөлөө. 

	Алиман бид хоёр хоорондоо зөвшин ярилцаад олон түмнийхээ саналыг дагав. 

	Маргааш өглөө нь Алимантайгаа ажилд гарах гэж байтал Усенбай дарга ирж хоёр хэсэг цаас өглөө. Энэ бол гашуудлын мэдээ, гамтай хадгалагтун гэж захив. 

	Касымыг үхсэн тухай мэдээ бүр хагас сарын өмнө манай хамтралд ирсэн юм байжээ. Тэр минь Москвагийн дэргэдэх довтолгоонд Ореховка тосгонд алагдсан байлаа. Энэ мэдээг бидэнд дуулгах гэж байтал их Суванкул үрэгдсэн мэдээ иржээ. Тэр бас л Ельцийн дэргэдэх их довтолгоонд алуулсан байв Манай нутгийнхан ч бидэнд үнэнийг хэлэхээс өөр замгүй болсон байна. Тийнхүү тэд энэ хоёрыг нэг өдөрт хавсаргажээ. За, цааш нь ярих юм алга. Би дахиад л бүсээн чангалаад бригадын даргын мориндоо мордсон юм.

	Хэрэв намайг сүйд болоод л хувь заяагаа харааж зүхээд сэтгэлээр унах юм бол Алиман яах байсан гэж санана? Алиман байж суухын аргагүй сүйд майд болоход би ч их айлаа. Би түүнээс багагүй зовлонд унаад, нэгмөсөн нөхөр хүү хоёроо алдаж хоёр давхар цохиулсан боловч миний байдал өөр байсан юм. Ямар ч байсан Суванкул бид хоёр их юм үзсэн. Үзээгүй юмгүй, амсаагүй зовлонгүй, шаналж ч үзсэн, жаргаж ч үзсэн байлаа. Үр хүүхэдтэй, өрх гэртэй болоод хамт хөдөлмөр хийж байсан. Дайн болоогүй бол үхэн үхтлээ л хамт байх байсан. Гэтэл Алиман, Касым хоёр үзсэн юм алга шүү дээ! Тэдний хувьд амьдрал гэдэг ирээдүйн зүйл мөрөөдөл байсан юм. Тэдний ид залуу насыг дайны сүхээр тас цавчжээ. Алиманы сэтгэлийн шарх аяндаа эдгэрч болох байсан нь мэдээж. Өөртөө тохирсон хүнтэй дайралдаад, бүр хайр сэтгэлтэй ч болох ёс байдаг. Тэгвэл шинэ найдвар төгс амьдрал эргээд ирэх сэн биз. Зөндөө олон цэргийн ар гэр тэгсэн юм. Дайн дуусахад тэд өөр хар хүнд очицгоолоо. Тэдний зарим нь аятай тохитой айл гэр болж, бас нэг зарим нь тийм ч сайн сайхан гэр бүл болоогүй юм аа гэхэд хамгийн гол нь ганцаардаж зовсонгүй цөм л эх хүн, эхнэр хүн болцгоосон юм. Тийм улсаас олон хүн аз жаргалаа олж авчээ. Гэтэл хүн болгон адилгүй ажээ. Тохиосон гай зовлонг амархан мартаад удахгүй шинэ амьдралын замд ордог хэсэг ч байна, өнгөрсөн сайхнаасаа салж чадахгүй нэг байрандаа зовж цөхөрч байдаг хэсэг ч байдаг байна. Манай Алиман гай болоход тийм хүүхэн нь байжээ. Тэр өнгөрсөн явдлаа мартаж чадахгүй, одоогийн хувь заяатай эвлэрч чаддаггүй хүн байлаа. Чухамхүү үүнд миний уучилж болшгүй буруу бас байгаа юм. Би санаснаа хэлж чаддаггүй арчаагүй хүн байжээ...

	 

	Хавар нь манай бригад гол шуудуунуудыг ухаж байлаа. Би ч бас тэнд байв. Нэг өдөр манайхан нар орохоос өмнө ажлаа эртлэн дуусгаад гэр гэртээ харихаар явцгаав. Би анжисчидтай уулзах хэрэгтэй байсан тул Алиманд намайг хүлээсний хэрэггүй гэсэн юм. Анжисчдын овоохой холгүй байсан. Тэднийг яг хоолоо идэж байхад тааралдаад ажил хэргийн талаар жаал зугаа юм яриад овоохойноос гарч мориндоо мордохоор завдтал Алиман яваагүй байж байлаа. Тэр ганцаараа хоцроод атаршуулсан газраар явж алтан зул цэцэг түүжээ. Тэр минь жаахан охид шиг цэцгэнд дуртай сан. Ай, Алиман, Алиман миний заяагүй бэр минь! Түүний гарт арваад том алтан зул цэцэг байв. Лав гэртээ аваачих гэж түүсэн биз. Би түүний цэцэг бариад явахыг хармагц духаар минь хөлс дааварлав. Тарианы газрын захад зэрлэг бүйлсний цэцэг түүгээд яг ингээд зогсож байсныг нь саналаа. Тэгэхэд өөрөө улаан алчууртай, цагаан цэцэг барьсан байсан бол одоо хар алчууртай, улаан цэцэгтэй байлаа. Ийм л ялгаатай байсан юм. Чухам энэ байдал миний сэтгэлийг юутай их хөндөв өө! Алиман толгойгоо өргөж эргэн тойрныг харснаа уруу царайлж үүнийгээ хэндээ өгөх, хааш нь аваачих вэ? гэсэн янзтай цэцгүүдээ уйтгарлан харав. Тэгснээ гэнэт салганан чичрээд нүүрээрээ газар харуулдан унаж цэцгүүдээ тас тас татаад хаялж чимээ тасраад гараа дэрлэн хэвтэхдээ зөвхөн мөр нь овгонон чичирч харагдав. Би овоохойн цаагуур орж нуугдлаа. Түүнийг сандаргаад юу хийх вэ гэж бодсон юм. Уйлбал уйлаг, дотор нь онгойж магадгүй гэж бодлоо. Гэтэл Алиман босон харайж, атаршсан газар дээгүүр их замын зүг гүйлээ шүү. Би айж шалавхан мориндоо мордоод хойноос нь таваргалаа. Бэр минь хэрхэн гүйж, хэрхэн улаан талаар хар алчууртай гүйхийг харахад надад тун аймшигтай байв.

	— Алиман! Бай гэм! Чи яав аа? Зогсоорой Алиман аа! гэж хашхирсан боловч тэр зогссонгүй.

	Тэртээ нэгэн цагт жороо хулын явсан замд тулж ирээд зогсоход нь би ч гүйцэж ирэв.

	— Ээж ээ! Надад юм битгий хэл! Ээж ээ, над руу бүү дуугар! Хэрэггүй! гэлээ.

	Мориныхоо амыг таттал Алиман гүйж ирээд дэлээс зууран нүүрээ миний хөлд наагаад эхэр татаж гарлаа. Би дуугүй л байв. Би юу хэлэх юм бэ? Тэгснээ толгойгоо хөндийрүүлэхэд нүүр нь шавар шавхай, ус нулимс болсон байв. Алиман нулимсандаа хахаж цацан байж:

	— Ээж ээ, хараач, нар ямар сайхан байна вэ? Тэнгэр ч тэр тал ч тэр цэцэглээд байгааг хараач! Гэтэл Касым эргэж ирэхгүй, тийм үү? Хэзээ ч эргэж ирэхгүй юу? гэж асуув. 

	— Тийм ээ, эргэж ирэхгүй гэж би хариулсан юм. 

	Алиман гүнээр санаа алдаад:

	— Уучлаарай намай,г ээжээ. Тэр газар луу нь гүйж очоод хамт үхэх юм сан гэж бодлоо хэмээн намуухан дуугаар хэлэв. 

	Гэтэл би тэссэнгүй, дуугүй уйлчихлаа. Хэрэв би алсын хараатай ухаалаг эх байсан бол түүнд: «Чи яав аа, жаахан хүүхэд бол оо юу? Чи ганц биш, чам шиг бэлэвсэрсэн хүн тоогүй олон байна. Биеэ барь. Чамд энэ үг хэлэхэд хэчнээн хэцүү ч чи Касымыгаа март. Өнгөрсөн юмыг эргүүлж болдоггүй юм. Цагаа болоход чамд тохирох хүн олдоно. Чи биеэ барьж чадахгүй ингээд байвал өөрт чинь муу юм болно. Ингэж биеэ бүү зовоо. Чи залуу байна. амьдрах хэрэгтэй» гэж хатуу үг хэлэх байсан. Би одоо энэхүү хатуу боловч гагц үнэн зүйлийг тэр үед хэлж зүрхлээгүйдээ хэчнээн их гэмшиж байна вэ. Түүнээс хойш ч гэсэн, хэлчихмээр аятай үе зөндөө л дайралдсан, гэтэл би ам нээж зүрхлээгүй юм. Ямар нэгэн давагдашгүй хүч намайг бариад байлаа. Алиман ч бас миний үгэнд орохгүй байсан юм. Үгийг хэлчхэж болмоор боломжтой үе гэж байдаг байна, яг л улайсгасан төмөр шиг зөөлхөн байхад нь хэлж авахгүй бол удахгүй хөрж царцаад чулуужиж хүний сэтгэлд бөөн хар юм болон үлдэж, салахгүй зовоогоод байдаг юм. Би үүнийг өчнөөн жил болчихсон хойно, одоо хэлж байна харин тэгэхэд өдөр тутмын ажил төрөл, дутагдал гачигдлаас болоод юмыг олигтой бодох ч завгүй байсан билээ. Тэр үед бүх хүн хүлээж, санаж сарвайх бүх юм ганцхан ялалт, дайн түргэн дуусаасай, бусад юм ч хамаа алга гэдэг бодолтой байсан цаг. Дайн дуусвал л бүх юм хуучин хэвдээ орох юм шиг санагддаг байж. Гэтэл арай ч тиймгүй байдаг бололтой. 

	Эх дэлхий минь. Суванкул, Касым нар шиг хүмүүс үхэж байхад яагаад өндөр уул ганхаж, өргөн нуур цалгихгүй байна вэ? Эцэг хүү хоёр хоёулаа гайхамшигтай мундаг тариачин байсан юм. Дэлхий ертөнц тийм хүмүүсийн гарыг харж, тэднээр ундлуулж хооллуулж байдаг байна. Дайн дажин гарвал тэр хүмүүс хамгаалж, хамгийн түрүүнд цэрэг болдог. Дайн болоогүй сэн бол Суванкул, Касым хоёр хэчнээн их юм хийх байсан бол хэчнээн хүнд хөдөлмөрийнхөө үр шимийг бэлэглэж, хэчнээн их тариа тарьж, хэчнээн их тариа цайруулах байсан бол оо. Тэд бусад олныхоо хөдөлмөрийг харж хэчнээн их баяр жаргалыг амсах байв аа! Хэлээч, эх дэлхий минь, үнэнийг хэлээч, хүн дайн хийхгүйгээр аж төрж болох уу, үгүй юу?

	— Толгонай, чи хэцүү юм асуулаа. Дайн дажны хөлд үр үндэсгүй болтлоо үрэгдэж сүйдсэн ард түмэн ч байсан, үнсэн товрог болж элс шороонд дарагдсан хот суурин ч байсан, хүний мөрийг харах сан гэж мөрөөдөж байсан үе ч байсан. Хүн дайн хийх болгонд нь би тэдэнд: «Болиоч та минь, цусаа битгий урсгаач!» гэж хэлдэг байсан. Би одоо ч гэсэн «Ай, уул усны цаадах хүн ардаа! Ай, нарт хорвоо дээр байгаа хүн ардаа, та, нарт юу хэрэгтэй вэ? Газар хэрэгтэй юу? Тэгвэл би газар чинь байна! Би та нарт цөмд чинь адилхан, та нар миний хувьд бүгдээрээ адилхан. Та нарын үг яриа надад хэрэггүй, ганцхан та нарын найрамдал, хөдөлмөр хэрэгтэй! Та нар над дээр ганц үр хаяадах, би оронд нь зуун үр гаргаж өгье. Өчүүхэн бургас суулгаадах, би бүдүүн мод ургуулаад өгье. Цэцэрлэг тариад орхи, би үр жимсээр бүрхээд өгнө, мал адгуус өсгө, би идэх ногоо нь болъё. Байшин сав барь, би хана туурга нь болъё. Өсөөч, үржээч, би та бүхний сайхан орон ,гэр болъё. Би төгсгөл ч үгүй, хязгаар ч үгүй бил ээ, би өндөр ч юм, гүнзгий ч юм, та нарт элбэг хүрэлцэнэ!» гэж хэлдэг юм. Гэтэл Толгонай чи хүн дайн хийхгүйгээр аж төрж болох уу? гэж асууж байна. Энэ бол надаас бус та нараас хүмүүсээс, та нарын зориг хүч, оюун ухаанаас хамаарах зүйл шүү дээ. 

	— Төрөлх газар минь, чи юу бодож байна вэ, чиний хамгийн шилдэг хөдөлмөрчин, хамгийн лут уран гартнуудыг дайн үгүй хийдэг шүү дээ. Юутай ч гэсэн би үүнийг зөвшөөрөхгүй бүр яасан ч зөвшөөрөхгүй! Дайн гарах замыг хүн хорих ёстой чадах ч ёстой. 

	— Толгонай чи намайг дайнаас болж шаналдаггүй гэж бодож байна уу? Би шаналахын ихээр шаналдаг юм. Би тариачдаа эзгүй болсонд өчнөөн их гуниглаж, тариачид хүүхдүүдээ үргэлж санан охилж, Суванкул, Касым, Жайнак болон бүх алагдсан цэргүүдээрээ үргэлж дутагдаж байна. Би хагалагдалгүй үлдэж хадагдалгүй хоцрох, тариагаа цайруулалгүй орхигдохдоо: «Миний газар хагалдаг олон, үр суулгадаг олон та нар хаана байна вэ? Хүүхдүүд минь босооч, тариачид минь ирж наддаа туслаач, би бахардаж үхэх нь!» гэдэг юм. Ийм үед Суванкул зээтүүгээ бариад Касым комбайнаа жолоодоод Жайнак морь тэргээрээ хүрээд ирдэг ч болоосой! Гэтэл тэд чимээ тасарчээ... 

	— Баярлалаа, эх газар минь ингэж боддогт чинь баярлалаа. Тэгвэл чи над шиг гуньж, над шиг охилж байгаа юм байна. Газар минь чамд баярлалаа. 

	Дайны гурав дахь, дөрөв дэх, жилүүдэд баярлах ч юм гарлаа, гонсойх ч юм гарлаа. Дайсныг алхам алхмаар хөөгөөд баяртай байхын зэрэгцээ өдөр ирэх тутам амьдрал хэцүү боллоо. Бүр намар байхад тариан түрүүг хадсан газраас түүж, ногооны газраас төмс малтавч өвлийн дунд сар болмогц өлсөж эхэллээ. Ялангуяа хавар зуны урт өдрүүдэд хэцүү болж, зарим хүн зэрлэг өвсний үндэс ногоог дөнгөж өнгө оруулсан цийдэмтэй холиод иднэ. Алиман бид хоёр үр хүүхэдгүй болохоороо хар амиа л тэжээж байв. Гэвч үр хүүхэдтэй байсан бол ч дээр байжээ. Олон хүүхэдтэй айлын хүүхэд гэдэс нь дүүрээд нүүр нь бамбайж талх горьдон том хүний гарыг дуугүй ажиж байхыг харахаар дотор бачууддаг байсан юм. Хэрэв надад: «Чи фронтод оч, тэндээ үх, тэгвэл дайн дуусаж хүүхэд маань цадна» гэвэл би үг дуугүй явах байсан. Зөвхөн тэдний хоол эрсэн нүдийг л харахгүй байвал боллоо. Нэгэн өдөр энэ тухай Алимантайгаа ярилцахад тэр минь намайг харж харж:

	— Би ч бас тэгнэ. Яагаад ингэж өлсөх болсноо хүүхэд мэдэхгүй байгаа шүү дээ. Энэ л хамгийн аймшигтай байна. Том хүн үүний шалтгааныг мэдэж байгаа ухаантай, ийм явдал хэзээ нэгэн цагт төгсөнө гэдгийг ч мэдэж байна. Гэтэл хүүхэд юугаа мэдэх билээ. Эдний эцэг, ах нар нь ирээгүй байсан цагт бид талхыг нь бэлтгэж өгөх хэрэгтэй. Та бид хоёрт зөвхөн ийм л ажил байна. Ингэхгүй бол амьд явах хэрэг алга... гэж хэлсэн юм. 

	Тэр үед бүх юм ямар ч хуваарьгүйгээр дайнд зориулагдаж байлаа. Амьдрал ч , хөдөлмөр ч, хүний зориг ч, тэр байтугай хүүхдийн будаа цөмөөрөө ширхэг тоолон дайны ёроолгүй ходоодонд орж байлаа. Гэтэл дайнд юугаа ч өгөхгүй гэсэн тийм хүмүүс бас байсан юм. Тийм ээ, юуг нь нуух вэ, тийм хүмүүс байсан юм чинь. Тэд бас бидний тарчиг хоолонд хуруу дүрж байсан юм шүү. 

	Би нэг удаа төөрлөө. Дөчин гурван оны өвлийн дундуур билүү, аль өвлийн сүүлчээр билүү, болсон. Энд тэнд цас ханзарч байсан ч шөнөдөө цонх битүү цантаж хөлддөг хэвээрээ байсан үе. 

	Шөнийн хэдэн цаг болж байсныг бүү мэд, хамаг амьтан унтчихсан хойно манай цонхыг нэг хүн балбалаа шүү, бараг л цонх хагалах нь гэж бодмоор болов. Тэр хүн гаднаас:

	— Толгонай! Бригадын дарга аа! Босоорой Сэрээрэй! гэж байж хашхирна. 

	Алиман бид хоёр айж сандран орноосоо бослоо. 

	— Ээж ээ! гээд Алиман харанхуй дунд шивгэнэн ямархан нэгэн аймшигт юм орж ирэхийг хүлээх мэт байв. 

	Ай халаг, өнөө муухай горьдлого хэзээ ч салдаггүй ажээ! Би айж бэмбэлзэхийн зэрэгцээ «Манайхны нэг нь ирээгүй байгаа даа?» гэсэн бүүр түүр баярлах сэтгэл төрж цонхонд тулаад:

	— Хэн бэ? Чи хэн бэ? гэлээ

	— Гараарай, Толгонай! Бушуулаарай! Морьд аваад явчихлаа! гэх дуун цонхны цаанаас сонсогдов. 

	Алиманыг дэн асаах зуур, би шалавхан гутал хувцсаа өмсөөд гадагш гүйв. Намайг морины саравчинд хүрэхэд олон хүн цугларчихсан, манай дарга ч ирчихсэн байлаа. Хулгайч нар гурван морь хулгайлсан, түүний тоонд манай жороо хул орсон байлаа. Бид морио хамтралдаа өгсөн байсан юм. Эд бол манай бригадын шилдэг морьд зориуд газар хагалахад нөөж байсан хэд маань байв. Морины манаач хэлэхдээ, морьдодоо шөнийн өвс өгөхөөр өвсний хороо очоод эргэж ирэхэд саравчны гэвэл унтраад пад харанхуй болсон байсан. Салхинд унтарчээ гэж бодоод яаралгүйхэн асаагаад харсан чинь гурван уяа хоосон байлаа гэж ярив. 

	Тэр үед хамтрал гурван морио алдана гэдэг бол одоо арван трактораа алдахтай яг адил. Үүнийг бүр гүнзгийрүүлээд бодох юм бол фронтын цэргээс зүсэм талхыг нь салгана гэсэн үг. Бид морьдоо эмээллээд зарим маань буу аваад нэхүүлд гарлаа. Хэрэв хулгайчийг гүйцэх л юм бол огтхон ч өрөвдөхгүй байв. Үнэндээ өрөвдөхгүй байсан шүү!

	Тосгоны захад гараад бид хэдэн хэсэг болж тал тал тийшээ давхив. Надад агсам, урагш тэмүүлдэг азарга тааралдсан юм. Би жолоог нь тавиад хар хурдаар нь давхиулж, их зам хөндлөн гарч уул өөд чиглэлээ. Миний араас манайхны хоёр хүн явсан юм. Нэг харсан чинь тэд нар маань алга. Тэд буруу замаар орсон, би өөр замаар орсон, бүү мэд. Шөнө сартай ч гэсэн хориод алхмын цаанах юм харагдахгүй байлаа. Тиймээс төөрөхөд хялбархан байв. Гэвч тэр үед энэ тухай бодоогүй, зөвхөн морь хулгайлсан улсыг гүйцэх л хүсэл байлаа. Миний морь хааш нь аваад ирж байгааг мэдээгүй явснаа санахад хэчнээн гомдмоор байв аа. Гэнэт миний морь зог тусахад, харвал гүн ганганы амсар тулчихсан байв. Уулынхаа ч яг бэлд ирж. Сар бараан уулын цаагуур алгуурхан орж, од мичид үзэгдэх нь бүдгэрэв. Эргэн тойрон пад харанхуй. Тэртээ доор салхи сүрчигнэн, хуурай шарилж сүрчигнүүлэн исгэчнэ. Эртний шавар хиргисүүрийн тэндээс шар шувуу муухай дуугарна. 

	Би мориороо ганга руу орлоо. Дуулдах юм юу ч алга. Нэгэн үнэг надаас үргэж зэгсэн дундаас суга үсрэн гараад сарны гэрэлд цэнхэр хөх юм шиг үзэгдсээр алга болов. Өөр юу ч үзэгдсэнгүй. 

	Би тосгон руугаа эргэж, ганганы хажуугаар явж байхдаа, Женшенкул гэдэг хүн цэргээс оргож мөн шар талын хоёр оргодолтой нөхцөөд ууланд нуугдаж байгаа юм гэлцдэгийг саналаа. Үнэхээр Женшенкул гэдэг хүн манайханд байсан юм. Би энэ үгэнд тийм ч их итгээгүй явлаа. Бүгдээрээ адилхан аюулд орчхоод байхад хар толгойгоо аварч байдаг хүн байх юм гэдгийг ойлгохгүй байжээ. Нэг хэсэг нь байлдах гэж, үхэх гэж явж байхад, бас нэг хэсэг хүн хүний араар нуугдаж байдаг юм байх даа? Ээ, үгүй байлгүй, тийм ичгэвтэр юм хэн хийх вэ гэж бид бодсон юм. Сая л гэнэт эргэлзэж эхлэв. Тосгоныхон бие биеэ таван хуруу шигээ мэднэ. Морь хулгайлчихмаар тийм хүн манайхан дотор үгүй байх. Ер нь морь гэдэг маань захныхаа цаана хатгаад явчих зүү биш. Тэгэх тусмаа гурван морь. Тэгэхлээр өөр газраас хулгайч иржээ. Одоо тэд яг л чоно шиг уул талаар хэрж байгаа байх нь. Женшенкул оргосон гэдэг нь үнэн бол түүнээс зайлаагүй гэж бодов. Гэхдээ бариагүй л болохоороо яаж хулгайч гэх вэ, яг харсан хүн ер гараагүй байгаа гэж бодохоор сайн ч итгэсэнгүй. 

	Гурван морь бол хоёр хутгатай анжсанд хөллөдөг унаа байсан юм. Энэ гурвынхаа оронд үйл тамаа үзэж байж даага шүдлэн нийлсэн дөрвөн адуу хөллөхчөө боллоо. Өөр арга даанч алга байсан нь харамсалтай. Тэгтэл тариа тарих цаг тулаад юун хулгайч худалчийг, бурхан тэнгэрийг ч санахтай мантай юм боллоо. Тэр бол миний амьдралд дайралдсан хамгийн хэцүү хавар байсан байх. Олон түмэн яах вэ, тэдэнд буруу алга. Хүн ажил хийх гэж хэчнээн хичээх боловч хоосон ходоодтой байж юу базааж хийх билээ дээ. Урьд нь нэг өдөр хийчихдэг байсан юмаа долоо хоног хийх боллоо. Ажил задгайраад, тариа тарих сунжирлаа. Бас хамтралд бэлэн цацах үр байсангүй. Бид бараг ширхэг үр тоолж, амбаар саваа маажиж малтаж байж цуглуулаад тарихчаан болов. Тэглээ ч гэсэн бригадынхаа төлөвлөгөөг биелүүлж дөнгөлөө. 

	Би энэ үед өөрсдийнхөө аж байдлын талаар бодлогоширч гүйцлээ. Бид хөдөлмөр өдөр гэж юу ч авахгүй, урьдын бэлтгэл нөөцөө аль хэдийн идэж дууссан байв. Одоо яах вэ? Харсан зүг тийшээ тарж алга болох уу? Үгүй ээ, тэгвэл бид хүн чанараа алдана гэсэн үг. Тэгвэл яах хэрэг вэ? За яах вэ, намар болгоё, өвлийг нэг юм давъя, гэтэл дахиад л өнөөх хавар гэдэг нь залгана, мөчиг тачиг хоолтой тамирдаж сульдсан хүмүүсийг албадах хэрэг гарна. Ажил хийхгүй байж бас болохгүй. 

	Би есөн шидийн юм бодож, шөнө нойр хүрэхээ болиод эцэст нэг ийм юм бодлоо. Тэр нь манай энд жаахан атаршсан газар бий, түүнийгээ хагалж тариад ургацаа айлуудад хуваавал яах бол гэсэн санаа байв. Даргатайгаа зөвлөөд, дараа нь районы захиргаанд очиж тайлбарлалаа. Бид төлөвлөгөөгөө биелүүлсэн, харин төлөвлөгөөнөөс гадуур өөрсдөдөө хөдөлмөр өдрийн журмаар жаахан юм тарьж айл өрхдөө хувааж өгье гэж ярилаа. Гэтэл нэг нөхөр ширээний араас над руу:

	— Чи хамтралын тухай Сталины дүрмийг зөрчиж байна гэж үг хаяв. 

	Би тэссэнгүй:

	— Яадаг юм, наад дүрэм чинь нурвал нурж л байг! Бид өлсгөлөн байх юм бол та нарыг хэн тэжээх юм бэ? гээд тавьчихлаа. 

	— Чи Макарыг хаана тугал хариулж байсныг мэднэ биз? гэж тэр хүн хэлэв. 

	— Мэднэ ээ. Хэрэв ингэснээс аж байдал дээрдэх юм бол намайг явуул л даа. Ганцхан фронтод байгаа цэргийн талхыг хэн бэлтгэх вэ? гэдгийг л бодоорой гэж би эгдүүцэв. 

	Районы намын хороон дээр бөөн шуугиан боллоо. Тэгж тэгж зөвшөөрөхчөө болохдоо чи өөрөө хариуцна шүү гэж намайг заналаа. Үнэндээ хэргийн гол нь хариуцлагадаа бус тарих үрдээ байсан юм. Хамтралдаа байсан үр дүрстэй бүхнийг тарьсан байлаа. Бодож бодож өөрийнхөө бригадыг хөгшин, хүүхэд гэлгүй цуглуулаад хурал ч гэхэд хаашаа юм, гэр бүлийн зөвлөгөөн маягийн юм хийлээ. 

	Би анхлан ам нээж:

	— Бид одоо яах вэ, цөмөөрөө бодъё. Одоо тариад байгаадаа найдаж болохгүй байна. Бүгдийг нь фронтод явуулаад, юм үлдвэл үрийн нөөц болгоно гэдгийг та нар мэднэ. Хэрэв бид тариа олбол түүнийгээ тариад олон хүүхэдтэй айл, өвгөд хөгшид, өнчин өрөөсөндөө туслах боломж байна. Та нар надад итгэвэл би хариуцлагыг нь хүлээе. Ингэхлээр айл бүхэн уут тулмынхаа ёроолд хямгадаж байгаа тарианаасаа бидэнд өгөх хэрэгтэн болж байна. Надад битгий хар санагтун, бид амин тэжээлээсээ гарган өгч, дараа нь өлсөх ч байлаа гэсэн сүү цагаагаа уусаар байгаад намар болгочихвол тарьсан үр болгон маань тариа болоод ирнэ шүү дээ. Нөхөд минь, биеэ чангалж шүдээ зууж байгаад өөрсдийнхөө төлөө үр хүүхдийнхээ төлөө ийм гавьяат юм хийцгээе. Битгий харамлаарай. Эх хүний үгэнд итгээрэй. Одоохондоо тарих цаг байна, надад туслаач гэж ярив. 

	Хурал дээр бүгдээрээ дэмжсэн боллоо. Харин уг ажилдаа ороод ирэхийн цагт хэцүүдэж, бүр аймаар болов. Ялангуяа олон хүүхэдтэй авгай нар гэрээсээ гүйж гараад ертөнцийн бүх юмыг, дайныг ч, ийм амьдралыг ч, хүүхдүүдээ ч хамтралыг ч, намайг ч хараалын муухайгаар хараах нь хамгийн аймшигтай байсан юм. Тэглээ ч гэсэн хүн ард маань зүрхнийхээ цусыг шавхаж байж чадах чинээгээрээ, хагас пүү өгөх нь хагас пүү, атга өгөх нь атга өглөө. Тэд эцсийнхийгээ шавхаж байна гэдгийг нь мэдэж байсан хэр нь авахаас өөр замгүй байлаа. Өгсний нь хамаад шуудайлсаар явав. Ийнхүү морь тэргээр айл хэсэж заримаас нь аргадаж гуйж, хэрэлдэж, булаахаас нь булааж явсан юм. Намар болоход хүмүүс надад баярлана даа, өнөө өгсөн үр нь намар пүү тариа болоод эргэж очно шүү дээ гэж л сэтгэлээ тэжээж явлаа. 

	Би өөрийн хөрш Айша авгайгаас яаж авснаа хэзээ ч мартдаггүй юм. Айша гуай бие муутай, нөхөр нь Жаманбай гэж хүн байснаа бүр дайнаас өмнө нас барсан, ийн бэлэвсрээд удсан хүн байлаа. Айша гуайн бие нь муудахдаа муудаад л Бекташ гэдэг ганц хүүтэйгээ суудаг байсан юм. Биеийнхээ сайн байвал хамтралд өөрийнхөө ногооны газар ажил хийхчээн болдог, ганц үнээтэй, түүгээрээ хоёр биеэ тэжээж, хүүгээ өсгөөд л байлаа. Энэ үед Бекташ нь хар бор ажилд бузгай, ер нь их сайн хүү болоод байв. Тэр өдөр ч гэсэн би Бекташийн тэргэнд сууж, айл хунараар явсан юм. Яг тэдний гадаа ирэнгүүтээ би Бекташаас:

	— Бекташ аа, танайд юм бий юу? гэж асуулаа. 

	— Жаахан бий гэж хүү эг магхийн хэлээд

	— Зуухны ард бяцхан туламтай бий гэв. 

	— За чи яв, аваад ир гэхэд

	— Үгүй Толгонай гуай, та өөрөө ор гэж гуйлаа. Тэгэхэд Айшагийн бие муу байжээ. Тэр зузаан даавуугаар ар нуруугаа ороогоод олбог дээр сууж байв. 

	— Айша гуай, би амьтны өгснийг л аваад явж байна, танайхаас авах гэж ирлээ гэж намайг хэлэхэд

	— Манайд байгаа нь л тэр байна гээд зуухны арын туламтай руу заалаа. 

	— Хэдий хэр бий вэ? Зүгээр нэг өгч байгаа биш, үр хийх гэж байна. Талбай бэлэн, үр цацахыг л хүлээж байна. Айша минь түргэлж үз гэж би яаруулав. 

	Айша уруулаа тас зуугаад доошоо харчихлаа. Аяа, хэрэгцээ гэдэг хүнийг юунд хүргэдэг гэж санана.

	— Айша гуай, та бод л доо, тав арван хоногтоо гайгүй байж болно. Гэтэл ирэх өвөл хаврыг бодох хэрэгтэй байна. Таны хүүгийн тулд би ингэж байна. Бекташ гадаа тэрэгтэй хүлээж байна гэж хэлэв. 

	Айша над руу гуйх мэт хараад:

	— Байсан бол би юуг нь харамлах вэ дээ? Чи мэднэ шүү дээ, Толгонай, би чиний хөрш биз дээ... гэлээ. 

	Би түүнийг гуйгаад унавал тэсмээргүй бололтой байв. Гэвч өрөвдөх сэтгэлээ доорх нь хаяад

	— Би одоо чиний хөрш биш бригадын даргын хувьд ярьж байна! Би ард түмний өмнөөс чиний тариаг авах гэж байна! гэж шийдмэг хэлээд босож туламтайг нь авлаа. 

	Айша буруу харчхав. 

	Тэр туламд нь долоон кило орчим улаан буудай байлаа. Би цөмийг нь авмаар байсан ч зүрх хүрсэнгүй. Хагасыг нь хоосон хувинд юүлээд Айшад:

	— Хараарай, би зөвхөн хагасыг нь авлаа шүү. Битгий юм санаарай гэж хэлэв. 

	Айшаг наашаа эргэхэд нь харсан чинь хоёр хацар дээгүүр нь нулимс урсаж байв. Миний дотор хачин эвгүй болоод тэднийхээс бушуухан гарсан билээ. Ай халаг, би яагаад тэр туламтайг нь байранд нь тавьсангүй вэ? Миний цуглуулсан тарианд ямар гай тохиолдохыг би яаж мэдэх байсан юм бэ?

	Цуглуулсан бүх тариа минь хоёр том шуудай болов. Бид түүнийгээ шигшиж, хогийг нь цэвэрлээд ганц ширхэг ч хаялгүйгээр дахиж уутлав. Би түүнээ өөрөө тарианы газар хүргэж өглөө. Тэр өдөр л аваачихгүй байх минь яалаа даа. Тэгэхэд тарианы газрын захад хэсэг газрыг хагалж гүйцээгүй байсан шүү дээ. Гэтэл би бушуухан цацах юм сан гэж бодохоос байж сууж чадсангүй. Маргааш үүр цайхад л өөрөө, улаан гараараа үрээ цацъя гэж бодож явлаа. Бүх юм бэлэн, үр ч бэлэн газар ч бэлэн, ер нь л цөм санасанчлан бүтсэн байв. 

	Орой нь ажлаасаа гэртээ ирлээ. Гэтэл бие тогтож өгдөггүй, нэг л бишээ. Би өдөр нь Бекташ, бас нэг хүү хоёрыг борнойгоо тариан дээрээ аваачаарай гэсэн байсан юм. Хүүхэд гэдэг маань хэдийд ч хүүхэд л гэсэн үг шүү дээ. Миний хэлснийг биелүүлсэн болов уу, үгүй болов уу гэдэгт нэг л сайн итгэж өгсөнгүй. Тэгэхээр нь би Алимандаа:

	— Би хүүхдүүд дээр очоод ирье. Тэд юу хийж байна, хараад ирье гэж хэлээд морио унаад тийшээ явлаа. 

	Үдэш оройхон харанхуй болж байсан тул би бушуухан хатируулсаар яваад уг газраа хүртэл шарууд нь буулгатайгаа байж байв. Ойр хавьд нь хүн алга. Анжисчин хүүхдүүдэд уур хүрсэн ч гэж жигтэйхэн, одоо болтол буулгыг нь мулталж шараа амраагаагүй байдаг нь юу гэсэн үг вэ гэж бодлоо. Гайгүй ээ, чамайг олоод нэг үзүүлээд өгье гэж занаад түүнийг эрэхээр хөдөлтөл борной ачсан тэрэг хөмөрчихсөн харагдав. Ойр хавьд нь бас л хүн алга. 

	— Хөөе, хүүхдүүдээ! Та нар яав аа? Дуугараач! гэж би дуудлаа. 

	Хариу дуугарсан ч юмгүй, таг чиг хэвээрээ. Ер юу болов оо? Хаашаа алга болдог бил ээ? гэж өөрөө санаа зовж эхлэв. Овоохой руу давхиж очоод мориноосоо үсрэн бууж чүдэнз зуртал хүүхдүүд маань цус нөжтэйгөө холилдоод гар хөл нь хүлээстэй, аманд нь даавуу чихээстэй хэвтэж байх нь тэр. Намайг Бекташийн амнаас даавууг нь суга татаж:

	— Үр яасан бэ? Үр хаа байна? гэж байдаг чадлаараа хашхирахад

	— Аваад явсан! Биднийг цохиод! гэж Бекташ арай ядан хэлээд хулгайч нарын явсан зүг толгойгоороо заалаа. 

	Тэгээд цааш юу болсныг би мэдэхгүй юм. Ер хүн болсоор тэр шөнийнх шиг тэгж давхиж үзээгүй билээ. Шөнө дөл болоод нүх шиг харанхуй байсныг хэлэх үү. Хэрэв миний гэр орныг галдаад тоносон бол би яах ч үгүй байсан. Эсвэл намар үтрэм дээрээс арван шуудай тариа хулгайлсан бол би тэсээд л өнгөрөх байсан. Тэртэй тэргүй хулгана зөөдөг юм чинь. Гэтэл тэр үр, тэр тарианы цаана бидний ирээдүй байлаа. Би хулгайчийг барьдаг л юм бол өөрийн гараар багалзуурдаж алах байсан. 

	Би яг хулгайчийн мөрөөр орчихсон юм байжээ, удалгүй тэдний бараа харагдлаа. Морьдын туурайн доороос гал гарах нь үзэгдэж тэд шуудайтай тариаг урдуураа хөндлөн тэгнэсэн явна. Хулгайч нар уулын зүг давхиж байлаа. 

	Би тэднийг хармагц:

	 — Наад шуудайтай юмаа орхиоч, наадах чинь тарих үр ээ! Тарих үр юм шүү, орхиоч дээ! Үр гэм! гэж хашхирч гуйлаа.

	Гэтэл тэд эргэсэнгүй. Бидний хоорондын зай багасахад сайн хартал хамгийн захад нь манай жороо хул явж байв. Би хараад л танилаа. Жороо хулыгаа яаж танихгүй байх билээ! Явдлаар нь ч, хойд хоёр хөлийнх нь цагаанаар ч танилгүй яах вэ? Тэгмэгц би:

	— Зогс, би чамайг таньж байна! Чи Женшенкул байна! Чи Женшенкул байна! Чи одоо миний гараас гарахгүй! Зогс! хэмээн хашхирч гарлаа. 

	Үнэндээ ч тэр хүн Женшенкул мөн байжээ. Тэр золиг нөхдөөсөө жаахан тасраад над руу эргэлээ шүү. Харанхуйн дунд гал гялсхийгээд нэг юм чанга нүргэллээ. Би нэгэнт мориноос унаж байх зуураа бууджээ гэдгийг сая ойлгов. Эхлээд ердөө л миний морь бүдэрлээ гэж бодсон юм. 

	Би сэхээ орохдоо ар зоогоор учиргүй хөндүүрлэн тасрах шахтал өвдөж байгааг мэдэв. Толгойноос цус нэвшээд ар дагз руу хүйт оргин урсаж байлаа. Миний хажууд морь минь тэрий буучихсан боловч хөлөө хөдөлгөн өндөлзөнө. Тэгтэл гэнэт муухай дуу гаргаад толгойгоороо газар хүчтэй дэлсээд хөдлөхөө байчхав. Эргэн тойрон ч нам чимээгүй болоод бүх юм таг чиг боллоо. Би босох нь байтугай хөдөлсөн ч үгүй. Тэр үед бүх юм хамаагаа алдаад амьдарсан ч үхсэн ч ялгаагүй байсан юм. Харин өөрийгөө яаж хорооё доо л гэж бодож байв. Ойрхон өндөр эрэг байсан бол мөлхөж очоод толгойгоороо дорогш унах байсан. Би хүмүүсийн нүүрийг яаж харахаа мэдэхгүй байлаа. Тэгж байснаа Тэнгэрийн заадсыг харчхав. Түүний ирэлжсэн бүдэг зам Айшагийн хацар дээгүүр урссан нулимсыг санагдуулав. Тэгээд үлгэн салган өвдөг дээрээ өндийж аажмаар хөл дээрээ зогссон боловч биеэ даасангүй дахин ойчиж, гомдохын ихээр гомдсондоо хараал зүхэл хашхичиж гарлаа. 

	— Женшенкул чамайг дайны цус аваасай! Алагдсан улсын хараал чамд хүрэх болтугай! Үр хүүхдийн хараал чамд хүрээсэй! гэж хараалаа. 

	Би уйлж хашхичсаар байгаад хамаг тэнхээгээ барав. 

	Зөндөө удаан хэвтлээ. Хүний хөлийн чимээ гарснаа удалгүй нэг хүн:

	— Толгонай гуай! Та хаана байна вэ? Толгонай гуай! гэж дуудах нь дуулдав. 

	Би Бекташийг дуугаар нь таньж чимээ өгөв. Бекташ амьсгаадан гүйж ирээд өвдөг сөхрөн толгойг минь өндийлгөж:

	— Толгонай гуай, та юу болов оо, шархтаа юу? гэхэд

	— Үгүй, унаж гэмтэх шиг боллоо. Харин морийг минь алчихлаа гэж би түүнийг тайвшруулав. 

	— Тэгвэл нэг их айх юм алга байна, бид танд тусалъя! Морины мах зүгээр хаягдахгүй шүү дээ. Айлуудад тараагаад өгчихнө гэж Бекташ баярлан хэлэв. 

	Хүүхдүүд намайг тэргээрээ гэрт минь хүргэж өгөв. Би гурван хоног хэртэй орноос босохгүй тийчилж, нуруунаасаа гараа авахгүй байлаа. Одоо хэр нь тэнгэр бүрхэхлээр янгинадаг юм. Тэгж хэвтэхэд олон хүн намайг эргэж, бие хааг минь асууж байсан. Тэр хүмүүст их баярласан, гэхдээ намайг хэн ч зэмлэсэнгүй, хэн ч тэр тухай дурссангүй юу ч болоогүй юм шиг байсанд нь хамгийн их баярладаг юм. Тэртэй тэргүй намайг хэцүү байгаа гэдгийг тэд гадарласан ч байж болно. Бидний хөдөлмөр талаар болж, хагалсан газар ангайгаад хоцорч хүүхэд хөгшид уйлуулж байж авсан тариа маань муу хулгайч нарын олз болсныг бодохоос л дотор бачуурч, нүд харанхуйлдаг байлаа. 

	— Тийм ээ, ганц Толгонай чи биш, би ч гэсэн өр өвддөг юм. Тэрхүү хоосон талбай чинь бүхэл зунжингаа ангархай шарх шиг онгойж харлаад байж билээ. Хэчнээн их шаналсан гэж санана. Толгонай минь, талбайд тариа тарилгүй хоцроход л би хамгийн ихээр зовдог юм. Дайнаас болж хэчнээн их талбай үр шимгүй хоцров оо! Миний хамгийн заналт дайсан бол дайн ,үүсгэдэг хүн юм. 

	— Эх дэлхий минь, чиний зөв. Миний хүү Маселбек энэ тухай бичсэн юм биш үү? Чи Маселбекийн минь захиаг санаж байна уу?

	— Санаж байна. Толгонай:

	— Тийм ээ, чи бид хоёр санаж байна. Өнөөдөр хүүгийн минь хоногийн өдөр өнөөдөр бид бүхнийг эхнээс нь санах болно. 

	Саная, Толгонай минь. Маселбек зөвхөн чиний хүү байгаагүй, миний хүү, дэлхийн хүү байсан юм шүү дээ. Толгонай, чи түүнийхээ захиаг надад дахин хэлээч. 

	Миний биеийг асууж хүмүүс манайхаар ирэхэд нь би эд нар намайг өрөвдсөндөө болсон явдлыг дурдахгүй өнгөрч голдуу ажил төрөл, цаг агаар, шинэ сониныг ярьж байгаа юм байхдаа гэж боддог байлаа. Гэтэл өөр нэгэн шалтгаантай байжээ. Би яваандаа мэдсэн юм. Харин тэд надад юу учрахыг мэдэж байжээ. 

	Нэгэн өдөр Айша гуай манайхаар орж аяга цөцгий авчирлаа. Түүнийг манай босго алхан орж ирэхэд нь туйлын их зовлоо. Би хэлэх үгээ олохгүй дэмий л орон дээрээ дуугүй суув. Тэгтэл Айша гуай ам нээж:

	— Нэгэнт өнгөрсөн юмыг чи битгий бод. Намайг уучлаарай. Би чамд юм санаагүй. Хэрэв хэрэг тохиолдвол чиний төлөө амиа өгсөн ч хамаагүй. Одоо миний Бекташ хоёр гэрийнхээ туслагч болжээ. Толгонай, манай Бекташ надаас илүү чамд хайртай. Би түүнд нь баярладаг юм. Юмны учир мэддэг хүн болж байна гэсэн үг шүү дээ... гэж ярилаа. 

	Би дөнгөж дуулдах төдийгөөр:

	— Баярлалаа, Айша гуай... гэв. 

	Маргааш өглөө нь бие овоо гайгүй байхлаар нь гадагш гарч ойр тойрны ажил төрөл үзлээ. Гэвч дорхноо ядраад цонхны дэргэд наранд суув. Алиман мөн л гэртээ байсан юм. Тэр хашаан дотор юм угааж харагдана. Би түүнд ажилдаа явахгүй юу гэсэнд тэр, дарга өөрөө надад өнөөдөртөө гэртээ бай, ээжийгээ сахь гэсэн гээд явсангүй. 

	Тэр хавар манай хөгшин том алимын мод дахин залуужсан юм шиг жигтэйхэн их цэцэглэлээ. Түүнийг Суванкул маань тарьсан билээ. Цэцэрлэг цэцэглээд ирэхэд агаар цэвэршээд алсын юмс тод харагддаг. Би тэндээ суусан хэвээрээ эргэн тойрныг гайхшаан харж байтал манай шуудан хүргэгч Темирчал өвгөн хүрээд ирэв. Толгонай сайн байна уу, бие сайн уу? гэсэн хэр нь нэг л биш яараад ч байгаа юм шиг, бие нь эвгүй ч байгаа юм шиг, ханиалгаад түрүүчийн долоо хоногт салхи цохиулаад ханиад хүрч бүр зовж гүйцлээ гэж ярив. Тэгснээ ер сонин болгосон юмгүй. 

	— Чамд захиа ирсэн шиг билээ гэж хэлээд цүнхнээсээ нэг юм гаргаж ирлээ. 

	Би бүр тэгж хайнга байсанд нь гоморхож:

	— Чи яагаад доор нь хэлдэггүй юм бэ? Хэнээс ирээ вэ? гэхэд

	— Маселбекаас л юм шиг байна гэж бувтнав. 

	Би баярласандаа болоод тэр захиаг үргэлж ирдэг шигээ гурвалжин биш хатуу цагаан дугтуйтай, машинаар цохисон байсныг ч ажигласангүй. Тэгтэл манай хөрш Бектурсун гэдэг фронтоос ирсэн хүн таягаа тулсаар хүрч ирэв. Түүний шархтай хөл дорджээ дээ гэмээр хөлөө чирэх нь улам ихэджээ. Бектурсун хааяа манайхаар орж жаал хууч хөөрдөг байлаа. Тэр мэндэлж, дугтуйг аваад Маселбекаас ирсэн байна гэлээ. 

	— Яагаад гар чинь салганаад байгаа юм бэ? Чи таяг дээрээ битгий зогс, суу, надад дуудаад өг гэж би гуйлаа. 

	Бектурсуний хөл үеэрээ нугарахгүй тул арай чарай олбог дээр суув. Салгалсан гараараа дугтуйг задалж гаргаад уншиж эхлэв. Ай хүү минь, би эхлээд л цөмийг мэдсэн шүү. 

	Маселбек минь:

	 

	«Хожим хойно та намайг ойлгох болно. Намайг зөв юм хийсэн гэдэгт та итгэнэ. Тийм ээ, миний хүү үнэнч ажил хийсэн гэж та зайлшгүй хэлэх цаг ирнэ. Тэглээ ч гэсэн хэдийгээр намайг ойлгож байлаа ч гэсэн таны сэтгэлийн гүнд «хүү минь, ийм сайхан нарт ертөнцөөс тийм амархан яаж явж чадав аа? Би чамайг юунд төрүүлэв ээ, юунд өсгөв өө» гэж хэлэх байсан үг чинь хэвээрээ үлдэнэ. Тийм ээ, ээж минь, та надаас тэгж асуух эрхтэй юм, гэвч энэ асуултын чинь хариуг улирах цагийн түүх хэлж өгнө. Харин би одоо зөвхөн, бид дайныг өдөөгүй, бид гуйж хийгээгүй, энэ бол бид бүхэнд, бүх хүн төрөлхтөнд учирсан асар том гай гэж л хэлж чадах байна. Тийм учраас бид энэ муухай мангасыг устгахын тулд, бут ниргэхийн тулд улаан цусаа асгаруулж, амь насаа өгөх ёстой. Хэрэв бид ингэхгүй бол Хүн гэсэн эрхэм нэрийг хадгалж чадаагүй хэрэг болно. Би дайны газар баатарлах юм сан гэж хэзээ ч мөрөөдөөгүй юм сан. Би өөрийгөө хамгийн төв төвшин мэргэжилд бэлтгэж байсан сан. Би багш болох хүсэлтэй байлаа. Түүндээ маш дуртай байсан юм. Гэтэл бичих цэрд, заах модны оронд буу барьж цэрэг болоход хүрлээ. Үүнд миний буруу алга. Миний үе л ийм боллоо шүү дээ. Би хүүхдэд ганц хичээл зааж амжсангүй. 

	Нэг цагийн дараа би Эх орныхоо даалгавар биелүүлэхээр явах гэж байна. Бараг л амьд эргэж ирэхгүй байх Би олон нөхдийнхөө довтолгоог хангахаар тийш явж байна. Би ард түмэн, ялалт, хүнд байдаг хамаг сайн сайхны төлөө явж байна. 

	Энэ бол миний эцсийн захиа, энэ бол миний сүүлчийн үг. Ээж ээ! Би таны эх хүний алдрыг мянга дахин дуудавч таныхаа өмнө өртэй хэвээрээ хоцорно. Уучлаарай ээж минь, танд учруулж байгаа зовлонгийн минь төлөө уучлаарай. Гэхдээ, ээж та ойлгох хэрэгтэй, энэ бол зүгээр тэнэг золиосонд явж байгаа юм биш шүү гэдгийг мэдээрэй. Амьдрал өөрөө надад үүнийг сургажээ. Би багш болоод заах байсан хичээлийн минь эхнийх бөгөөд эцсийнх нь энэ байна. Би өөрийнхөө саналаар явж байна. Хүн төрөлхтний өмнө хүлээсэн хамгийн эрхэм үүргээ биелүүлэхээр яваадаа бахархаж байна. 

	Битгий уйл, ээж ээ, нэг ч хүн битгий уйлаг. Ийм үед хэн ч уйлах хэрэггүй. 

	Уучлаарай, ээж ээ, уучлаарай. 

	Баяртай, Ала-Тоо уул минь! Би тандаа хайртай байсан шүү!

	Чиний хүү, багш дэслэгч 

	Маселбек Суванкулов. Фронт, 1943 оны гуравдугаар сарын9,

	Шөнийн 12 цаг»

	 

	гэж бичсэн байлаа. 

	Би зүүдэлж байгаа юм шиг болоод толгойгоо арай хийж өндийлгөхөд хашаан дотор бөөн хүн цугларсан байв. Хэн ч уйлсангүй. Нэг ч хүн уйлж хэрэггүй гэж Маселбек минь гуйсан байсан. Эмэгтэйчүүд намайг сугадаж босголоо. Намайг хөл дээрээ босоход алимын модны далбагар цагаан цэцгүүд салхинд хийсэн унаж байв. Тэд цэцэгс бидний толгой дээр унаж байлаа. Манай хашааны алимын цагаан модод болон алсын цаст уулсаас дээгүүр цаана цэлмэг хөх тэнгэр хязгааргүй үргэлжилнэ. Гэтэл миний сэтгэл бэтгэрээд хашхирмаар байлаа. Хашхирах хашхирахдаа алтан дэлхийд дуурьстал хашхирмаар байлаа. Гэвч би дуугүй байв. Би хүүгийнхээ эцсийн гуйлтыг биелүүллээ, тэр минь намайг битгий уйлаарай гэсэн. Алиман юу хийж байсныг би мэдээгүй. Тэр миний урдаас гараан сарвайлгаад алгуурхан угтан ирж байхыг харсан. Алиман надад бараг тулж ирээд миний нүдийг ширтсэнээ эргэж алгаараа нүүрээ дараад цаашаа явчихсан билээ. 

	Ийнхүү би дунд хүүгээсээ хагацсан юм. Түүний минь ганц малгай нь наддаа хоцорч билээ. 

	 

	 

	
12

	— Надад түүний нэр нь хоцорсон шүү, Толгонай минь. Би түүний эх орон нь байна. Олон түмэндээ хэлсэн үг нь хоцорсон юм. Толгонай минь. Олон түмэн түүний нутгийн хүмүүс шүү дээ. 

	— Тийм ээ, эх дэлхий минь, үнэхээр тийм. Манай хамтрал түүний нэрээр нэрлүүлж байна. Маселбекийн захиаг нэг хорооныхон нь өөрсдийнхөө захиатай, хавсаргаад тосгоны зөвлөлд явуулсан байжээ. Тэд нөхрөө хэзээ ч мартахгүй, түүний гавьяагаар,бахархаж явах болно. Эх орон нь түүний дурсгалыг хүндэтгэнэ гэж бичсэн байв. Тэд Маселбек тань манай цэргийн их довтолгооны өмнөхөн зэр зэвсэгтэй дайсны агуулахыг дэлбэлсэн, тэр дэлбэрэлтээс ойр хавьд амьтай юм үлдээгүй гэж бичсэн байлаа. Би баатруудын өмнө, алдрыг нь бахархдаг Маселбек хүүгийнхээ өмнө толгой бөхийн хүндэтгэдэг юм. Гэхдээ юу ч, ямар ч алдар гавьяа миний хүүг амьдаар нь орлож чадахгүй ээ. Ямар ч эх хүнээс асуугтун тийм алдар гавьяаг хүсдэг эх хүн энэ хорвоод байхгүй ээ. Эх хүн хүүхэд төрүүлэхдээ амьд явахын нь тулд, жирийн хүний амсдаг жаргалыг эдлүүлэхийн тулд төрүүлдэг билээ... 

	— Толгонай, чиний хэлдэг зөв. Би ялалт ирсэн тэр хаврыг дандаа санаж байдаг, та нар фронтоос ирсэн цэргийг угтаж авсан тэр өдрийг би үргэлж санадаг юм, гэвч тэр үед баярлах гонсойх хоёрын алин нь их байсныг одоо хүртэл хэлж чаддаггүй юм шүү. Толгонай минь. 

	Тэр нэгэн өдөр бид хамтралынхаа анжсаар хувийн ногооны газраа хагалах гэж байсан юм. Бид ажлаа дуусаж байтал гэнэт гудамжинд улс үймж бөөн шуугиан дэгдлээ. Алиман юу болсныг үзэхээр гүйж очоод дорхноо эргэн ирж:

	— Ээж ээ, түргэлээрэй, хүмүүс цэргүүд угтахаар явж байна гэж намайг сандруулав. 

	Шараа анжистай нь тарианы газар орхичхоод бид гүйлдлээ. Үнэхээр ч бүх тосгоноороо, морьтой, явган бөгтөр эмгэд, хүүхэд, таягтай шархтан цөмөөрөө гүйлээ. Гүйдэл дундаа, нэгэн явуулын хүн (Голын тэртээх бололтой) цэргүүд буцаж ирж байна, өртөөн дээр хоёр цуваа ирсэн тэнд тосгон бүхний цэргүүд байна гэнэ, тэд хэдийнээ наашаа гарсан, мөдхөн ирнэ гэнэ гэж хэн нэгэн хүнд хэлснийг бие биедээ дамжуулж байв. Үүний үнэн худлыг хэн ч лавласангүй. Хүмүүс чухамхүү тийм үнэнийг мөрөөдөж, энэ өдрийг удтал хүлээсэн болохоороо хэнд ч ямар ч эргэлзээ, байсангүй. 

	Дайнаас өмнө шинэ гудамжны суурь тавигдаж байсан тосгоны захад хүрлээ. Морьтнууд мориноосоо

	буусангүй, явган нь шуудууны дэргэдэх овгор дээр, гарч, хүүхдүүд дутуу бариад орхисон хана туурганы үлдэгдэл дээр авирцгааж, зарим хүн модонд авирлаа. Бид бүгдээрээ хүлээж зам руу хараад л байлаа. Зарим хүмүүс ам өрсөлдөн байж, урьд шөнө сайн зүүд зүүдэлснээ ярьж бас нэг хэсэг хүн чулуугаар мэргэлж гарав. Эд, цөмөөрөө, шөнийн зүүдэндээ ч тэр, мэргэ төлгөдөө ч тэр бусад олон совингуудад цөм л сайн юм, хүсэлт юмаа үзэцгээжээ. Хэрвээ бүх дэлхийн хүн бултаараа нэгэн санаагаар үргэлж ингэж хүлээж, бидний хүлээж хүсэж байсан шигээр өөрийнхөө хөвүүд, ах дүү нар, эцэг, эр нөхрөө үргэлжид хайрлаж байдаг бол дэлхий ертөнц дээр дайн гарахгүй ч байсан байж болох юм хэмээн би одоо дурсан боддог юм. 

	Хүмүүсийн шуугиан намдахад хүн бүхэн толгойгоо бөхийлгөн дор бүрээ юм бодно. Хүмүүс хувь заяаныхаа шийдийг хүлээж байжээ. Хүн бүхэн, хэн ирэх бол? Хэн ирэхгүй бол? гэж өөрөө өөрөөсөө асууж байв. Хэн хүлээж чаддаг бол? Хэн эс чаддаг бол? Чухам үүнээс л амьдрал алсын хувь заяа хамаарч байлаа. 

	Яг энэ үеэр модон дээрээс нэгэн хүүхэд «Ирж явна аа!» гэж хашхирлаа. Цөм комуз хөгжмийн утас шиг биеэ хөвчлөн тэнийлгэж таг чиг болов. Тэгснээ цөм нэгэн зэрэг «Ирж явна аа!» гэж нүргэлүүлэн хэлээд хэсэг дуугүй боллоо. Чимээ анир огт үгүй. Гэтэл дахиад л сая сэрсэн юм шиг бүгд шуугилдаж: Хаа явна? Хаана явна? Хаана вэ?» гэлцсэнээ бас чимээгүй болчхов. Бидний харж байгаа зүгт замд нэгэн морин тэрэг гарч ирлээ. Тэр морин тэрэг сүрхий хурдан явсаар манай тосгон руу ирдэг замын салаан дээр зогсоход нэгэн цэрэг дэвхрэн буулаа. Тэр цэрэг шинель, аяны уутаа аваад морин тэрэгчинтэй салах ёс хийгээд бидний зүг алхлаа шүү. Биднээс нэг ч хүн ам нээсэнгүй, цөмөөрөө л шинель, аяны уут хоёроо мөрөн дээгүүрээ тохсон цорын ганц цэрэг ирж яваа замаас нүд салгасангүй. Тэр цэрэг ойртсон хэр нь нэг ч хүн байрнаасаа хөдөлсөнгүй. Хүмүүсийн царайд гайхаш тасарсан байдал тодорхой. Бид бүгдээрээ ямар нэгэн гайхамшигтай юмыг хүлээжээ. Бид нүдэндээ итгэсэнгүй, яагаад гэвэл нэг биш нэг хэсэг хүн ирнэ гэж бодож байжээ. 

	Цэргийн хүн яван явсаар улам ойртож ирээд тээнэгэлзэн зогсов. Тосгоны захад олон хүн бөөгнөрөөд таг дуугүй зогсохыг хармагц бас л эвгүйрхсэн бололтой. Энэ юун улс вэ, яагаад дуугүй байна вэ яагаад модон өмдтэй юм шиг зогсоно вэ? Хэн нэгэн хүнийг хүлээж байгаа юм бол уу? гэж лав бодоо биз. Цэргийн хүн эргэж ирсэн зам руугаа харахад нь өөрөөс нь өөр хэн ч үзэгдсэнгүй. Тэр дахиад л наашаа явснаа, бас зогсож гэдрэгээ харлаа. Тэгтэл бидний өмнөхөн зогсож байсан хөл нүцгэн охин гэнэт учиргүй чангаар:

	— Миний ах байна. Аширалы! Аширалы байна! гэж хашхираад, толгойноосоо алчуураа угз татан авч, цэргийн өөдөөс хар хурдаараа гүйчихлээ. 

	Тэр охин яаж таньсныг бурхан л мэднэ. Харин түүний хашхирах дуун буу дуугарсан мэтээр биднийг цочоов. Охины хойноос хүүхэд эмэгтэйчүүд гүйлдлээ. 

	— Хүүеэ, Аширалы мөн байна! Мөн байна! гэсэн дуу сонсогдоод хөгшин залуу бүгдээрээ цэргийн өөдөөс хөвөрлөө. 

	Ямар нэгэн хүчирхэг чадал биднийг эзэмдээд далавч ургуулсан юм шиг хурдлуулав. Бид цэргийн урдаас гараан сарвайгаад гүйж явахдаа, өөрсдийнхөө хамаг амьдрал, хамаг зовлон гуниг, хүлээж тарчилсан нойргүй шөнө буурал болсон үс, эрд гаралгүй өтөлсөн бүсгүйчүүд бэлэвсэн авгай, өнчин хүүхэд, нулимс, гаслах энэлэх дуун зориг чадлаа ялсан цэрэгтээ аваачиж өгөхөөр явсан билээ. Тэр цэрэг өөрийгөө угтаж байгааг гэнэт мэдмэгц бас л бидний өөдөөс гүйлээ.

	Би олон хүний дунд гүйж явахдаа миний хажуугаар вагоны цуваа түржигнэн таржигнан өнгөрч байна, салхи нүүрийг шилбүүрдэн үлээж «Ээж ээ!», «Алиман» гэж хашхирахыг чихэндээ сонсох мэт болж галт тэрэгний дугуйн түг түг гэх нь дахин дуулдах шиг болж билээ. 

	Морьтой хүмүүс хамгийн түрүүн хүрч шинель, аяны уут хоёрыг нь гүйдэл дундаа аваад өөрийг нь хоёр талаас нь хөтөлж байгаа харагдав. 

	Ай, Ялалт! Бид чамайг юутай удаан хүлээ вэ. Сайн байна уу, Ялалт аа! Мэнд үү! Бидний уйлж унжихын уучлаарай! Алиман минь Аширалын цээжийг толгойгоороо цохилон хоёр гараараа мөрнөөс нь угзчин байж «Аль вэ? Миний Касым яасан бэ?» гэж асууж хашхирсны нь уучлаарай! Ялалт чи, бид бүгдийг уучлаарай! Бид чиний төлөө хэчнээн юмаа золиослов оо! «Бусад чинь яасан бэ? Минийх яасан бэ? Манайх яасан бэ? Бусад нь цөмөөрөө хаана байна вэ? Хэзээ бүгдээрээ ирэх юм бэ?» гэж бидний хашхиралдсаныг уучлаарай. Цэрэг Аширалы «Эргэж ирнэ, хайрт нөхөд та минь, бүгдээрээ ирнэ. Удахгүй ирнэ, маргааш ирнэ» гэж бидэнд бүгдэд маань хариулж байсныг уучлаарай. Биднийг уучлаарай, Ялалт минь! Уучлаарай. Би Аширалыг тэврээд үнсэж байхдаа Жайнак, Маселбек, Касым, Суванкул нарыгаа цөмийг санаж, хэн нь ч ирсэнгүй дээ гэж бодсон юм. Уучлаарай намайг. Ялалт аа... 

	Бид дув дуугүй явцгаав. Алиман явсхийгээд л байн байн нулимсандаа хахан, доороос, санаа алдаж, амьсгаа нь бачимдсан мэт явав. Түүний нүүр барайгаад, зөвхөн хөлийнхөө улыг ширтэн гөлөрч ямархан нэгэн бодолд дарагдах мэт явлаа. Алиман тун зовлонтой юм бодож явааг би гадарлав. Тийм ээ Алиман маш их шаналж байлаа. Би түүний тэгж шаналж байгааг нүүр царай, гунигт харц, жимийсэн уруулаар нь мэдэж байсан юм. Би түүний юу бодож байгааг мэдээд дотроо: «За яах вэ, бэр минь, бид хоёр хагацах болно. Чи одоо Касымыгаа үүрд оршуулсан болохоор айх юм үгүй. Өөр яах вэ дээ? Үхсэнийхээ хойноос үхэлтэй биш, нэг насыг бэлэвсэн өнгөрөөлтэй биш. Бүх юм дууслаа. Чи яваад өгнө. Надад яах ч арга алга, чи явалгүй ч яах билээ. Гэвч надад гомдох юм алга, яана гэхэв. Чи өөрийнхөө дураар, зоргоороо явж байгаа биш. Хувь заяа ийм байна. Ай, хувь заяа, хувь заяа минь... Хагацах нь надад хэчнээн харамсалтай байгааг Алиман минь ойлгодог ч болоосой доо. Чи бид хоёр ээж охин хоёр шиг байжээ. Чамайг явахад би өөрийнхөө охин шиг хойноос чинь залбирч, сайн сайхан яваарай гэж ерөөнө. Чи аж амьдралаа бодох хэрэгтэй, чи залуу ч, сайхан ч хүн, хань олдож ядахгүй. Хамгийн гол нь сайн хүнтэй л таарвал болох нь тэр. Харин тэр хүн чинь чамд Касым шиг байж чадах болов уу? Хэн мэдэх вэ. Би чамд тус болж чадахгүй нь. Ганцхан гуйх зүйл гэвэл явсан хойноо, хааяа боловч намайгаа дурсаж яваарай л гэх байна. Одоо надад чамаас өөр хэн ч байхгүй. Би гэртээ орь ганцаараа, нарт ертөнц дээр гав ганцаараа хоцорлоо шүү дээ. Бодоход ч аймшигтай байна. Чи минь намайгаа ачтай болгож амжсангүй, өтөлж хөгшрөхийн цагт сэтгэлээ зогоох юм алга. Гэвч ийм байсан нь чамд дээр ч байж болох юм. Чи намайг харах хэрэггүй. Хөгшин чавганц надаас болоод чи залуу сайхан насаа хөсөр хаяж болохгүй. Би нэгэнт хөгширсөн хүн, чи бол аж төрөх ёстой. Бодож шийдэхээрээ надад хэлэх байлгүй чи. Чи дуртай өдрөө, дуртай цагтаа явж болно. Сэтгэл тайван явах хэрэгтэй. Харин би чамайг үргэлж дурсаж, чамдаа баярласан хэвээрээ хайрлан энхрийлж явах болно... » гэж бодлоо. 

	Би ийм юм бодон явсаар, үүнийгээ хэлье гэж саналаа. Гэтэл. Алиман, миний юу бодож явааг мэдсэн бололтой. Сэтгэл нийлсэн хоёр хүн бие биеийнхээ бодсоныг ганцхан үгнээс нь ам ангайхад нь л мэддэг билээ. Гэлээ ч гэсэн тэр минь миний санасныг хэлсэнгүй. 

	Бид хоёр эзгүй хаягдсан гудамжны хажуугаар өнгөрлөө. Гай болоход би Алиман Касым хоёрын барьж байсан барилыг харчихлаа. Тэр хашаан доторх юм яг таван жилийн өмнөх хэвээрээ, авчирсан чулуунууд нь овоолоостой чигээрээ нэвсийж, тоосгонууд нь хэдийнээ хэмхэрч хог болжээ. Дайн эхэлсэн цагаас хойш барьж дуусаагүй байшингууд бүрмөсөн нам гүм болсон юм. Зун болгонд хог өвс, шарилж ургаад, хана нь сууж нураад, бүр хэтрэхдээ дотор нь өргөст өвс битүү ургаж, цонхны нь нүхээр өрвийж сөрвийн харагдаж байв. Намар болон болтол үүгээр зөвхөн зэлтэй тугал сүүдэрт нь ирж өвөөлж муухай дуугарч байдаг болжээ. Энэ сөөвгөр толгойтой шувуу юм хоосроход их дуртай шүү дээ. Биднийг явж байх үед ч гэсэн тэр өвөөлжүүд хүүрийн модон дээр суусан юм шиг эвдэрхий ханан дээр сууж хаврын наранд ээн аяархан хүг хүг дуугаралдаж байв. 

	«Ай бурхан! Энд сууж, өөрийн гэсэн голомтоо асаая гэж бодож байсан хүмүүс яав аа! Хөөрхий миний Касым анхныхаа байшинг барьж амжсангүй!» гэж би харуусав. Ингэж бодоход харамсалтай гомдолтой байв. Гэтэл Алиман миний гараас бариад гоморхсон байдалтай инээмсэглэн:

	— Ээж ээ, та юунд ингэтлээ уруу царайлчхав аа? Амьдралд нэгмөсөн итгэхээ байчхав уу? Хэрэггүй? ээжээ. Би мэдэлгүй яах вэ, хэцүү л байна. Гэвч та сэтгэлээ хатуу барьдаг билээ. Та минь... гээд түгдэрч, нэгэн юм хэлэх гэснээ больсон бололтой гэмшингүй инээмсэглээд

	 — Та минь их сайн хүн юм аа. Алив, хоёулаа энэ довон дээр суугаад жаал ярья гэж хэллээ. 

	«За одоо л би явна гэж хэлэх нь дээ» гэж бодов. Өөрийгөө ч, түүнийгээ ч өрөвдөх халуун хайр бялхан орж ирээд чичрэглэсэн дуугаа мэдэгдэхгүйг хичээн

	— Тэгье, сууж ярья гэж хариулав. 

	Бид хоёр замын хажуугийн довцог дээр суулаа. Тийм ээ, хадам эх, бэр хоёр хоёулхнаа үлдсэн хойно цаашдынхаа хувь заяаг, шийдэлгүй яах вэ дээ. 

	— Алиман жаахан байзнаснаа, нэгэнтээ санаа алдаад ярьж эхэллээ. 

	 — За ингээд үхээрийн хар дайн дууслаа. Та одоо бид цаашдаа яаж аж төрье дөө гэж бодож байгаа байх гэж хэлээд дуугүй болов. Би ч юм дуугарсангүй. Алиман хараагаа дээшлүүлж, яг миний нүүр өөд ширтээд, — Ээж минь, битгий гунь гэж хэлэхдээ өөрөө гунигтайхан мушилзаж, — Бидэнд хувь заяанаас юм үлдсэнгүй, бүр хумсын хэчнээн ч юм үлдсэнгүй гэж бодож байна уу. Дөрвийн дөрвөн хүнээс нэгэн нь ч эргэж ирэхгүй байх ёсгүй. Ээж ээ, та байз л даа, хүний үгэн дундуур битгий ор л доо, миний хэлэхийг сонс. Үнэндээ гэхэд би таныг яаж тайтгаруулах вэ, бас өөрийгөө ч юу гэж хуурах вэ. Ээж та надад итгэ, Жайнак эргэж ирнэ гэж л миний сэтгэлд буух юм. Сураггүй алга болсон гэдэг чинь амьд гэсэн үг. Ер нь түүний алуулчхаад хэвтэж байхыг хэн ч хараагүй биз дээ. Гэтэл тэр маань олзлогдсон ой дотор партизануудтай нуугдаж байгаад одоохон хэл чимээ өгөх ч гэж байж магадгүй. Эсвэл нэг газар хүнд шархтай хэвтээд, энэ тухайгаа мэдэгдэж чадахгүй ч байж болно. Ер яасан ч байж мэднэ. Харж л байгаарай, газар доороос гараад ирсэн юм шиг гэнэт л ороод ирэх вий. Хүлээе, улыг нь үзэж байж больё. Сураггүй алга болсон байтугай үхсэн гээд хар цаас ирсэн хүмүүс амьд байж байсныг та өөрөө дуулаа биз дээ. Манай хажуугийн тосгон, бас Шар талын хасгууд ирээгүй хүнээ үхсэн гээд уй гашуу болж, хойдыг нь залбирч байсан чинь үхээгүй амьд буцаад ирсэн гэнэ шүү дээ. Манай Жайнак амьд яваа удахгүй ирнэ гэдгийг би сайн мэдэж байна, итгэж ч байна. Дөрвөн хүнээс нэгэн нь ч эргэж ирэхгүй байна гэж яавч байж болохгүй. Ээжээ хоёулаа тэсье, өдий удаан хүлээсэн юм чинь дахиад жаахан хүлээж болохгүй яах вэ. Харин миний тухайд битгий санаа зов, би таны бэр чинь байсан бол одоо гурван хүүгийн чинь оронд хүү чинь болно... гэж хэллээ шүү. 

	Алиман дуугаа хурааж, бид хоёр удтал дуугүй сууцгаав. Тавдугаар сарын дундуур үе, маш алсад борооны үүл гарч хар утаа мэт харанхуйлж байлаа. Тэр зүгт тэнгэр дуугарч борооны чийг үнэртэв. Аадар орж байгаа тул ус нь нарны туяанд гялалзан цайвалзаж, үл үзэгдэх том алхаагаараа газар хэмжиж буй бололтой. Нэгэн үед уулын орой, нэгэн үе бэл нь, тэгснээ дахиад л уул, дахиад л тал хөндий харанхуйлах бороонд шавшуулж харагдав. Би тэр зүгээс нүд салгалгүй ширтэв. Миний халууцсан нүүрийг алсын борооны сэрүүн салхи аятайхан сэнгэнүүлж байлаа. Би Алиманд юу ч хэлсэнгүй. Миний түүнд хэлэх гэсэн үгс тэртээ алсад асгаж байгаа аадар шиг саруул өгөөмөр байсан юм сан. 

	Тийм ээ, бороо ороод, тариа ургаад, ард түмэн маань аж төрнө, би ч бас ард түмэнтэй хамт аж төрнө. Би ингэж бодохдоо Алиман намайг өрөвдсөнөөс ч биш, намайг ганцаарыг минь гэж сайхан сэтгэлээс хэлсэнд нь ч биш, огт өөр юманд баярласнаас болсон юм. Дайн бол хүнийг хатуу харгис муу санаатай, ховдог хомхой, бодох санах юмгүй болгодог гэж хэн хэллээ! Үгүй ээ, дайн чи хүнийг дөрөв байтугай дөчин жил ч хүнд гутлаараа дэвсэлж алж, талж, шатааж сүйтгэлээ ч гэсэн хүнийг буулгаж доромжилж, эзэмдэж яасан ч чадахгүй. 

	Миний Алиман ёстой хүн шиг хүн байсан юм шүү! Харанхуй шөнө дайсны үүрэн дээр шүхрээр буугаад тэр шөнөө ор сураггүй болсон Жайнакийг яах аргагүй амьд, заавал ирнэ гэж байхдаа хэний төлөө тэгж өөрийгөө албаар итгүүлж байсан гэх вэ? Бидний бодож байгаа шиг дэлхий хорвоо тийм ч шударга бус биш шүү гэж хэний төлөө бодож байсан гэх вэ? Би түүний энэ итгэлийг эвдэж, сайныг хүссэн мөрөөдлийг нь булингартуулж зүрхлээгүйгээр үл барам итгэж эхэлсэн юм. Жайнак маань амьд байж байвал яах вэ? Нэгэн сайхан өдөр хүрээд ирэх юм бол гайхах юм алга шүү дээ. Би хүүхэд шиг л итгэлээ. 

	Чухам үүнийг л хүсэж байсан юм чинь бүр ирэх өдрийг нь товлон бодож байтал Алиман дуугүй байдлыг эвдэж ногооны газраа дутуу хагалснаа надад санууллаа. 

	— Ээж ээ, анжис маань сул байгаа юм байна шүү. Явъя түргэлээрэй! Газар хатчихна гэж хэллээ. 

	Хоёулаа ногооныхоо газар очиход шарууд маань анжсаа чирсэн хэвээрээ хашааны арын зүлэг зулгааж байв. Алиман тэднийгээ буцааж авчраад, анжисныхаа хошууг хуучин мөрөнд нь оруулж, газраа хагалж эхэллээ. Хүн гэгч тун ч бага юманд баярладаг нь гайхалтай юм! Заримдаа, үхсэнийг амьд болгоход нь ганц үг л хүрэлцээтэй байдаг байна. Алиман бид хоёр яг л тэглээ. Эсвэл надад тэгж санагдав уу? Тийнхүү Алиман минь урьдын дайны өмнөх үеийн Алиман болчихлоо. Бүх биеэрээ сэргэж үг бүр нь, инээх хөдлөх нь тэртээ цагийнхтайгаа яг адилхан болчхов. Алиман хөвөнтэй цамцаа тайлж хажуу тийш нь чулуудаад, платийнхаа хормойг шууж, ханцуйгаа шамлан алчуураа ар тийш нь болгож үхрээ эвтэйхэн шавдаж гарлаа. 

	— Эй, дух цагаан минь! Эй, мухар сүүлт минь, чү чү! гэж хашхиранхан урт шилбүүрээр няд чад хийлгэн ороолгож байлаа. 

	Тэр намайг жаахан хөгжиж, ажиллаасай, амьдраасай гэж боджээ. Тийм ч учраас тэр дурсгалт өдөр зориуд тэгж явжээ. Алиман явуут дундаа над руу эргэж хөгжилтэйгөөр:

	— Ээж ээ, зөөлхөн дараарай, чулуу нь ил гараад байна. Биеэ ядраагаад яах вэ гэж хэлж явав. 

	Биднийг хоёр гурав тойрох дутуу байтал бороо орлоо. Шаагьсан сүрхий ч аадар байв. Борооны ус эхлээд шаруудын маань нуруун дээгүүр энд тэнд дусалснаа төдхөн бөөн цутгаж, алга ташсан юм шиг нижигнүүлэн шавшиж айл амьтныг хөл дээр нь босгов. Дэгдээхэйтэй тахианууд хүд хүд дуугаралдан далавчаа дэрвэгэнүүлэн гүйлдэж, авгай хүүхнүүд хэцээс хатаасан хувцас хунараа хуу хаман гэр өөдөө гүйх нь харагдав. Гудамжинд хүүхэд, нохой хоёр гүйлдэн гарч ирлээ? Тэд борооны усан дундуур гүйлдэж:

	 

	Бороо бороо ороорой

	Бидэнтэй хамт яваарай... 

	 

	гэж дуулалдана. 

	— Нэвтрэх нь байна! Гэргээ орж бороо өнгөрөөе! гэж би Алиманд хэлэв. 

	Гэтэл тэр толгой сэгсэрч: •

	— Зүгээр, ээжээ урсчихгүй! гэж хэлээд жаахан охин шиг борооны уснаас гижигнэн хөхөрч шаруудаа шавдаж гарлаа. 

	Би ч гэсэн түүнийхээ хөгжихөд даган баясав. Алиманаа харж өхөөрдөн битүүдээ: «Хонгор үр минь! Чи юутай жаргалтай байлаа даа! Ай амьдрал, амьдрал... » гэж шивнэлээ. Одоо болоход, энэ бүхнийг зөвхөн миний тулд хийж байжээ. Намайг дайн, зовлонг мартаасай, амьдралыг баясалтай хараасай гэж боджээ. Алиман бороонд гар нүүрээ тосон:

	— Ээж ээ, хараач, ямар сайхан юм бэ? Хараач, ямар цэвэрхэн вэ? Ургац их ургах байхдаа! Чү, чү! Ороод байгаарай! Улам ихээр ороорой! Чү, чү! гэж хэлээд шилбүүрээрээ шараа ороолголоо. 

	Бороонд норчхоод байхдаа ямар сайхан байснаа өөрөө мэдээгүй байх. Плать нь норж нарийхан биеийг нь бариад хоёр мээм нь бондойж, гуя нь хувцасныхаа цаанаас тодроод баяссандаа нүд нь тормолзон, хацар нь ягаарчээ. Үхээрийн хар дайн чи үеийн үед ямар гамшиг учруулав аа!

	Аадрын ус сийрэгшиж холдоход Алиман дуугүй болов. Тэрээр холдож байгаа борооны хойноос харамсах мэт ширтэн голын цаана чимээ нь намдаж байхыг сонсохдоо бороо ч гэсэн түргэн өнгөрдөг мөнх бус юм даа гэж бодсон ч байж болох юм. Алиман дурамжхан санаа алдав. Касымыг бодсон, эсвэл өөр юм бодсон, над руу хараад дахин инээмсэглэж:

	— Мартсанаас яг энэ бороонд эрдэнэ шишээ тарья! гэж хэлээд гэр лүүгээ гүйчихлээ. 

	Тэр хувинтай дэвтээсэн эрдэнэ шиш авч ирээд дэвтэж бэлцийсэн үрийг атган:

	— Ээж ээ, үүнийг ургаж байх хооронд Жайнак маань ирэх болтугай гэж хэлээд анхны үр цацлаа. 

	Би тэр өдрийг хэзээ ч мартахгүй. Сая төрсөн хүүхэд шиг цэвэр тунгалаг нар бороонд угаагдаад үүлний цаанаас цухуйв. Алиман чийгтэй хар газар дээгүүр хөл нүцгэн явж нэг алхаад л атга үр цацаж инээмсэглэнэ. Тэр зөвхөн тарианы үр цацсан бус итгэл найдвар сайн сайхан хүлээлтийн үр цацсан билээ. Ингэж явах зуураа:

	— Ээж ээ, та харж л байгаарай. Миний хэлдэг биелнэ шүү. Би өөрөө Жайнактаа халуун нурамд эрдэнэ шишийн бин булж өгнө. Эрдэнэ шишээс болоод тэр! надтай үргэлж муудалцдаг байсныг санаж байна уу. Нэг өдөр тэр халуун бин нурам дотроос авч өвөртлөөд надаас зугтаж билээ. Гэтэл бин гэдсийг нь хайраад байдаг. Гэгэхээр нь могойд хатгуулсан юм шиг годгонон дэвхэрч бүтэн хувин ус цээж рүүгээ асгасан юм сан. Би гэж түүнд туслах байтугай, унан тусан инээж «Хохь чинь ээ! Хохь чинь ээ!» гэж байж билээ. Ээж ээ, санаж байгаа биз! хэмээн инээн тэр хөгтэй явдлыг дурсав. 

	Ингэж ярьсны нь төлөө би түүндээ баярла. таг юм... 

	— Тийм ээ, Толгонай, та нар Жайнакаа удаан хүлээсэн. 

	— Удаанаар барах уу даа эх дэлхий минь. Эрдэнэ шиш нэг байтугай хоёр, гурав дахин боловсроход Жайнак маань одоо болтол эргэж ирсэнгүй. Түүгээр ч үл барам сураг ч гарсангүй. Би чам руу хэчнээн дахин нулимстайгаа ирж уй гашуугаа хуваалцаж:.. байсныг чи санаж байгаа биз. 

	— Тийм ээ, Толгонай, чи надад олон дахин ирсэн. Би бэрээ яах вэ, залуу насыг нь хөсөр хаяхгүйн төлөө яах вэ? гэж уйлж унжин асуудаг байсан. Гэтэл би чамд юугаар ч тус болж чадаагүй. Одоо түүнээс хойш өдий олон жил болчхоод байхад мөн л чамд юу ч хэлж чадахгүй байна. 

	 

	 

	15

	Амьтны аж байдал хувирч, хамтрал овоо ажлынхаа урд орж амь зуулга дээрдэж ирэхэд дайны тухай бодол бүдгэрч, хүний сэтгэлд үлдсэн сэв арилж эхэллээ. 

	Алиман бид хоёр урьдын адил хамтралдаа ажилласаар л байв. Би фронтоос цэргүүд буцаж ирмэгц бригадын даргын ажлаа шууд өгсөн билээ. 

	— Та нарын эзгүйд гурван жил ажиллаж үхэхээс бусдыг үзлээ, одоо та минь ирсэн байна, өөрснөө хийцгээ. Энэ хэдэн жилд би хөгширч гүйцлээ, намайг чөлөөлж аль. Тэртэй тэргүй би та нарт чадах ядахаар л тусална гэж залуучуудад хэлсэн юм. 

	Тэр үеийн залуучууд одоо ч гэсэн намайг «Бригадын дарга ажаа» гэж дууддаг нь хүндэтгэж байгаа нь тэр биз... 

	Хэдийгээр байдал хуучин хэвдээ орсон ч Алиман бид хоёр амар заяа үзсэнгүй. Бидний энийг хэн ч мэдээгүй хэр нь бид хоёр цаанаа үргэлж шаналж, байнга л нэг юмыг боддог байлаа. Өнгөцхөн үзэхэд амархан, хүн дураараа л явах хэрэгтэй зоргоороо л амьдралаа зохиох ёстой гэж илэн далангүй шууд ярилцахад гайгүй юм шиг байдаг. Тийм ээ, амархан байлаа. Тэгэхдээ, миний бэр Алиманаас өөр хүн байгаад надад тийм сайн байгаагүй сэн бол би нэг их удаан бодлогошрохгүй нүүрэн дээр нь: Чи ингэж байгаад юугаа хийх вэ, эртхэн дээр ханиа олоод яв ГЭ1Х байсан. Гэтэл Алиманд ийм үг хэлэх зүрх хүрсэнгүй. Хэчнээн зөөлнөөр, хэчнээн эвий нь олоод хэллээ ч гэсэн уг үгийн утга нь хатуу ширүүн хэвээр үлдэнэ шүү дээ. Надад түүнийг албадаж хөөх эрх байсангүй. Нэгэн удаа түүний хамаатан Кайндаас явах замдаа манайхаар орлоо. Би сэтгэлээ сэвгүй байлгахын тул тэдэнд Алиманыг би барихгүй, өөрөө мэднэ биз гэж «хэлээд тавьчихлаа. Гэтэл Алиман тэднээс тас зөрж намайг ч зовоолоо, өөрийгөө ч зовоолоо. Тэр хамаатныхаа улсад, энэ тухай хэрхэвч ам гарч болохгүй гэж загнажээ. Би өөрөө толгойтой хүн , явах явахгүйгээ би мэднэ, та нараар заалгахгүй, явдаг юм аа гэхэд миний эрх гэж сүйд болжээ. Тэгж яарсандаа би дараа нь гэмшлээ... Нэг хэсэгтээ Алиманы өөдөөс харж чадахгүй байв. Гэтэл тэр минь, ухаантай хүн болохоороо цөмийг мэдээд юу ч болоогүй юм шиг үг ч цухуйлгасангүй. Ингээд л бид хоёр бие биеэ өрөвдөөд, Жайнак ирнэ гэж хоосон горьдоод л байдаг байлаа. Яваандаа тэр горьдлого маань ч барагдаад, цаг өнгөрсөөр нэг мэдэхэд нэгэнт оройтчихсон байсан юм...

	Яагаад тэгснийг би өөрөө ч мэддэггүй юм. Манай нутгийнхан малаа оторт гаргасан цаг байв. Эрт үеэс эхлэн малаа хавар нь ууланд гаргаад, намар нь тал газар авчирдаг заншилтай билээ. Малчид манайхны энд ирээд хэд хонох явдал байдаг. Өөрсдөө ч амарч малаа ч амраадаг биз.

	Дөчин зургаан оны намар зэргэлдээ тосгоны нэгэн залуу хоньчин манай энүүгээр хоньтойгоо ирсэн юм. Цэрэгт байсан бололтой, бор шинельтэй, сайн морьтой, буу үүрсэн, үстэй дээл ганзагалсан явдаг байлаа. Тэр залуу байсхийгээд л айлаар хэснэ. Замын хүн айл хунараар ордог нь ёс тул хэн юу санах билээ. Би түүнийг ямар хүн байсныг ч ажигласангүй.

	Тэр намар манай тосгоны айлд хурим болов. Тэр айл хүүгийнхээ хурим дээр хар ямаа татах тоглоом зохиожээ. Нөгөө хоньчин эр моринд сүрхий хүн байж. Алиман бид хоёр хуримд очихоор төхөөрлөө. Алиманыг гоёлын хувцсаа өмсөж байтал манай гадуур нэг хүн давхиад хаалганы дэргэд нэг юм уначих шиг болов. Би юу болов гээд гүйж гартал нөгөө хоньчин байлаа. Морь нь урагш тэмүүлэл цовхчиж байхад мань эр ташуураа шүдэндээ зуугаад цэрэг цамцныхаа ханцуй шамласан байсан нь эмээл дээрээ сайхан ч харагдлаа. Яг хаалганы маань дэргэд ямаагаа хаячихсан байна. Түүнийг булааж чадсан хүн дуртай айлынхаа гадаа хаях эрхтэй байдаг. Яагаад ч юм би сандарч, юу гэхээ мэдэхгүй.

	— Хүү минь, чи яах чинь энэ вэ? гээд хэлчихлээ.

	Тэр залуу:

	— Танайд хэн бий вэ? гэж асуухад нь би,

	— Чамд хэн хэрэгтэй вэ? гэж өөдөөс нь асуулаа.

	Тэгтэл тэр залуу, би ямаагаа энд зүгээр алдчихсан юм гэж хэлээд газраас шүүрэн авч гудамж өгсөөд давхичихлаа. Тэгтэл түүнийг хөөсөн улс хойноос нь давхилдан, ямаагаа аваад явахыг нь хармагц дахиад хөөлөө. Үүнээс өөр юм болсонгүй. Түүнээс хойш тэр залуутайгаа ч дайралдсангүй. Харин сэтгэлд нэг л гомдмоор санагдав. Нэгэнт ямааг айлд авчирсан бол тэнд нь орхидог заншилтай билээ. Үнэхээр манай энд ирээд алдчихсан юм билүү? Тэгвэл яагаад ямаа нь гудамжинд бус манай хаалган дээр байсан хэрэг вэ? Энэ ер юу гэсэн үг вэ?

	Алиманыг гэрээс гараад ирэхэд л би учрыг ойлгосон юм. Алиман өнгөтэй алчуураа ороож, торгон платиа өмссөн байлаа. Тэр намайг хараад зовсондоо бушуухан доошоо харчхав.

	— Явъя даа, ээж ээ, гэж аяархан хэлж билээ.

	Тэр хоньчин яагаад наашаа давхиж ирсэн нь хэлүүлэлтгүй ойлгомжтой болов. Алиман хашааныхаа дэргэд дүүрэн устай шуудуу байсан хэр нь орой болгон ус авна гэж гол руу яваад удаж удаж ирдэг болсоор хэд хонож байгааг сая санав. Миний зүрх өвдөж эхэллээ. Энэ нь хардсандаа биш, өөр учиртай билээ. Магадгүй хардсан ч байж болно. Би Алиманыг битгий бэлэвсэн хоцроосой, бушуухан хань нөхөртэй болоосой, жаргаасай гэж бурханд залбирч байдаг мөртөө гэнэт учиргүй их айлаа. Бэрээ өгөх гээгүй, төрсөн охиноо л хадамд өгөх гэж байгаа юм шиг л сандарлаа. Би тэгэхдээ, энэ минь битгий түргэдээсэй дээ, шинэ айлд очоод, яадаг бол, ямар хүмүүсийн гарт очдог бол, нөхөр нь ямар хүн байдаг бол гэдэгт санаа зовж байв. Айлын хурим дээр ч, гэртээ харих зуураа ч, гэртээ ирээд ч тэр бодлоос ангижирсангүй.

	«Алиман чи наад хүнээ сайн мэдэх болсон уу? Ямаршуу хүн бэ? Алиман минь яарах хэрэггүй, битгий түргэд. Сайн судлах хэрэгтэй» гэж би битүүдээ түүнээс гуйж байв. Бас залуу хүмүүсийн замд саад болохгүй юм сан гэж бодно. Мөн түүнчлэн надаас зовох хэрэггүй гэдгийг ойлгуулах, өөрийнхөө санаснаар чөлөөтэй явж болно гэдгийг аятайхан мэдүүлэх хэрэгтэй байлаа. Тийм учраас би сэтгэл түгшиж байгаагаа мэдэгдэхгүйг хичээн хэвийн байдлаар ярьж, сэжиг авхуулахгүйн тулд бүр тоглоом шоглоом хийж намайг дургүй байна гэж бодчих вий гэхээс үхтлээ болгоомжиллоо. Гэлээ ч гэсэн миний сэтгэл түгшиж байгааг тэр минь мэдэж байсан бололтой.

	Үдэш Алиманыг хувин аваад усанд явахад нь мөрөн дээрээс бөөн хүнд юм аваад хаячихсан мэт санаа амарлаа. Яасан сайн юм бэ, цаадахтайгаа уулзаг гэж би бодов. Гэтэл Алиман дорхноо буцаад ирэв. Гол руу очсонгүй, шуудуунаас ус авчээ.

	— Ээж ээ, би ус халаая, та толгойгоо угаа гэж хувингаа байранд нь тавих зуураа хэлэв.

	— Одоо яах юм бэ, маргааш гэж байна, чи хэрэв яарч байгаа... гэж хэлтэл үгийг минь таслаад

	— Маргааш ажилдаа яваад зав гарахгүй. Та угаа л даа, би үсийг чинь самнаж өгье гэв.

	Алиман нэг тогоо ус халааж, толгойгоо угааж сураагүй бяцхан хүүхэд арчилж байгаа юм шиг намайг ноцож гарав. Эхлээд, үсийг минь ээдсэн сүүгээр угааж дараа нь сайхан үнэртэй савангаар савандаж угаагаад, дахиад савандаж усаа бүлээтгэж толгой руу минь шанагаар ус хийж байгаад жигтэйхэн сайн угаалаа. Би өөр үед бол тэсэхгүй, намайг зүгээр байлгаад аль гэх байсан боловч тэр орой тэгж чадсангүй. Надаас болоод хар хүүтэйгээ уулзсангүй гэж бодохоороо би өөрөө өөрийгөө буруутгаж байв. «Ёстой гай боллоо доо, юунд өөрөө ингэв ээ?» гэж би өөртөө ч, түүнд ч уурлалаа. Гэтэл Алиман тун сэтгэл хангалуун байх бөгөөд зөвхөн үсийг минь самнаж байхдаа:

	— Ээж ээ, таныг залуу байхад үс чинь их өтгөн байсан байх даа гэж гунигтайхан хэлэв.

	Тэгж байхдаа толгойг минь аяархан илбэж, нүүрэнд минь алгаараа зөөлхөн хүрч байлаа. Миний нүдэнд нулимс дүүрсэн тул өөд харсангүй. «Надтайгаа салах ёс хийж байгаа юм байж» гэж би гунилаа. Тэгээд миний үсийг сүлжиж, авдраас, аль хэдийн хадгалсан үнэртэй усаа гаргаж ирэв. Түүнийг Касым авч өгсөн юм. Алиман гамнаад ер түрхдэггүй байснаа гаргаж ирэхэд би дургүйцэж:

	— Яах чинь энэ вэ. Алиман аа, бурхан минь! Би яах юм бэ? Хөгшин байж, муухай байгаа даа, амьтан шоолно! гэлээ.

	Гэтэл Алиман миний үгэнд орсонгүй, инээж хөгжин нүүр хүзүү, тархи руу минь байдаг усаа бүгдийг нь асгачхав. Тэгээд намайгаа тэвэрч, энд тэндээс минь хараад

	— За хар л даа, та минь яасан сайхан залуухан болчхов оо! гээд учиргүй хөхөн баярлав.

	Би ч бас хөгжлөө. Цай уусны сүүлээр:

	— За одоо амаръя. Би орыг чинь засаж өгье гэж Алиман хэллээ.

	Тэр шөнө бид хоёр хоёулаа унтсангүй. Алиман тэрүүхэндээ юм бодсон бололтой санаа алдан эргэж хөрвөнө. Би ганцхан Алиманаа бодсоор байгаад нойроо хулжаав. Нэгэн үе Алиман баглаа цэцэг бариад улаан буудайн дундуур комбайн руу гүйж явсан нь харагдана. Тэгээд цэцгээ комбайны гишгүүр дээр тавиад зүггүй маягаар эргэж гүйсэн нь санагдана. Бас нэгэн үе Касымыг моринд нь мордуулахгүй, жаахан хүүхэд шиг гараас нь зүүгдээд уйлж унжиж байсан нь үзэгдэнэ. Мөн өртөө рүү очсон маань бодогдов. Бид морин тэрэгтэй түргэн явж байхад миний дэргэд суусан Алиманы хацар нь ягаараад, хамаг бие цасанд дарагдсан нь тэр чигээрээ буув. Цас түүний алчуур, цухуйсан бужгар үс, дээлийн зах дээр нь тогтож улам сайхан болгосон нь санаанд оров. Гэтэл над руу гараа сарвайгаад «Ээж ээ, бид хоёр хоёулаа бэлэвсэрчээ! Заяагүй бэлэвсэн авгай нар болжээ!» гэх нь харагдаж, бас алтан зул улайрсан талын дундуур хар алчууртай зугтсан нь үзэгдэнэ. Би холбогдолтой бүхнээ цөмийг ой ухаандаа оруулан бодоод гэнэт Алиманыгаа тэр хоньчинтой цуг хонийг нь туугаад явж байна гэж бодлоо. "Уучлаарай, ээж ээ, би явлаа. Намайг битгий муулаарай, баяртай, ээж минь!" гэж хэлэх шиг бодов. Би тэгэхэд нь эгц эрэг даган гүйж, гараараа даллан «Баяртай, хонгор үр минь! Миний нар жаргалаа. Баяртай, Алиман аа! Жаргалтай сайн яваарай! Хөөе, залуу чи үүнийг минь битгий гомдоогоорой, бэрийг минь халамжлаарай! Эс тэгвэл чинь миний хараал хүрнэ гэж мэдээрэй!» гэж хашхирч байх шиг болов. Нэг мэдэх нь ээ нүднээс минь нулимс цуваад дэрээ норгочихсон байв. Би Алиманд мэдэгдэхгүй гэж толгойгоо битүүлээд аяархан уйлсан юм.

	Маргааш нь Алиман ажлаасаа тарж ирээд хаашаа ч явсангүй. Орой нь гэртээ л байв. Нөгөө хоньчин хонио туугаад явчихсан бололтой дахиж үзэгдсэнгүй. Алиман санасан бололтой уруу царайлан явдаг болов.

	"Өөрт чинь л тохирч байгаа бол намайг хаяад л явахгүй юу даа" гэж би түүнийг дотроо зүхэх боловч "Ай, хөөрхий минь, зовлонт минь. Чи юунд ийм хүн болж төрөв өө!" гэж бас өрөвдөнө. Гэвч өдөр хоног өнгөрсөөр энэ бүхэн жаал мартагдлаа.

	Хавар эрт тэр хоньчин бас манай энүүгээр үзэгдэх болов. Би түүний хонио хариулдаг газрыг нь мэдсэн юм. Алиман маань бас л орой бүхэн усанд яваад шөнө орой болгож ирдэг болов. Би юу ч ярьсангүй. Тэр өөрөө өөрийнхөө хувь заяаг шийдэх ёстой билээ.

	Нэг шөнө Алиман ирэхгүй зөндөө удав. Айл амьтан цөм унтаад, би ч дэнгээ унтрааж хэвтсэн хэр нь нойр хүрсэнгүй. Дотор сэтгэл тайван бус, нэг л биш. Би түүнийг хүлээхдээ цонхны цаана чирхийх чимээ болгоныг анзаарч байлаа. Гадаа сартай саруулхан, хааяа сарны гэрлийг үүл халхлах боловч жигтэйхэн нам гүм шөнө байсан юм. Би даараагүй хэр нь ганцаардсанаас болоод бие хүйт оргив. Тэгэхээр нь үстэй дээл нөмрөөд орон дээрээ суув. Жаахан зүүрмэглэж байснаа цочин сэрвэл Алиман хаалгаар орж ирж байгаа харагдав. Түүний платьны нь товч тасарч нүцгэн цээж нь ил гараад үс нь сагсайж сэгсийн, нүд нь бүргэлтжээ. Би түүнийхээ согтуу байхыг анх удаа харав. Алиман босго алхаад арай л унасангүй гуйвж дайвсаар зуухнаас барьж, толгойгоо сэгсчиж гарав. Миний нуруу руу хүйт оргиод явчихлаа.

	— Чи юу хар аа вэ? гэж гэнэт толгойгоо өргөөд, — Чи миний юуг нь хар аа вэ? Би согтуу байна, тэгээд яагаа вэ. Би архи уусан юм. Яадаг юм. Би өөр яах юм бэ? Би уудаггүй юм бол өөр хэн уух юм бэ? Чи яагаад дуугүй байна? гэж хашхирав.

	Би мэл гайхаад, үг хэлэх чадалгүй болов. Бэр минь ингэх ч гэж дээ гэж бодохоос хараад аймаар байлаа. Алиман зуухнаас барьсан хэвээрээ зогссоор байна. Тэгснээ доошоо хараад гэнэт аяархан:

	— Ээж ээ, та юу ч мэдэхгүй байна. Би-би-б-би өнөөдөр... Касымыг үдэх гэж байхдаа бид хоёр гол руу очсоныг санаж байна уу. Яг тэндээ... гэж хэлснээ үгээ гүйцээсэнгүй толгойгоо бариад шалан дээр ойчиж, уйлан тийчгэнэж гарав.

	Би яг тэр үед л сэхээ орж түүн рүү гүйн хүрч бариад элгэндээ нааж:

	— Алиман минь, юу бол оо вэ? Чи юунд уйлаа вэ? Хэл л дээ? Уйдав уу? Аль чамайг хүн гомдоов уу? Хэл л дээ, наддаа хэлээч дээ? Эсвэл надад гомдоо юу? Хэрэв гомдсон бол бүгдийг нь хэл... гэж аргадлаа.

	— Үгүй, үгүй, ээж ээ, ээж минь! Хөөрхий минь, хувь заяагүй ганц та минь! Та юу ч мэдэхгүй байна... Мэдлээ гээд та яах юм бэ? Ай, ээж минь, ай ээж минь! гэж байж уйллаа.

	Надад норсон нүүрээ наагаад удтал уйлж гиншив. Тэгсээр тайвширч унтлаа. Тэглээ ч гэсэн нойрон дундаа уйлагнан, гиншсээр л байв. Бүр үүр цайтал толгойны нь дэргэд сахиж суухдаа бид цаашдаа яах хэрэг вэ? Яах вэ? гэж бодлого болов. Юутай ч гэсэн илэн далангүй ярилцахаар шийдлээ. Гэтэл өглөө Алиман надад юу ч ярьсангүй. Ярихын ч аргагүй бие нь муу байжээ. Шөнө нь болсныг дурссаны хэрэггүй гэсэн харцаар намайг хараад ажилдаа явахаар гадаа хаалгаар гарах үес

	— Ээж минь уучлаарай намайг гэж аяархан хэлсэн юм.

	Би ч гэсэн дахин сэтгэлийг нь зовоохгүйг хичээв.

	Гурван сар хэртэй боллоо. Тэр зун оргодол Женшенкулын хэргийг мөрдөн байцаав. Тэр золиг дайнаас хойш нутагтаа илээр ирэлгүй, шөнөдөө сэмхэн нууцгайгаар гэртээ ирдэг байжээ. Казахстан хавьд нуугдаж панзчин болоод хулгайн мал дамлаж яваад баригдсан юм байжээ. Өнгөрсөн хэрэг нь задраад ирэхээр түүнийг нүүрдүүлэхээр манайханд авчирчээ. Тосгоны зөвлөлийн тахар манайд давхиж ирээд:

	— Таныг гэрчээр дуудаж байна гэв.

	Би гэрээсээ гараад замдаа Алимантай дайралдав. Тэр маань ажлаасаа харьж явлаа.

	Алиман ядарч уруу царайлаад, амьтнаас зайдуухан явсан юм. Тэр зун нүүр нь сэвхтэж харлаад, өрөвдөлтэй байсан тул би гэртээ ганцаараа байгаад юу хийх вэ гэж бодохдоо:

	— Хоёулаа контор руу очъё. Эргээд цуг ирье гэвэл Алиман,

	— Үгүй, ээж ээ. Би тийшээ очоод яах юм бэ? Толгой өвдөөд байна, гэртээ харья гэв.

	— За тэгвэл яах вэ. Явж хэвтэж амар. Би үнээгээ саана гэж хэлээд цаашаа явсан юм.

	Тосгоны зөвлөлийн гадаа битүү бүхээгтэй машин зогсож байв. Байшингийн довжоон дээгүүр гэрчид дуудагдсан улс овооролдож, бас ажлаасаа тараад явах замдаа зүгээр ийшээ ирсэн хүмүүс ч цугларсан харагдана. Би аль эртнээс бүр зургаа долоон жил Женшенкулыг хараагүй билээ. Тэр муу амьдралдаа зохисон бололтой манхайж марнайгаад цонхны дэргэдэх сандалд сууж муухай хялайн нэгэн хүнд хариу хэлж байгаа нь харагдав.

	— Чи намайг хулгайч гэж байна, та нар намайг гараараа барьж, нүдээрээ харсан уу? Үгүй шүү дээ! Ингэж хүн гүтгэхээ болих хэрэгтэй. Чи мянга хэлсэн ч талаар болно. Баримт, баримт гаргаад ир л дээ! гэж байхыг нь би дуулчхав.

	Түүнийг сонсмогц тэссэнгүй онгорхой цонхыг угз татан нээж гаднаас:

	— Битгий худал хэл, муу нохой! Чамд баримт хэрэгтэй юу тэгвэл би баримт байна? гэж хашхирлаа.

	— Ээж минь та наашаа орогтун гэж мөрдөн байцаагч ширээнийхээ араас өндийгөөд намайг дотогш урив.

	Би оронгуутаа л:

	— Тийм ээ, бид чамайг газар дээр нь барьж чадаагүй. Чамайг хөөцөлдөж байх зав байгаагүй. Бид тэгэхэд хуруу хумсаараа газар хагалж, фронтод талх бэлтгэж байсан цаг. Бид тэгэхэд үр хүүхдээ тэжээх гэж ширхэг будаагаа тоолж байсан юм. Тэгэхэд чи манай морьдыг хулгайлаад биднийг гар мухарлаж байсан. Эцсийн тариаг хүүхдийн гараас булаах шахуу цуглуулаад байтал чи биднээс хүчээр булааж авсан. Тэгвэл чи дайсан байжээ. Би чамайг хөөж гүйцээд «Зогс! Би чамайг таньж байна, чи Женшенкул байна, зогс гэм!» гэж хашхирсан. Тэгэхэд чи эргээд намайг буудсан. Баримт гэвэл энэ байна? гэж хэллээ.

	Намайг дуугүй болоход мөрдөн байцаагч

	— Баярлалаа, ээж минь. Одоо та явж болно. Гэртээ харьж болно гэж хэлэв.

	Намайг тосгоны зөвлөлөөс гартал Женшенкулын эхнэр гэнэт ухасхийн гарч ирээд галзуу юм шиг аашилж над руу хашхичлаа.

	— Мөн дөө, ханиа идсэн муу шулам! Чи дандаа үнэнийг гэж явдаг, гэтэл тэр үнэн чинь чамайг шийтгэж байна. Хохь чинь тэр. Түрүүчийнх чинь багадсан бол одоо чи уйлна аа гайгүй. Чиний бэрийн гэдэс яагаад цүдийсэн гэж бодож байна? Аан! Чиний хамар доор цаад банзал чинь цүдийсэн байна, тэгэхэд чи үнэнийг хайж явдаг. Одоо ичих нүүрэндээ илэг наасан хоёр нийлээд хайх болж дээ гэж хэллээ.

	Хүмүүс түүнийг надаас холдуулж амыг нь барихад би тэдэнд:

	— Наадахаа тавигтун, битгий гар хүрэгтүн! гэж хэлээд дуугүйхэн гэр өөдөө явсан юм.

	Замын тоос тийм халуун байсан юм уу, эсвэл ичсэндээ миний хөл халууцсан юм уу, нэг мэдэхэд би гүйх шахуу явж байв. Тэгээд алхаагаа удаашруулж, сайн бодлоо. Миний толгойд хэзээ ч тийм юм орж ирсэнгүй, гэтэл гадарлаж болох байж шүү дээ. Сүүлийн үед Алиман нэг л биш болоод дуу шуу ч үгүй, амьтан хүнтэй ч нийлэхгүй, бүр үерхдэг хүүхнүүдээсээ ч зугтдаг болсон юм. Би түүнийг нь, нөгөө хоньчинтойгоо таарсангүйгээс болсон гэж бодож байжээ. Цаадах нь бүр хавраар ууланд явснаас хойш ор сураггүй болсон юм. Түүнтэй таараагүйдээ л зовж байна гэж боддог байлаа. Гэтэл шал өөр учиртай байжээ. Ай, юутай гай вэ? Ийм юм болно гэж хэн мэдэх билээ. Би сандарч, яахаа мэдэхээ болив. Маргааш орой нь Айша намайг манайхаар ороод гарахгүй юү гэлээ. Би тэднийд цай ууж, юм ярилцаж байтал Айша гуай яриан завсраа:

	— Женшенкулын эхнэр урьд шөнө нэг тийшээ явчихсан гэнэ гэж хэлэв.

	Би ч юм хэлсэнгүй. Надад ямар пад байх вэ. Явбал явж л байхгүй юу. Хүн дураараа л байдгаас хойш. Гэтэл хожим бүр хоёр жилийн дараа дуулах нь ээ, шөнө тэднийд хэдэн хүн ирээд өнгөтэй өөдтэй юмыг нь морь тэргэнд ачиж «Дуртай зүгтээ яв. Одоо манай энд байх газар чамд алга» гэж хэлсэн юм байжээ. Түүнээс хойш Алиман бид хоёрын зовлонгийн талаар нэг ч хүн ам гарсангүй. Алиманд өөрт нь хэлдэг байсан ч байж болох юм, хүмүүс юу дуртайгаа бодож, өрөвдөх нь өрөвдөж, зэмлэх нь зэмлэж байсан ч байж болох юм, гэхдээ хэн ч илээр хэлээгүй юм шүү, үүний нь төлөө хүмүүст хэчнээн их баярласан гэх вэ. Өчнөөн жил өнгөрчихсөн хэр нь намайг урьдынх шигээ хүндэтгэх юм.

	Алиман бие жирэмсэн гэдгийг мэдсэнээс хойш ч бид хоёр хуучнаараа л байв. Хуучин янзаараа ярьдгаа яриад хийдгээ хийгээд зөвлөдгөө зөвлөөд л байлаа. Алиман эх болох гэж байгаагаа ердөө ч ярьдаггүй байв. Ярьж зүрхлэхгүй байсан юм уу, ярих гээд хойшлуулаад байсан юм уу, бүү мэд. Би ч гэсэн энэ талаар юм цухуйлгасангүй, түүнийхээ зан чанарыг хүндэтгэдэг байлаа. Хамгийн гол нь дотроо буруушаагаагүй юм шүү. Тэгэх эрх ч надад байсангүй, яагаад гэвэл түүний бүх амьдрал миний нүдэн дээр өнгөрч, цөмийг харж, мэдэж байсан тул би ч гэсэн буруутай байсан юм. Ийм ч учраас би шууд өөртөө, хэрэв Алиман нүгэл хийсэн бол тэр нь миний нүгэл, хэрэв хүүхэд төрөх юм бол тэр нь миний хүүхэд болно, хамаг ичгүүр, хамаг хүнд зовлонг би үүрнэ гэж хэлсэн юм. Би түүнийгээ нэгэн адил, эрт орой алин боловч өөрийн эрхгүй ярих хэрэг гарна удтал дуугүй явснаа уудлах хэрэг гарна гэдгийг мэдэж байв. Тэглээ ч гэсэн бид хоёр өнөө ярих гэснээ маргааш маргааш нь болоход нөгөөдөр болгон хойшлуулсаар байв. Гэвч би нэг удаа ам алдаж орхилоо.

	Зуны адгаар, Алиманыг гэдсэндээ тав зургаан сартай хүүхэдтэй байхад би нэгэн өглөө эрт үнээгээ бэлчээрт гаргахаар тууж явав. Тэр өглөө үхэрчин хүү шувуухай мэт хашхичин, үхрээ туусаар манай гадаа ирээд намайг харж учиргүй баяссан царайлаад:

	— Толгонай гуай! Сайхан сонин хэлье. Сайхан юм хэлсний шан өгөх юм байгаа биз дээ? Жоробек гуайн бэр амаржсан гэнэ! гэж хэллээ.

	— Өө тийм үү! Хэдийд тэр вэ? гэвэл

	— Үүрээр гэлээ 

	— Хүүтэй бол оо юу, охинтой юу? гэхэд

	— Охинтой гэнэ. Толгонай гуай. Охиндоо Болжмор гэж нэр өгөх юм гэнэ. Болжмор шиг үүрээр гарсан болохоор тийм нэр өгөх юм гэнэ! гэлээ.

	— Яасан сайн юм. Урт наслах болтугай. Сайхан юм дуулгасанд баярлалаа гэж би хэлэв.

	Энэ өнчин жаал хүртэл ертөнцөд хүн төрөхөд баярлаж яваа нь миний сэтгэлийг маш их хөдөлгөв. Би гэртээ тун баяртай орлоо. Яагаад тэгснийг бүү мэд, өдрийн бодол, шөнийн зүүд болж байсан юмаа яагаад тэрхэн үед мартчихсан юм бэ? Би хаалган дээрээс л:

	— Алиман, чи сонин дуулав уу? Жоробек гуайн бэр хөнгөрсөн гэнэ. Охинтой болж гэнэ. Дуулсан уу? Хөөрхий минь, мөн том гэдэстэй ядарч байсан юм сан бурхан минь, амархан амаржиж гэнэ шүү... гэж хэлчхээд бүлх залгисан юм шиг дуугаа татлаа.

	Алиман доошоо хараад, уруулаа таг жимийж таг дуугүй байв. Тэрхэн агшинд юу бодсон бол? Магадгүй, намайг төрөх үед хэн ч ийм баяртайгаар амьтанд мэдээлэхгүй шүү дээ гэж бодсон ч байж болно. Эвгүй юм хийсэндээ би өөрөөсөө зовж нүүрээ хийх газаргүй болов. Түүнийг харж чадахаа болихоороо галын дэргэд суугаад гал түлэх ямар ч хэрэгцээгүй байсан хэр нь зууханд аргал чулуудаж гарлаа. Намайг эргэж харахад Алиман доошоо харсан хэвээрээ хананы дэргэд зогсож байв. Элэг эмтрээд биеэ албадан босож, түүн рүү очив.

	— Яав аа, бие чинь муу байна уу? гэж асуухад

	— Үгүй, ээж ээ, гэлээ.

	— Аль, ажил хийхэд хэцүү байна уу? Гэртээ хэвтэж амрахгүй юу гэсэнд

	—- Үгүй ээ, хэцүү юм алга, ээж ээ. Тамхи ялгахад юу нь бэрх байх билээ гэж хэлээд ажил руугаа явчхав.

	Би одоо ч үүнээс хойш сунжруулж болохгүй гэж бодлоо. Ичих зовох хэрэггүй, хүүхэд бүхэн ялгаагүй, чиний хүүхдийг би төрсөн үр шигээ хайрлана гэж хэлэх хэрэгтэй. Өөрийнхөө хүүхдүүдийг асарсан шигээ асарна. Үүнийг мэдэж аваг. Уруу царайлж гутрахаа болиг. Зовох юмгүй бардам яваг. Нүдний нь өөдөөс цэх харж, эх болох бүрэн эрхтэй гэдгийг нь ойлгуулъя гэж шийдлээ.

	Ингэж бодоод би түүний хойноос гүйн гарч:

	— Алиман аа, жаахан хүлээгээрэй. Ярих юм байна, зогсоорой! гэж дуудлаа.

	Алиман дуулаагүй юм шиг эргэж харалгүй явчихлаа.

	Би өдөржингөө тарчилж: «Тийм ээ, энэ хэвээрээ байж болохгүй. Орой заавал хэлнэ. Ингэвэл түүнд ч, надад ч, амар болно» гэж бодов. Гэтэл би санаснаа биелүүлэх аргагүй болов. Орой ажлаасаа ирэхэд минь Алиман гэртээ байсангүй. Түүнээ хүлээсээр сүүлдээ санаа зовж эхлэв. Юу болов оо? Яагаад ийм орой болтол алга байна? Явж эрье гэж бодоод гартал Бекташ дайралдав. Тэр бөөн ногоон өвс тэвэрсээр хашааны хаалгаар орж ирээд юм дуугаралгүй өвсөө үнээнд өгч дараа нь сая ам нээхдээ:

	—  Толгонай гуай! Алиман намайг эрээд хэрэггүй гэж хэлүүлсэн. Кайнд орно гэж хэлсэн гэж хэллээ.

	Миний хөл бохисхийгээд босгон дээрээ суучхав.

	— Хэдийд явсан бэ? гэхэд

	— Үдээс хойхно. Яваад хоёр цаг хэртэй болж байна. Замын машинаар явсан гэж хариулав.

	Би бүр балбуулсан юм шиг болчихлоо. Үхлийн минь цаг ирсэн болов уу гэмээр дотор харанхуйлаад хачин эвгүй муухай байлаа. Тэгэхэд Бекташ намайг тайтгаруулж:

	— Толгонай гуай, санаа зовох юмгүй. Жолооч нь кабиндаа суулгасан. Кабин дотор сайхан шүү дээ гэж хэлэв.

	«Ай, Бекташ, Бекташ минь, тэр ямар хамаа байх вэ дээ» гэж би дотроо бодлоо. Гэлээ ч гэсэн түүний цагаан цайлган сэтгэлтэйд би баярласан юм. Тэр үед Бекташ том хар хүү болсон байлаа. Би түүнийг хараад ямар хурдан өсөв өө, мөр нь тэвхийгээд гэж гайхдаг байсан юм. Алхах гишгэх, ярих хөөрөх нь хүртэл эр хүн шиг болжээ. Инээмсэглэсэн тайван царайтай. Би түүнд бага байхаас нь хайртай байсан, ийм хэцүү үед ирсэнд нь хэчнээн сайхан санагдав аа. Бекташ шуудуунаас ус авчраад халуун тогоо тавьж, хашаан дотор ус шүршээд шүүрдэж эхэллээ. Тэр:

	— Толгонай гуай, та амар. Би алимын модон доор олбог дэвсэж өгье. Ээж ирэх байх. Таныхаа цайг санаад байна гэнэ лээ. Одоохон ирнэ гэж хэлэв.

	Алиманыг явснаас хойш өдөр хоног хязгааргүй мэт болов. Үүнээс өмнө би ганцаардаж байна гэж яаж хэлж чадаж байв аа? Жинхэнэ ганцаардал гэдэг чухам юу болохыг ер мэдэхгүй байжээ. Гурав хоног тэсээд бүр арга барагдлаа. Гэр гэр биш, амьдрал амьдрал биш болов. Хандсан зүгтээ яваад алга болчихмоор ч санагдав. Алиман маань очоод яаж байгаа бол гэж бодохоос бүр ч хэцүү боллоо. Кайндад байдаг төрхмүүд нь юу ч гэлгүй хүлээж авсан бол ч яах вэ, харин миний явдал та нарт хамаагүй, хүний явдалд битгий оролц гээд үгэнд орохгүй байсан хүн одоо амьтны шившиг болохоороо бид чамд хэрэгтэй болж нуугдах газар эрж ирэв үү гэх мэтээр элдвээр мууг нь үзэж байвал яана гэж бодлоо. Тэгж хэлж болох уу гэвэл болно шүү дээ. Тэр мэтийн юм хэлбэл, миний бэр даахгүй биз. Амиа хорлож ч магадгүй. Ай Алиман, Алиман чи минийхээ дэргэд байсан сан бол хамаг мууг би өөртөө үүрээд чамайг хэнд ч доромжлуулахгүй асан. Янз бүрээр бодож янз бүрээр тааварлав. Тэгснээ дараа нь «Үгүй ингэж байж таарахгүй. Өөрөө очиж нүдээрээ үзье. Гэртээ ир гэж гуйгаад үзье, үгэнд орж ч юу магад. Тэр минь дахиад ирвэл ямар жаргалтай болох бол. Ирэхгүй гэвэл тэр л биз. Яах ч арга алга. Очиж уйлж унжиж байж ч гэсэн ерөөгөөд эргэж ирье» гэж бодлоо шүү. Би тэгж шийдээд маргааш нь замд бэлтгэлээ. Гэр үнээ хоёроо Айшад даалгав. Бекташ замын машин зогсоож, би дээр тэвшинд нь суугаад Кайндын зүг хөдөллөө.

	Миний суусан машин тосгоны захад гараад машин замд ортол тариан дундуурх зөргөөр нэг эмэгтэй хүн ирж явахыг харчхав. Алиман мөн болохыг шууд танилаа. Хөөрхий тэр минь буцаад ирж явжээ. Би кабиныг нь учир зүггүй балбаж: «Зогсоорой! Зогсоорой!» гэж хашхирлаа. Машин эрчээрээ явсаар нэлээд өнгөрч зогсоход би туламтай юмаа аваад тэвш дээгүүр санд мэнд буув. Боссон тоосонд ойр хавийн юм мананд орсон юм шиг юу ч харагдахгүй байв. Би бүр Алиманыгаа зүүдэндээ үзсэн биш байгаадаа гэж бодов. Машины тоос замхран одоход Алиманыгаа дахин харав.

	— Алима-а-н! гэж би байдаг тэнхээгээрээ хашхирлаа.

	Яаж хүрснээ ч мэдэхгүй байна. Нэг мэдэхэд тэврэлдэж, үнсэлдэж, хоёулаа уйлж байснаа л санаж байна. Бие биеэ тэгтлээ их санаад энэ хооронд юу бодсоноо яаж хэлэх учраа ч олохгүй байлаа. Би Алиманыхаа нүүрийг илэн энхрийлж ганцхан

	— Эргээд ирэв үү, тийм үү? Охин минь эргээд ирлээ. Наддаа, ээждээ ирлээ! Эргээд ирлээ! гэдэг үгийг л дахин давтан хэлж байсан юм.

	Тэгэхэд Алиман:

	— Тийм ээ, эргээд ирлээ. Ээж ээ, чамдаа ирлээ! Эргэж ирлээ! гэж байв.

	Бид хоёрыг тийнхүү тэврэлдээд байтал гэнэт түүний гэдэс дэх хүүхэд хөдөлж, хоёр ч удаа тийрээд авах нь мэдэгдэв. Бид хоёр хоёулаа түүний хөдлөхийг мэдлээ. Алиман гараа гэдсэндээ аваачаад алгаараа аяархан иллээ. Тэрхэн агшинд түүний харц миний бүх амьдралыг эргүүлчих шиг боллоо. Алиманы тухайд тийм муухай юм миний толгойд яаж оров оо! Ай ариун цагаан эх хүн! Зөвхөн эх хүний ганц дусал нулимс л хүний бүх зовлонг угаах чадалтай ажээ! Би хацарт нь хацраа нааж тэссэнгүй, дахиад л уйллаа.

	— Хөөрхий минь, хайрт минь! Би чамд ямар их санаа зовов оо? гэхэд тэр намайг тайтгаруулан:

	— Ээж ээ, битгий уйл. Тэнэг намайгаа уучлаарай. Би танаасаа хэзээ ч холдож чадахгүй. Туршаад үзсэн чинь болсонгүй. Дандаа таныгаа санаад байж сууж чадсангүй гэж хэлэв.

	Би илэн далангүй ярих хамгийн тохиромжтой үе ирлээ гэж бодоод:

	— Чи юунд явсан бэ, гомдсон уу? гэж асуув.

	Алиман, юу гэе дээ гэсэн байртай хэсэг дуугүй байснаа:

	— Ээж ээ, энэ тухай надаас битгий асуу. Яах юм бэ? Та надад бүү юм ярь, би танд ярихаа болъё. Намайг битгий зовоо, тэртэй тэргүй хэцүү байна гэж хариуллаа.

	Дахиад л ингэж ярианаас зайлсхийв. Дандаа л ингээд байсан юм. Ингэснээрээ өөртөө муу юм хийж байна гэдгээ яагаад ойлгохгүй байсан юм бол доо!

	Тэр жилийн намар урт, их л бороотой байж билээ. Бороо орохгүй өдөр гэж байсангүй. Тэрхүү бүрхэг хүйтэн урт өдрүүдэд бид хоёр ихэнхдээ гэртээ сууж өнгөрнө. Алиман бас л тэр намар шиг зовлонтой байлаа. Тэр улам уруу царайлаад ярих инээхээ бүр болив. Үргэлж л бодолд дарагдана. Би түүнийг хөгжөөх санаатай хошин шог юм хэлж, энхрийлж үзээд ч нэмэргүй байв. Тийм ээ, ганцхан би ч биш өөр хүмүүс ч түүнд туслах гэж оролдоод тус болсонгүй. Юугаар ч тус болох вэ дээ? Нэг өдөр Бекташ бидэнд сүрэл авчирлаа. Ээж дахиад хэвтчихсэн гэж ярихаар нь би Айшаг эргэхээр очив. Айша халуурч ханиадраад байсан тул дэргэд нь жаахан сахилаа.

	— Өөрөөс чинь болж байна. Биеэ бодож байхын оронд айл амьтан хэсэж байх гэж юу гэсэн үг вэ, бас тэгээд цаг агаар ийм муухай байхад гэж би түүнийг зэмлэв.

	Айша нээрээ л тийм гэсэн байртай инээмсэглэв. Айша саяхан гурван хүүхэнтэй цуг зэргэлдээ тосгонд болсон хуримд Бекташийн тэргээр хүргүүлж очсон нь үнэн тул маргах аргагүй байжээ. Намайг гарахыг завдтал Айша саатуулж:

	— Байгаарай, Толгонай, чамайг уурлахгүй бол ярих юм байна гэлээ.

	— За ярь ярь гэж би хаалган дээрээс эргэж ирэхэд

	— Доод хотонд бид хуримд гэж очоогүй. Миний хамаатан тэнд байдаггүйг чи мэднэ шүү дээ. Бид чамаас зөвшөөрөлгүйгээр нэг юм хийсэн юм, юмыг сайн тийш нь эргүүлэх санаатай тэгсэн юм шүү, чи биднийг уучлаарай. Бид нөгөө хоньчин хархүүг олоод ятгаж гарлаа. Алиман чинь хоног нь болчхоод хариугүй амаржих гэж байна, тэгэхэд чи ер үзэгддэггүй. Энэ юу гэсэн үг вэ? Тусгүй шүү! гэх мэтээр хэлсэн боловч юм болсонгүй. Нэгдэж ирэхэд тэр залуу эхнэртэй юм байна, хоёрдож ирэхэд бодох бодлогогүй хүн юм. Би мэдэхгүй, надад хамаа алга гэж бүр тас зөрлөө. Ямар ч хүүхэн танихгүй гэлээ. Тэгтэл авгай нь мэдчихээд биднийг улаан галзуу загнаж, аль муухайгаар маань дуудаад эргүүлж хөөлөө. Буцах замдаа бороонд усан хулгана болтлоо цохиулаад ийнхүү хэвтэж байна. За энэ ч яах вэ, цаад Алиман чинь яаж байна? гэж Айша хэлээд уруулаа жимийлгэсэн ч уйлж эхлэв.

	— Айша гуай, битгий уйл. Би амьд байсан цагт түүнээ хүнд дарлуулахгүй гэж хэлээд гарсан юм. Өөр юу хэлэх вэ дээ?

	Төрөх цаг улам дөтлөөд бүр ч хэцүү болж би ч Алиманаасаа нүд салгахаа байлаа. Түүнийг гадаа гарвал би бас гарна. Ер явсан газар нь яваад л байв. Өвдөж эхлэхэд нь хол байж байх вий гэж айсан юм. Тэргүй бол би юугаа хийж түүнийг хашраах билээ дээ?

	Нэг харсан чинь, Алиман дулаан хувцсаа өмсөөд алчуураар толгойгоо боож байна.

	— Охин минь, чи хаачих нь вэ? гэвэл

	— Гол руу очъё гэлээ.

	— Ийм хүйтэн байхад гол дээр очиж яах юм бэ, хэрэггүй юм биш үү? Гэртээ байгаач гэхэд

	— Үгүй, заавал очно гэв.

	— За, яах вэ тэгвэл би бас явалцана. Чамайг ганцаарыг чинь явуулахгүй гэж би хэллээ.

	Гэтэл Алиман над руу айхтар ширвэн харж, тэр өдрүүдэд яаж зовж яаж уурлаж байснаа уудлан гаргаж

	— Та яагаад надаас зүүгдээд байна вэ? Та надаар яах гэсэн юм? Сүүдэр шиг дагаад байх хэрэг юу байна? Намайг зүгээр байлгаад аль. Та намайг үхнэ гэж бод оо юу, тэгвэл би үхэхгүй! гэж хэлээд хаалга саван гарч одов.

	Хаалга савах дуун яг л миний зүрхийг алгадаад авах шиг болов. Би хэчнээн их гомдов оо. Тэглээ ч гэсэн сууж чадсангүй, хаана явааг нь харахаар гадагшаа гүйж гарав. Алиман харагдсангүй, бүр хөдөө тийшээ явсан бололтой

	Ширхэггүй шахам бороо шиврэн орох нь хүйтэн уурт цохиулах мэт, салхи орог саарал үүлнүүдийг хөөн, цэцэрлэгийн дотор тавгүй, мод нүцгэрч хүйтэнд сүр нь дарагдаад гишүү мөчир нь харлан, харахад их эвгүй цаг байв. Хүн амьтан гэртээ хоргодоод гадаа үзэгдэх юм огт үгүй. Утаан мананг нэвтлэн алсад уул нурууд сүндэрлэн байгаа нь бүдэг бадаг үзэгдэнэ.

	Би жаахан хүлээгээд, хойноос нь явлаа. Намайг загнавал ч загнаг, өвдөж эхлэх үеэр хүйтэн газар хэвтсэн байвал түүнээс доор юм болно гэж бодлоо. Ногооны газрын цаадах зөрөгт ормогцоо Алиманыг харчихлаа. Тэрээр аяархан, хөлөө арай ядан зөөж, доошоо гөлрөөд наашаа ирж явлаа. Би гэр лүүгээ буцаж гүйж ирээд цай тавьж, өндөг цөцгийтэй хуймаг хийлээ. Дараа нь олбог дээрээ цэвэр даавуу дэвсээд, хамгийн сайн болсон алимууд бэлтгэв. Алиман орж ирээд дэвсээтэй даавууг харан гунигтайхан мушилзав.

	— Даарав уу, охин минь? Сууж цай уу, хуймаг ид гэж намайг хэлэхэд,

	— Үгүй, ээж ээ, би юу ч идмээргүй байна. Харин ганцхан алим өг. Идээд үзье гэлээ.

	— Чи өвдөж байна уу, Алиман, наддаа хэлээч гэж би дахин шаардлаа.

	Гэтэл тэр бас л:

	— Тийм юм надаас битгий асуу, ээж минь. Би нэг л өөр болжээ. Өөртөө зэвүү хүрээд байна. Таныг зүгээр байхад чинь загнасан. Та надад юм хэлэхгүй байсан нь дээр байна гэж хэлээд дүүрсэн хэрэг гэсэн байртай гараар зангав.

	Шөнө болоход унтахаар хэвтэцгээлээ. Одоо Алиманд юу ч хэлээд нэмэргүй, бүх юм таалагдахгүй болжээ гэж би дотроо их л гомдсоор унтав. Ер нь би шөнө болгон сэрж Алиманаа яаж байгаа бол гэж хардаг байсан юм, гэтэл тэр шөнө учиргүй бөх унтчихжээ. Хэрэв би мэдсэн бол яалаа гэж нүд аних вэ дээ, арван шөнө ч, хана түшихгүй сууж чадах сан...

	Хэдийд яагаад сэрснээ мэдэхгүй гэнэт сэрчихлээ. Хартал Алиман байдаггүй. Нойрон дундаа сайн учрыг нь олохгүй, эхлээд зүгээр гадаа гарсан юм болов уу гэж бодлоо. Жаахан хүлээзнэтэл ер чимээ алга. Алиманы дэвсгэрийг бариад үзсэн чинь хүв хүйтэн байхаар дотор хүйт оргиод явчхав. Аль хэдийн явсан байх нь! Хувцсаа өмсөхчөөн болоод гадагш гарч булан тохойг үзэж, ногооны хашааг нэгжээд гудамжинд гүйж гарав. «Алиман! Алиман!» гэж хэд дахин дуудахад хариу алга. Харин нохой цочиж, айлын нохой шуугилдав. Гадагшаа л явж дээ! гэж бодохоор дотор хачин болов. Ийм харанхуй шөнө хаашаа явдаг хэрэг вэ? Одоо яах бил ээ? Гүйцэж ч магадгүй! Гэр лүүгээ гүйж ороод дэнлүү асааж аваад эрэхээр гарлаа. Гэтэл гадагш гарахын үес саравч дотроос хүн ёолох, дуу алдахыг сонсов. Хашаан дээгүүр даваад цаана нь байгаа саравчны хаалгыг угз татаад харахдаа дэнлүүгээ арай л алдсангүй. Алиман сүрлэн дээр гэдрэгээ харан хэвтээд төрж байгаа бололтой халуурсандаа дэмийрч байлаа.

	— Яах чинь энэ вэ? Юунд хэлсэнгүй вэ? гэж би хашхираад түүн рүү ухасхийн хүрэв.

	Туслах санаатай өндийлгөх гэтэл, цусанд нэвтэрсэн платьны нь хормой гарт дайралдангуут давхийн цочлоо. Алиманы бие гал шиг болтлоо халууцжээ. Тэр хоолойгоороо татан амьсгалж

	— Үхлээ, үхлээ гэж байв.

	Ингэж тарчилсаар зөндөө удсан бололтой.

	— Бурхан минь! Бурхан өршөөгөөч! гэж би нэгэнт өөрөө төрж чадахгүй нь, доктор л аварвал аварна гэж бодмогцоо залбирч гарав.

	Би түүнийг орхиод Айшагийнх руу очиж цонхыг нь байдгаараа балбан:

	— Босоорой, бушуу босоорой! Бекташ аа морио хөллөөрэй. Алиман муу байна! Бушуулаарай, бие нь их муу байна шүү! гэж хашхирлаа.

	Тэднийг сэрээчхээд, буцаж Алиман дээрээ ирээд ус өглөө. Шүд нь халуурсан хүнийх шиг тавжигнан аяганы амсар цохиод ганц хоёр залгихчаан болоод дахиад л эвхрэн ориллоо. Тэр завсар Айша санд мэнд гүйж ирээд арай чарай хөл дээрээ тогтож байв. Хөөрхий тэр үед бие нь муу байсан юм. Алиманыг хармагц л

	— Алиман, хонгор үр минь, яах чинь энэ вэ? Алиман, хүү минь. Битгий ай, Больницод аваачъя! гэж хэллээ.

	Аз болоход тэр өдөр Бекташ оройтож ирээд морьдоо жүчээнд нь аваачаагүй, гэрийнхээ хажуугийн саравчинд хонуулсан байжээ. Бекташ тэр дорхноо хашаанд тэрэгтэйгээ орж ирэв. Бид тэргэн дээр өвс дэвсээд, ор дэр засаж, гурвуулаа Алиманыг саравчнаас арай ядан дамнаж тэргэн дээр тавив. Түдэлгүй больниц орохоор хөдөллөө.

	Ай, тэр намрын зам мууг хэлэх үү, шөнийн харанхуйг хэлэх үү... Тэр үед больниц зөвхөн Голын тэртээх тосгонд байсан, тийшээ очдог гүүр нь нэлээд доогуур байх тул түүгээр тойрох хэрэгтэй байв.

	Биднийг дөнгөж тосгоноос гармагц Алиман дахиад л базлуулж, хашхичин хамаг юмаа авч шидлэв. Би толгойг нь өвдөг дээрээ түшүүлээд барьж явсан тул байн байн хөнжлөөр хучиж, дэнлүүгээрээ нүүрийг нь гэрэлтүүлэн нүд рүү нь харж тайтгаруулах үг хэлж явлаа. Бекташ ч гэсэн.

	— Тэсэж үзээрэй, Алиман, одоохон хүрнэ. Одоохон очно. Гүүр ердөө энүүхэнд байгаа гэж тайтгаруулж байв.

	Гүүр хүртэл хэчнээн газар байсныг хэн мэдэх вэ? Морио шавдаад түргэн явъя гэхлээр Алиман сэгсрэгдэх гээд байдаг. Тэгтэл учиргүй ширүүн бороо орлоо. Бүх юм харанхуй хар хүйтэн бороо, шавар шавхай, ондуул сондуул болсон мэт байв. Алиман үе мөч нь таталдан ёолж хашхичиж явснаа гэнэт чимээ намдаад хоолой нь чахрав.

	— Алиман! Алиман! Чи яав аа? гэж би сандран дээш өндийлгөөд дэнлүүгээр гэрэлтүүлтэл хоёр нүд нь гялалзан

	— Зогсоорой! Би үхлээ! Зогсоорой! гэж харлаж бамбайсан уруулаа хөдөлгөн хэлээд амьсгаа нь давхцаж эхлэв.

	Бид ч тэргээ зогсоов.

	— Толгойг минь жаахан өндийлгө дөө гэж тэр гуйгаад, — Амь бүтээд байна гэж хэлэв. Тэгснээ уйлж, нулимсаа залгин

	— Ээж минь, хайрт минь... Миний хамаг дотор халуу шатаж байна. Тэнхээ барагдлаа... Би үхэж байх шиг байна. Ээж ээ, танд их баярласан шүү. Намайг уучлаарай... Касым минь амьд байсан бол... Ёо ёо, Касым аа, би үхлээ... Өршөөгөөрэй намайг.. гэлээ...

	Би гуйж гувшин

	— Яалаа гэж дээ, охин минь, чи үхэхгүй. Тэсээч дээ, тэсээч, хонгор минь! Гүүр энүүхэнд байна шүү дээ. Дуулж байна уу, чи үхэхгүй! гэж хэлэв.

	Алиман дахиад л базлуулав. Шүдээ зуугаад ухаан балартахынхаа үед хамаг хүчээ шавхан байгаа нь харагдав.

	— Бекташ, чи сугадаад дээш нь болго. Бушуул! Битгий эвгүйрх, бурхан минь! гэж би Бекташд хэллээ.

	Бекташ Алиманыг өндийлгөж, би эх барихаар болов. Тэгтэл Бекташ маань гэнэт уйлчихлаа. Тэр үед вагоны цуваа түржигнэх санаанд орж, дугуй түжигнэх нь чихэнд хадаад «Ээж ээ, Алиман-ан!» гэж дуудах нь дуулдах шиг боллоо. Тэрхэн агшинд хүүхэд час гээд явчихлаа. Ай, амьдрал чи юутай хатуу, юутай харалган бэ? Хүүхэд төрж байхад Алиман үхэж байлаа. Намайг дөнгөн данган нялцгай жаахан биеийг хормойндоо ороогоод харахад эх Алиман нь Бекташийн гар дээр нэгэнт амьгүй болчихсон байлаа. Толгой нь хажуу руугаа унжаад, гар нь санжганажээ. Би:

	— Алиман! гэж муухай хашхираад гарыг нь шүүрэхэд судас нь цохихоо больсон байв.

	Нэгэн хоромд миний нүдэн дээр амьдрал үхэл хоёр ийнхүү мөргөлджээ.

	Биднийг тэндээсээ эргэхэд бүр үүр тэмдгэрчихсэн байсан юм. Харуй бүрийн дунд том том цасан ширхэг унаж харагдав. Цас зам дээр алгуурхан орж, эргэн тойрон нам жим огтхон ч аниргүй бүх дэлхий амар тайван байлаа. Тэрхүү цагаан анир чимээгүйн дунд цагаан дэл, цагаан сүүлтэй эцсэн морьд тэрэг зүтгэн, Бекташ аяархан эхэр татан явсан юм сан. Бекташ морьдоо шавдсангүй, морьд нь өөрснөө замаа олоод явж байв. Бекташ замын турш уйллаа. Би хүүхдийг хормойдоо ороож элгэндээ тэврээд замын ховоо даган зэрэгцэж явсан бөгөөд шинэ орсон цав цагаан цас надад тас хар юм шиг санагдаж байсан билээ.

	Ийнхүү дайн эцсийн удаа өөрийгөө надад мэдүүлсэн юм. Тэр өглөө миний явсан зам бол миний амьдралын хамгийн хэцүү зам байсан бөгөөд ингэж амьдарснаас үхсэн нь дээр гэж бодож явсан юм... Хүүхэд миний гарт дулаацаад халуун зөөлхөн биеэрээ хөдлөн тувт уйлсаар явав. Би түүнийг тэврээд явахдаа: «Чи юутай хувь заяагүй хүн төрөв өө, анхныхаа дуугаар эхтэйгээ хагацах ёс хийлээ» гэж хэлж байв. Гэтэл гэнэт яагаад ч юм «Амьдрал нэгмөсөн үхчхээгүй, тасархай нь үлдлээ шүү дээ!» гэсэн бодол орж ирэв. Тэгсэн хэр нь тэр даруйдаа «Эхийнхээ сүүг ч амсаагүй байж яаж хүн болох вэ. Эхийн сүү дутахаа л дутна» гэж бодов. Гэвч энэ хүүхэд нь хүн болоосой доо гэж бодогдоод «Үүнийг боловч амьд үлдээгээч! Битгий үхүүлээч! Хүн болж юу магад! Яаж ийгээд торниж ч магадгүй бус уу?» гэж залбирлаа. Тийнхүү нэг найдаж, нэг цөхөрч явсаар өглөө болж байхад тосгондоо ирцгээв.

	Цас түрүүчийн адил чимээгүйхэн унаж эргэн тойрон нам гүм хэвээрээ байлаа. Энэ нам гүмийн дунд дутуу бариад орхисон гудамжны үлдэгдэл улам ч аймшигтай харагдав. Долоон жилийн өмнө үүсгээд орхисон түүнээс зөвхөн хөөрхийлөлтэй ул мөр л үлджээ. Амьд амьтангүй гудамжаар цас хуйлран, эвдэрхий хана туурганы доторх шарилж, хогийн өвсийг хунгар хучиж, Алиман Касым хоёрын байр болох байсан газар чулуу, тоосго овоолоостой хэвээрээ хэвтэх нь тэдний минь хүсэл мөрөөдлийн дурсгал болсон мэт байлаа.

	Үүрд амарсан Алиман нүд аниастай цонхийж цайгаад толгой нь ийш тийш савчин нүүрэн дээр нь орсон цас хайлахгүй байв.

	Бекташ хамгийн захын айлын гадаа очоод тэрэгнээсээ дэвхрэн бууж амьдралдаа анх удаа эр хүний чанга дуугаар орилон хүн үхсэнийг олонд мэдэгдлээ. Айлаас хүмүүс гүйлдэн гарч уйлалдан биднийг хүрээлэв. Айша гудамжаар нэг хашхиран гүйж ирээд хүүхдийг надаас авч, гэр лүүгээ аваачлаа.

	Бид нэг өнжсөний дараа Алиманыг хөдөөлүүлэв. Эмэгтэй хүн хүүрийн газар очдоггүй ёстой ч гэсэн би очсон юм. Намайг явлаа гэж хэн ч буруушаасангүй. Ёс дагая ч гэх нь ээ манайд эр хүйстэй хүн байхгүй байсан юм чинь. Би Алиманаа өөрөө оршуулж, өөрөө нүхний ёроолд тавьж, өөрөө анхны хүрз шороог хаясан юм. Тэр өдөр бас л өтгөн зөөлөн цас битүү хаялж байсан тул улбар шороо амархан цагаан овоо болон хоцорч билээ.

	Би хавар нь Алиманыхаа шарил дээр цэцэг тарьсан юм. Ер нь жил бүхэн тарьдаг юм. Тэр минь цэцэгт жигтэйхэн дуртай байсан шүү дээ.

	За тэгээд л аж байдал дахин цаашаа үргэлжиллээ. Жанболотыг анхандаа Жоробек гуайн бэрд хөхүүлж байгаад, дараа нь ямааны сүүгээр угждаг боллоо. Бид хоёрын амссан зовлон ч тоймгүй, түүнийг одоо яриад яах вэ. Нэг үгээр хэлбэл эхээс гарахдаа үхээгүйгээс хойш тэр маань тэслээ шүү. Үүний нь төлөө би хувь заяандаа баярладаг юм. Одоо тэр минь арван хоёр настай. Багад нь хүн болгосон эмч, одоо нутагтаа нэртэй эмч болоод одоо хэр нь надтай дайралдахдаа:

	— За, эмээ, ач чинь том болж байна уу? гэдэг юм. Би тэгэхээр нь:

	— Бурхан минь, моринд гарамгай хар хүү л гэсэн үг гэж хариулдаг.

	Эмч намайг харж харж инээмсэглээд:

	— Сайн байна тэгвэл, сайн хүн болгох хэрэгтэй гэдэг юм.

	Энэ хүн Жанболот бид хоёрыг аль хэдийнээс мэднэ. Тэгэхэд Жанболот дөнгөж ойноосоо зургаан сар өнгөрөөд байлаа. Бие султай дорой хүүхэд байсан нь мэдээж. Нэгэн удаа салхи цохиулаад нам хэвтлээ шүү. Уруул нь хөхрөөд, нүдээ харахгүй дөнгөж амьсгаатай төдий байв. Би түүнээ тэвэрч аваад л больниц өөд харайлгачихлаа. Бас л шөнө таарч, таарах таарахдаа өвлийн цаг, голыг явган туулаад гарчихлаа. Эмч нь саяхан сургууль төгссөн бололтой залуухан хүү байв. Намайг шал нойтон хувцастай чичирч байхыг хармагц айж

	— Солиоров уу та чинь, хэн таныг ус тууч гэсэн юм бэ? Энэ хүүхдийн чинь эх эцэг яасан юм бэ? гэж зэмлэхэд би

	— Би эцэг нь ч байгаа юм, эх нь ч байгаа юм, хүү минь. Чи үүнийг минь битгий үхүүл. Хэрэв үхвэл би амьд явахгүй гэж хэлэв.

	Тэр эмч хар хүү бүхэл шөнөжингөө ноцолдож, хоёр цаг болоод л тариа хийж хонов. Бас надад хуурай хувцас өмсүүлж, эм өглөө. Гэтэл би өглөө болоход халуураад цусаар ханиалгаж гарлаа. Халуундаа мансуураад юугаа ч мэдэхээ болив. Эмч миний толгойн дэргэд ирээд духан дээр минь алгаа тавьж:

	— Ээж ээ, тэсэж үз, битгий бууж өг. Ач чинь одоо инээж байна, эдгэж эхэллээ гэж хэлж байсныг л санаж байна.

	— Тийм бол би тэснэ гэж шивгэнэсэн юм.

	Ачийгаа амьд гарахад би үхээгүй ч байж болох юм.

	Тэр зун нэг сонин явдал боллоо. Хүү минь зуныхаа амралтаар гадуур гүйж тоглож яваад Касымын дугуйг хашаан дотор гаргачихсан харагдав. Хорин жил саравч доор өлгөөтэй байсан нөгөө дугуй л даа. Түүнийг гаргаж ирээд засаж эхлэв бололтой. Би юм дуугарсангүй жаал оролдож байгаад л хаяна биз гэж бодлоо. Үнэндээ ч засах нөхцөлгүй, төмөр нь цөмөөрөө зэвд баригдаад, дугуй нь тасраад тасраад ойчиж байв. Жанболотын үерхдэг хүүхдүүд ирээд бас л инээлдэв. Наадах чинь хуучирч дугуйны сэг болсон эд байна гэлцэнэ. Гэтэл Жанболот санаснаараа оролдоод л байв. Бекташ туслаагүй бол ажил нь бүтэх байсан уу, үгүй юу, бүү мэд. Бекташ мөн адил тэр ажилд оролцов. Хэдий гэрийн эзэн болсон ч хүүхэд шиг тэр ажилд нь биечлэн оролцлоо. Бекташ Жанболотод учиргүй хайртай, ажил гарвал сургууль дээр нь очиж багштай нь уулздаг юм. Айшагийнхаа мэнд байхад авгай авсан. Айша Алиманаас хойш гурван жилийн дараа өөд болсон билээ. Би үеийнхээ хүнийг нас барахад тун сандарсан. Тэр бид хоёр хэчнээн зовлон амсав даа. Харин Бекташ ухаантай, ажилсаг, сайн хүн боллоо. Одоо гурван хүүхэдтэй, эхнэр нь Гульсун гэдэг зан сайтай хүүхэн бий. Өөрөө комбайнч болоод удаж байна.

	Гэтэл нэг өдөр Жанболот маань дугуйгаа цэвэрлэж тосолчихсон, өөрөө ч нэл тос болчихсон хүрч ирлээв шүү...

	— Эмээ, аавын дугуй ямар болсныг хараач! гэж надад хэллээ.

	Энэ үгийг сонсоод дотор пал хийж баярлах ч шиг, гонсойх ч шиг болов. Гэтэл Жанболот их маадгар:

	— Би унаад явж чадна. Та үзэх үү? гэлээ

	Эмээл дээр нь суухаараа хөл нь дөрөөнд хүрэхгүй тул хажуу талаас нь хөлөө оруулаад биеэ тахийлгаж жийсээр муриг тариг хийлгэн явлаа. Хариугүй унамаар харагдахаар нь би:

	— Буу буу, унах нь! гэж хашхирав.

	Гэтэл цаашаа яваад л байна. Хашааныхаа хаалгаар гараад гудамжинд орлоо. Би ч хойноос нь майжганав. Жанболот замаар хэд жийгээд, дугуйтайгаа хамт хар эрчээрээ уналаа. Айхтар ч ойчлоо. Би гүйж хүрээд өргөж босгох зуураа:

	— Үхэх гээ юу? Юу гэсэн хэл вэ? Дахиад яваад үзэв ээ? гэж загнав.

	Харин Жанболот:

	— Эмээ, би дахиад ойчихгүй. Би дугуйнаас унаж үзээгүй болохоороо зориуд туршиж үзсэн юм гэж хэллээ.

	Би инээд алдлаа. Тэгээд харсан чинь Бекташ гаднаа зогсож байв. Тэр ер юм болоогүй юм шиг хэвнэг харж байлаа. Бекташ ч юм дуугарсангүй, би ч юм хэлсэнгүй. Гэвч бид хоёр бие биеийнхээ санааг үг хэлэлцээгүй ойлгосон юм.

	Удахгүй тариа хураалт эхэллээ. Бекташ нэг орой манайхаар ирээд:

	— Танай Жанболотыг туслагчаар авах санаатай байна гэж хэллээ.

	— Таарах юм бол ав л даа гэж би зөвшөөрөв.

	Зөвшөөрдгөө зөвшөөрчихсөн мөртөө хоёр хонов уу, үгүй юу түүнийг эргэж очлоо. Нялх амьтан шүү дээ, тарианы ажил амаргүй байж болох юм гэж бодсон юм.

	Миний Жанболот комбайн дээр сүрэл бухалдагч болсон байв. Тэр намайг хармагц уулын оройгоос дуугарах мэт

	— Эмээ! Би энд байна аа! гэж дуудав.

	Бекташ жолооныхоо дэргэдээс над руу даллаж мэхэлзэн мэндлэв.

	Би орой болтол шуудууны дэргэдэх модны сүүдэрт суугаад тарианы ажлыг харлаа. Машинууд замаар тоос татуулан давхиж тариаг үтрэм дээр аваачна.

	Үдшийн бүрий болсон хойно комбайнчид амрахаар ирцгээв. Жанболот минь ядарсан боловч их л бардам байдалтай хол хол алхлан ирж, Бекташийг дуурайн юм ч ярьсангүй, ус пар пур тургилан нүүр гар, цээжээ шуудууны усаар угаав. Гэтэл миний гарт боодолтой юм байхыг харангуут учиргүй баярлаж:

	— Ээж ээ, алим авчирсан уу? гэлээ.

	— Авчралгүй яах вэ гэж би хариулав.

	Бекташ инээд алдаж:

	— Чи юунд нэрэлхсэн юм бэ? Түрүүн л гүйгээд ирэхгүй юу. За сайн уулзаж эрхэлж ав, дараа зав гарахгүй шүү гэлээ.

	Бид үдшийн хоолоо хээрийн вагоны дэргэдэх зүлгэн дээр сууж идэцгээв. Дөнгөж сая болгосон халуун талхтай байв. Жанболот талхнаас хэмхэлж аваад

	— Эмээ, талхнаас ид! гэлээ.

	Би дотроо залбирч, талхнаас амсахдаа комбайнчдын гарын танил үнэрийг мэдрэв. Тэр талхнаас керосин, төмөр, сүрэл, болсон тариа үнэртэж байлаа. Тийм ээ, яг тэр нэг жилийнх шиг л байсан шүү! Би нүдээрээ ус гүйлгэнүүлэн залгиад: «Миний хүү Касым, чи дуулж байна уу, тариа талх үхдэггүй юм байна! Амьдрал үхдэггүй юм байна, хүний хөдөлмөр үхдэггүй юм байна!» гэж бодлоо.

	Комбайнчид намайг гэр лүү минь явуулсангүй, орой боллоо, эндээ хоноод яв гэлцлээ. Надад сүрэл дэвсэж, ор засаж өгөв. Тэр шөнө тэнгэр өөд харахад Тэнгэрийн заадас шинэхэн алтлаг өнгийн сүрэл, үр тариа, хивэг цацаастайгаар харагдлаа. Тэртээ дээрх од мичдийг харж байхад вагоны цуваа холдож дугуйнуудын нь түржигнэх цаашлан цаашилсаар байгаа нь алсаас сонсогдох мэт байв. Би тэрхүү холдох чимээнд бүүвэйлэгдэн унтахдаа өнөөдөр ертөнц дээр нэгэн шинэ тариачин нэмэгджээ гэж бодсон билээ. Энэ тариачин урт удаан насалж, тэнгэрийн од шиг арвин их үр тариа авах болтугай.

	Комбайнчдад саад болохгүйн тулд би үүрээр босож тосгон руугаа буцсан юм.

	Уулын оройгоор тийм сүртэй сайхан туяа тусахыг би хараагүй болсоор удсан байжээ. Болжмор тэгж жиргэхийг аль хэдийнээс сонсоогүй байжээ. Болжмор цэлмэг тэнгэр өөд нисэж тэртээ дээр гараад нэгэн жижигхэн хар юм болон зогсолтгүй бондгонон чичиргэнэн хөдөлж, хөөрхөн шулганах дуугаараа тал хээрийг хадааж байлаа. «Хараач, бид хоёрын болжмор жиргэж байна!» гэж тэртээ нэгэн цагт Суванкул минь хэлж байсан билээ. Болжмор хүртэл биднийх байсан нь сонин юм. Болжмор минь, чи ч гэсэн мөнх ажээ!

	— Ай тал минь, мөрөөдөл болсон тал минь чи одоо тариа хадсаны дараа амарч байна. Энд хүний дуу дуулдахгүй, зам дээр машин үзэгдэхгүй, комбайн ч харагдахгүй, тарианы газар хариулах мал ч ирээгүй цаг байна. Чи өөрийнхөө үр төлийг хүнд өгөөд одоо амаржсан эх хүн шиг хэвтэж байна. Чи уринш хагалтал амрах болно. Одно энд чи бид хоёроос өөр амьтан алга. Чи миний бүх амьдралыг мэднэ. Өнөөдөр үхэгсдээ дурсах өдөр, би Суванкул, Касым Маселбек, Жайнак, Алман нарынхаа дурсгалыг хүндэтгэж байна. Амьд байсан цагтаа тэднийгээ хэзээ ч мартахгүй. Хожим нэгэн цагт цөмийг нь Жанболотдоо хэлж өгнө. Тэр минь ухаантай заяасан бол цөмийг нь ойлгох байх. Тэгвэл алтан дэлхий дээр байгаа бусад бүх хүнийг яах вэ? Тэдэнд хэлэх үг надад байна. Хүн болгоны сэтгэлд яаж хүрэх вэ?

	Ай, орчлонгийн сайхан наран минь чи, газар дэлхийг эргэн тойрч байна, чи хүмүүст хэлээд өгөөч.

	Ай, борооны үүл ээ, дэлхий ертөнцийг хур бороогоороо угаан, дуслах дусал болгоноороо хүмүүст хэлэн өгөөч.

	Бүхнийг тэтгэгч эх дэлхий минь, чи биднийг цөмийг хэнхдэг дээрээ тогтоож газар бүрийн хүн ардыг тэжээж байна. Чи хэлээч, төрөлх газар минь, хүн ардад хэлээч.

	— Үгүй ээ. Толгонай, чи хэл. Чи бол Хүн. Чи бүхнээс дээгүүр, бүхнээс ухаантай, Хүн шүү дээ! Чи хэлэх ёстой.

	— Толгонай, чи явлаа юу?

	— Тийм ээ, явлаа. Амьд байвал дахиад ирнэ. Баяртай, тал минь!

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

